
Wie was Jakob Lorber? 
Die uiterlike gebeurtenisse in die lewe van Jakob 
Lorber, wie op 22 Julie 1800 in Kanisga (Oostenryk) 
gebore was en homself as musiekonderwyser, 
musikus en komponis gevestig het te Graz, bly 
beskeie teenoor sy roeping as 'skryfkneg van God', 
wat hy in sy veertigste jaar deur die innerlike Woord 
ontvang het.  
Op 15 Maart 1840, toe hy in sy moregebed versink 
was, hoor hy `n innerlike stem, wat uit sy hart skyn te 
kom en hom duidelik toespreek: "Staan op, neem jou 
pen en skryf!" Lorber gehoorsaam hierdie 
geheimsinnige stem, neem sy pen en skryf woord vir 
woord op wat deur die innerlike woord aan hom 
gedikteer word. Die eerste sinne lui: "So spreek die 
Heer tot elkeen en dit is waar, gewis en getrou. Wie 
met My wil spreek, moet na My toe kom en Ek sal 
hom die antwoord in sy hart lê. Slegs die reine, wie se 
hart egter vol deemoed is, sal die klank van My Stem 
verneem as mens". Daar was juis `n aanstelling as 
kapelmeester in Triest vir hom aangebied, dog wys hy 
dit af en volg sy roeping deur die opskryf van die in sy 
binnenste gedikteerde woord en dit doen hy tot by sy 
dood in 1864. Sy biograaf en vriend Karl Ritter von 
Leitner berig daaroor: "Die gesig rustig en luisterend, 
ononderbroke skrywend, nooit stokkerig nie, nooit 
uiterlik besinnend nie, gly sy pen oor die papier". So 
ontstaan gedurende `n tydsverloop van 24 jare `n 
unieke werk, wat tans 25 boeke van ongeveer 500 
bladsye elk vul, die kleinere geskrifte nie saam 
gereken nie. Lorber se geskrifte wat deur Goddelike 
inspirasie ontvang is, bied `n geestelike beskouing 
van die wêreld, wat nie alleen die Christelike 
vernuwingstendense nie, maar ook die wetenskap, ja 
die hele lewensgevoel van die hedendaagse mens 
verklaar, Sy werke is net so tydloos as wat dit aktueel 
is.  

Inleiding 
Die huidige natuurwetenskappe het deur ontdekkings 
en uitvindings byna by die grens gekom van wat 
hulle, deur middel van moderne tegnieke, in die 
natuurgebeure kan ondersoek. Die indring in die 
struktuur van die atoom en sy dinamika voer tot 
omverwerpende insigte, waarvan die nuttige gebruik 
sigself op alle gebiede van die menslike lewe uitstrek.  
Die toepassing van die atoom- en die elektroniese 
energie kenmerk `n volledige nuwe beskawing en 
laat die mense oor kragte beskik, waarvan die 
regte of verkeerde gebruik die verdere lot van die 
mensdom sal bepaal. Die atoomfisika voer reeds tot 
`n nuwe beskouing van die oerboustene, wat die 
hegte band tussen die kleinste en die grootste van die 
skepping vorm, die sprong in die wêreldruim — al is 
dit deur die begin van die ruimtevaart of deur die 
huidige radar-astronomie — skep dit `n uitgebreide 
beeld van die heelal wat die baie eng begrippe van 
vroeër teorieë omver werp en geweldig baie 
kosmiese dimensies open.  
Dit is verbasingwekkend in welke mate die wetenskap 
steeds nader aan die wêreldbeeld van Jakob Lorber 

kom. Steeds meer gereeld bevestig nuwe 
ontdekkings die waarheid van sy natuurbeskrywings, 
wat reeds meer as honderd jaar gelede vooruit 
opgeskryf is en baie daarvan lei teenswoordig tot die 
diepste insigte in die ondersoekende werk wat 
gedoen word.  
Die geskrifte van Jakob Lorber—geïnspireer deur die 
‘innerlike Woord’, die Goddelike Stem in die gees, 
vorm juis in die natuur-geestelike geskrifte wat vir die 
gemoed en die verstand so `n bevredigende sintese 
(samestelling) van geloof en wetenskap is, waarna 
die teenswoordige mens noú eers langsaam en 
tastend deurdring. Dit het nie die bedoeling om die 
eksakte wetenskappe se gevinde ondersoek-resultate 
religieus of filosofies te verklaar nie. Maar die vraag 
omtrent die innerlike wese van al hierdie ontdekkings 
wat aan die natuur ontworstel is, verlang `n duidelike 
verklaring, wat maar net vanuit die gees gegee kan 
word, waar dit juis die gees is, wat die hele natuur 
belewe, besiel, en homself deur die sigbare 
vormwêreld van die natuur, aan die mense openbaar. 
Tegelyk met hierdie vraag, kom ook die ander vraag 
na die sin en die nut van al die geskapene na vore, 
net soos die vraag na die doel waarna al die 
geskapene streef. Op hierdie elementêre vrae gee die 
gesamentlike werk van Lorber, wat `n religieus-
geestelike lewensleer sonder leemte aanbied, vanaf 
die oorsprong van die skepping tot by haar voltooiing, 
`n oortuigende antwoord. Die basis van hierdie 
skeppingsleer vorm die 'Groot Evangelie van 
Johannes', wat uit elf dele bestaan, waarin die alles 
omvattende lig en lewensleer van JaHshua (Jesus) 
Christus vasgelê is. Lorber ontvang egter ook (naas 
ander groot werke met religieuse inhoud) enkele 
kleinere werke oor die natuurgebeure.  
In dié boek is stukke opgeneem uit “Himmelsgaben', 
'Die Vlieg', 'Der Grossglockner' en 'Naturzeugnisse'. 
Die daarin vasgelegde natuurwetenskaplike 
beskrywings kry tegelykertyd `n natuur-geestelike 
uitleg en lei die leser na die volledig vergeestelike 
wêreldbeeld, soos die groot werke van Lorber uit `n 
onuitputlike volheid skets. Die boek sal hopelik `n 
wegwyser wees na daardie hoog geïnspireerde 
geestesgoedere, wat die mens, wat na insig en 
waarheid strewe, die Liefde en Wysheid van God en 
die wonders van Sy skeppings idees op `n 
verhelderende wyse openbaar! Viktor Mohr.  

OOR DIE DRUMPEL VAN DIE DOOD 
Die voortlewe in die wêreld aan die ander kant 

Voorwoord 
Die inhoud van hierdie boekie was in 1847 aan die 
Oostenrykse skrywer Jakob Lorber deur die 
innerlike woord gedikteer. Dit behandel die 
liggaamlike sterwe van verskillende karakters en 
hul ontwaking en voortlewe in die wêreld aan die 
ander kant. Om die hierin beskrewe lotgevalle van 
die gestorwe siele goed te begryp, moet mens weet 
dat die mensesiel, wanneer sy nog nie, in haar 
aardse lewe, die volle geestelike wedergeboorte 
bereik het nie, na die dood, in die wêreld van die 
gees, `n verdere rypingsproses moet deurmaak. 
Oor hierdie ontwikkelingsweg na die dood was nog 



altyd weinig bekend, omdat elke siel in die eerste 
instansie in `n ander wêreld beland, `n wêreld wat 
ooreenkom met die innerlike toestand van die siel 
op daardie oomblik van afsterwe. Mens kan sê; 
soos wat die boom geval het, so lê hy! Aan die 
ander kant is die siel wat met haar gedagtes, 
gevoelens, begeertes, neigings, kennis en 
voorstellings betref, in die begin slegs aangewese 
op dit wat sy uit haar voormalige aardse lewe 
saamgebring het. 
Die innerlike gedagtes-, gevoels- en driftelewe van 
die oorgegane siel moet op die nuwe bestaansvlak 
deur onderrig en ervaring verder ontwikkel word en 
in goddelike sin gesuiwer en vervolmaak word. Dit 
is die taak van die siel sowel as van die geestelike 
helpers wat geroepe is om haar behulpsaam te 
wees, wat geen nuwe opdrag vir hulle is nie, maar 
slegs die sinvolle voortsetting van hul vroeëre 
aardse vormingswerk. 
Daarmee kom die 'rus en slaap van die dode', 
waaroor die volksmond en die opskrifte op 
grafstene spreek, in `n nuwe lig te staan. 
Die toestand van die oorgegane siele, wat die 
wêreld agter hulle gelaat het en nie meer oor 
stoflike sintuie beskik nie, kan inderdaad oënskynlik 
as `n 'rus' en 'slaap' aangedui word. Hul gedagtes, 
gevoels- en driftelewe kom volledig ooreen met die 
fantasielewe van ons drome. Soos ons siel tydens 
ons aardse, nagtelike drome met haar fantasie die 
mees uiteenlopende innerlike en dikwels baie 
lewendige droombelewings en droombeelde skep, 
kan en doen sy dit ook in hierdie nuwe toestand 
aan die ander kant, waarin sy van haar liggaamlike 
omhulsel bevry is. 
Die volgende is egter baie wesenlik en belangrik; 
die fantasie en droomlewe word aan die ander kant 
nie aan die willekeur van die siel oorgelaat nie, 
maar word deur die leidende geeste en engele 
wyslik beïnvloed en tot `n aktiewe innerlike lewe 
gevorm. Deur sinvolle gebeurtenisse en indrukke 
word die siel van die een ervaring na die ander 
gelei op presies dieselfde wyse as in die aardse 
lewe. So word die siel tot die lig van hoëre insigte 
gevoer. Soortgelyke dinge belewe en ervaar 
sommige mense tog ook reeds aan hierdie kant 
tydens helder drome, wat deur hul beskermgeeste 
bewerkstellig word. En op die manier as`t ware 
deur versterk en voortdurend visioenêr te droom, 
moet die siele nou ook in hierdie nuwe skool aan 
die ander kant leer om die ou, selfgenoegsaamheid 
en selfsug van die gevalle wese te oorwin en die 
liefde tot God en die daadwerklike naasteliefde tot 
gebod en grondslag van hul lewe te maak. 
So mag die siele deur die erbarmende liefde en 
wysheid van die hemelse Vader innerlike, 
geestelike ervaringe opdoen, wat deels `n 
aangename en vreugdevolle en deels `n pynlike en 
skrikwekkende karakter het, terwyl hulle soos in `n 
droom in die laagste of middelste streek van die 

geestelike wêreld lewe. Dit alles duur voort totdat 
die siel daardeur gelouter is en uit haar droomlewe 
ontwaak om na die ligte, suiwer sfere van die 
saliges op te styg. 
Die taferele wat in die boekie beskryf word en die 
belewenisse van oorgegane siele, is dus geen 
'reële' werklikheid nie, maar moet slegs opgeneem 
word as geestelike, droomervaringe wat deur die 
beskermengele beïnvloed word. Slegs die aan die 
slot beskrewe 'arm man' mag, as `n reeds op aarde 
in deemoed en liefde baie gerypte siel, onder 
leiding van die Heer Self dadelik tot die suiwer 
geeste- en hemelwêreld opstyg en die salige 
werklikheid van die hemele sien en belewe. 
Die uitgewer. 
 
 

`n Aanwysing vir die leser 
Tydens die skrywe van hierdie 'sterwenstaferele' 
ontvang Lorber tussendeur `n mededeling wat die 
begrip van die beskrewe taferele moet vergemaklik 
en wat vanweë die belang daarvan hier aan die 
begin geplaas word. Hierdie mededeling is ook 
bedoel as antwoord op die af en toe geuiterde 
kritiek wat bepaalde taferele en segswyses 
onverenigbaar sou maak met die goddelike 
inspirasie van hierdie diktate. Mens dien daaraan te 
dink dat `n siel, vóór sy met haar gees één geword 
het, nie anders kán dink, spreek en handel as op 
aarde nie. Uit hierdie mededeling neem ons hier 
die volgende sinne oor: 
‘Dat sommige taferele hier in beeld en woorde 
weergegee word, soos wat dit werklik in die 
geesteswêreld plaasvind, gebeur om die leser insig 
te gee in die feit dat die mens, na die aflegging van 
sy aardse liggaam, presies dieselfde mens bly met 
sy taalgebruik, sy menings, gewoontes, sedes en 
gebruike, neigings en hartstogte. Dit geld ook vir sy 
daaruit voortvloeiende spraak en sy handelswyse, 
soos dit in sy aardse lewe plaasvind. En dit bly 
alles so, solank hy nie die volledige wedergeboorte 
in die gees bereik het nie. Daarom heet hierdie 
toestand na die oorgang die 'natuurlik-geestelike 
toestand', terwyl `n volledig wedergebore siel 
haarself in die 'suiwer geestelike toestand' bevind. 
Die weergawe van die omgewing laat altyd sien 
hoe hierdie geeste hoofsaaklik innerlik geaard is’. 

Inleiding deur die Heer  
27 Julie 1847 
Mense vra My hoe die oorgang van die materiële 
na die geestelike lewe - die sogenaamde 
hiernamaals - plaasvind, veral by die grotes van die 
aarde. 
Hierdie oorgang kan baie maklik en baie natuurlik 
beskrywe word. 



Kyk, wat se onderskeid maak die water, as `n 
groot, of `n arm en onaansienlike mens daarin val? 
Luister, beide verdrink op presies dieselfde manier! 
Of welke onderskeid maak die vuur? Wel, dit 
verteer `n keiser net so goed as `n bedelaar! 
As `n bedelaar en `n minister of keiser tegelykertyd 
van `n toring sou val, sal die een sowel as die 
ander, die dood deur die diep val vind.  
Welke onderskeid maak die graf tussen groot en 
klein, tussen ryk en arm, mooi en lelik, of jonk en 
oud? Geen! Alles vergaan en word deur die wurms 
verteer en word uiteindelik tot nietige stof. 
Soos dit met die liggaam gaan in die ryk van die 
sogenaamde natuurkragte, so gaan dit ook met die 
siel in die ryk van die geeste. Of sy nou op aarde `n 
bedelaar, of `n keiser was, dit maak in die 
geestesryk geen verskil nie. Daar kry niemand `n 
voorkeurbehandeling nie, sodat niemand se 
eiedunk gevoed word en die grotes nie langer 
verblind word deur hulle grootheid nie, die arme nie 
deur sy aanspraak op die hemelryk, omdat hy baie 
armoede op die wêreld gely het, en die vrome nie 
deur sy 'verdienste vir die hemelryk’ nie! Maar soos 
wat al dikwels gesê is, geld daar - begryp dit goed - 
niks anders as slegs die suiwer liefde nie.  
Al die res is dan soos klippe wat in die see gegooi 
word, waarby die diamant presies soos `n gewone 
stuk sandsteen in die ewige, stinkende modder 
wegsak. Op sigself geneem bly hulle weliswaar wel 
wat hulle is en wat hulle was toe hulle nog nie in 
die see gegooi was nie, maar die lot van beide is 
dieselfde, hoogstens met die verskil dat die 
sandsteen vroeër opgelos word as `n diamant. 
So is dit in die hiernamaals ook gestel met die 
aardse adel en met die geringes van hierdie 
wêreld. Hulle sal hulleself in die slik van die see 
van die onverbiddelike ewigheid, nog `n lang tyd 
beskou as dit wat hulle op die wêreld was. Die 
keiser sal nog dink dat hy keiser is en die bedelaar 
- met sy aanspraak op vergelding - dat hy `n 
bedelaar is. Maar desondanks sal beide in die 
groot werklikheid dieselfde lot deel in die slik van 
die ewigheid. Die arme sou miskien ietwat vroeër 
as die keiser of `n ander grote van die aarde tot 
gisting kan kom en sou sy wese dus ook vroeër 
gevul kan word met die ware, innerlike blasies van 
deemoed, wat hom vervolgens uit die slik omhoog 
sal trek en ophef in die ewige lig en lewe. 
Aan die hand van dié voorbeeld of hierdie hoofreël 
kan julle die oorgang van elke mens noukeurig 
beoordeel. Hou julle daarom aan die liefde, sodat 
julle nie later die algemene lot ondergaan nie! 
Amen. Amen. Amen. 
 

Die oorgang van `n beroemde 
man  

28 Julie 1847 
Ons gaan na die siekbed van `n groot en beroemde 
man van die wêreld, en wel enkele ure vóór sy 
oorgang na die ewigheid. 
Laat ons net kyk na sy gedrag hier en hoe hy 
straks die wêreld aan die ander kant sal binnegaan. 
Ons sien met één oogopslag hoe die twee wêrelde 
mekaar daar ontmoet en inmekaar oorgaan en dit 
sal vir julle dan ook onmiddellik duidelik word, hoe 
die nou net genoemde hoofreël, die gebeure 
volkome korrek weergegee het. 
Kyk, die dade en handelinge van hierdie man van 
die wêreld was van die aard en was sodanig 
uitgevoer dat die eggo daarvan soos `n sissende 
meteoriet oral op aarde verneem was, sodat hy die 
blikke van alle mense op hom gevestig het. 
Vanweë die sterk weerklank daarvan, wat op alle 
plekke op aarde merkbaar was, was alle dade 
uitgebreid pro en kontra bespreek en beskrywe, en 
wel op soveel papier dat mens die hele Europa 
daarmee kon bedek het. En nou lê hierdie groot 
man, hierdie filantroop, hierdie vurige verdediger 
van politieke en kerklike belange van sy nasie, 
uitgestrek op sy bed, vol vertwyfeling en vrees 
vanweë die naderkomende laaste uur, waarvan hy 
ook nie die minste hoop kan hê om dit te ontloop 
nie.  
In `n soort dowwe, pynlike verwarring sien hy, 
aangesien hy heimlik `n ateïs is, nou eers die 
ewige vernietiging van sy bestaan voor hom, dan 
weer voel hy die vermeende pyne van die 
ontbinding. Daarom het hy dan ook testamentêr 
vasgelê die hy gebalsem moet word, en, sodat hy 
nooit meer in sy graf sal ontwaak nie, moet die hart 
en inwendige organe van sy liggaam geskei word; 
en sodat die tyd nie vir hierdie verwyderde dele te 
lank sal duur nie, moet hulle geplaas word op `n 
plek wat reëlmatig deur mense besoek word. 
Maar tydens die gedink aan sy vernietiging, sluip 
nou ook sy katolieke geloof na binne, met sy streng 
dreiginge oor die hel, waaroor hierdie man 
ewenwel in die stilte gelag het, toe hy nog in die 
waan verkeer het dat hy nog `n honderd jaar sal 
lewe. Maar nou keer dit soos gevleuelde furieë 
terug en pynig die gemoed van ons sterwende 
vreeslik, en dat hy van menige groot skuld bewus 
is. Nóg die kommunie, nóg die oliesel, nóg die 
ononderbroke gebede en die baie misse en die 
luide klokgelui kan sy gemoed tot kalmte bring nie. 
Steeds vreesliker en steeds ewiger sien sy siel die 
vlam van die poel van die verderf oplaai. Dan 
verlaat al sy vroeëre manlike krag hom en is dit 
uitgeloop met al sy filosofie. Sy brekende hart sink 
reeds weg in die steeds nader wordende nag van 
die dood. En sy siel, beklem deur angs, soek nog 
tydens die laaste asemtogte na `n sprankie troos in 



die reeds sterwende skuilhoeke van sy hart, wat 
eens soveel aardse moed gehad het. Maar daar is 
dit oral leeg en in plaas van troos, staar die ewige 
vernietiging, of die hel met al sy verskrikkinge, haar 
oral aan. 
So lyk dit aan hierdie kant; maar laat ons nou ook 
`n blik werp in die hiernamaals. 
Kyk, daar staan drie onsigbare engele voor by die 
bed van ons sterwende. Hulle hou die blik 
onafgewend op ons man gerig. 
Nou sê A vir B: 'Broeder, ek dink dat dit nou wel vir 
hom volbring is. Aan hierdie doringstruik sal hier op 
aarde wel geen druiwe meer tevoorskyn kom nie. 
Kyk hoe die siel haar krom en kronkel en geen 
uitweg vind nie, en hoe bekommerd die arme gees 
in haar lyk! Gryp dus met jou hand in die star 
ingewande en bevry hierdie jammerlike, ellendige 
siel uit haar nag, dan sal ek in die Naam van die 
Heer my asem op haar blaas en haar wek vir 
hierdie wêreld. En jy, broeder C, lei haar dan langs 
die weë van die Heer na haar plek van 
bestemming, ooreenkomstig die vryheid van haar 
liefde. Dit geskied so!' 
Nou gryp engel B in die ingewande van ons man 
en sê: 'In die Naam van die Heer, ontwaak en word 
vry, broeder, ooreenkomstig jou liefde. Laat dit so 
wees!' 
Nou sak aan hierdie kant, die sterflike omhulsel in 
die stof, maar aan die ander kant staan `n blinde 
siel op! 
Engel A kom nader en sê: 'Broeder, waarom is jy 
blind?' En die eers ontwaakte sê: 'Ek is blind. Maak 
my siende as jy kan, sodat ek te wete kan kom wat 
daar met my gebeur het, want al my pyne het nou 
opeens verdwyn!' 
Daarop asem A op die oë van die ontwaakte; die 
ontwaakte open hulle, kyk baie verbaas om hom 
heen en sien niemand, behalwe engel C. Hy vra 
hom: 'Wie is jy? En waar is ek? En wat het daar 
met my gebeur?' 
Die engel antwoord: 'Ek is `n boodskapper van 
God, die Heer Jesus Christus; ek is aangewese om 
jou te lei op die weë van die Heer, as jy dit wil. Jy 
het nou liggaamlik vir ewig gesterwe vir die 
uiterlike, materiële wêreld en bevind jou nou in die 
geesteswêreld. 
Hier staan twee weë vir jou oop; die weg na die 
Heer in die hemele, of die weg na die gebied waar 
die hel heers. Dit hang nou heeltemal van jou af, 
watter kant jy sal heengaan. Want sien, hier is jy 
volkome vry en kan jy doen wat jy wil. As jy jou 
deur my wil laat lei en my wil volg, dan doen jy 
goed daaraan. Maar as jy liewer jou eie lot wil 
bepaal, staan dit jou ook vry. Maar weet, dat daar 
maar één God, één Heer en één Regter is en dit is 
Jesus, wat in die wêreld gekruisig is! Hou jou slegs 
aan Hom, dan sal jy die ware lig en lewe bereik. Al 
die res sal bedrog wees in die skyn van jou eie 
fantasie, waarin jy nou leef en dit het jy nou van my 

verneem!' 
Daarop sê die ontwaakte: 'Maar dit is `n nuwe leer, 
wat in stryd is met die leer van Rome, dus `n 
kettery! En jy, wat die leer vir my, hier op hierdie 
eensame plek wil opdring, lyk eerder na `n 
afgesant van die hel te wees as van die hemel; 
verdwyn dus uit my oë en bring my verder nie in 
versoeking nie!' 
Dan sê engel C: 'Goed, jou vryheid ontslaan my in 
die Naam van die Heer Jesus van my sorg vir jou. 
Ontvang dus nou jou eie lig; laat dit so wees!' 
Daarop verdwyn engel C; die eers ontwaakte tree 
sy natuurlike sfeer binne en is op die manier as`t 
ware onder sy bekendes van die wêreld en 
herinner hom nouliks meer wat daar met hom 
gebeur het. Daar leef hy nou maar onwerklik soos 
op die wêreld, hy gaan voort om te doen wat hy op 
die wêreld gedoen het en bekommer hom nóg oor 
die hemel, nóg oor die hel en nog minder oor My, 
die Heer. Want dit is vir hom alles belaglike 
vaaghede, ewe onwerklik soos droombeelde, en 
elkeen wat hom daaraan herinner, word uit sy 
geselskap verwyder. 
Kyk, aan hierdie eerste voorbeeld kan julle nou al 
sien in watter 'water' ons groot, beroemde man 
geval het. Die volgende voorbeelde sal die 
onderwerp nog duideliker belig. 
 
 
 
 

 `n Geleerde neem afskeid van 
hierdie wêreld 

2 Augustus 1847 
Laat ons na die siekbed van `n geleerde gaan, vir 
wie se behoud van die aardse lewe, soos mens sê, 
geen kruid meer opgewasse is nie, en laat ons ook 
by hierdie tweede beroemde man kyk hoe dit met 
hom in sy laaste ure aan hierdie kant gesteld is en 
hoe hy aan die ander kant ontwaak en watter 
rigting sy liefde hom laat inslaan. 
Die man wat ons nou gaan sien, was op hierdie 
wêreld `n filosoof en terselfdertyd `n astronoom 'in 
optima forma'. 
Hierdie man het, in sy groot ywer om die sterre te 
bekyk en te bereken, `n leeftyd van ruim sewentig 
jaar bereik. Maar by `n langdurige sterrekykery op 
`n erg koue winteraand het hy sodanig afgekoel dat 
mens hom byna heeltemal verstyf by sy teleskoop 
aangetref het. Vandaar is hy toe onmiddellik deur 
sy vriende na sy verwarmde woning gebring en 
oombliklik van die beste moontlike hulp voorsien, 
waardeur hy na enkele ure weer in soverre versterk 
is dat hy sy sogenaamde 'laaste wilsbeskikking' 
aan sy vriende kenbaar kon maak. 
Dit lui so: 



'In die naam van die ondeurgrondelike godheid! 
Omdat mens nie kan weet hoe lank die onpeilbare 
noodlot `n mens die ellendige lewe nog sal laat 
behou en mens ook nie weet wat mens in die plek 
daarvoor sal kry nie, is dit my wil dat julle, my beste 
vriende, eers my lyk, as ek sou moet sterwe, deur 
balseming teen ontbinding bewaar en dit in `n goed 
afgeslote koperkis in `n grafkelder lê, waar daar 
alreeds verskillende van my mees geagte kollegas 
rus en in `n sekere sin op my wag. Plaas egter my 
inwendige organe, wat die eerste tot ontbinding 
oorgaan, op spiritus in `n spesiale organe urn en 
plaas dit in my museum op `n plek wat vir elkeen 
dadelik in die oog spring, sodat ek tenminste in die 
herinnering van die mense sal voortleef, as daar 
nie aan `n ander voortlewe na die dood van die 
liggaam te dinke is nie. 
Wat my vermoë betref, weet julle goed, my vriende, 
dat `n geleerde op hierdie wêreld selde meer besit 
as wat hy vir sy daaglikse geestelike en fisieke 
uitgawes nodig het, en so is dit dan nou ook by my, 
soos dit altyd was. Ek het nooit enige geldelike 
vermoë gehad nie en kan dus ook niks nalaat nie. 
Maar maak spoedig na my heengaan my nagelate 
effekte te gelde en delg daarmee alles wat ek julle 
direk aan die begin opgedra het. 
Stel my drie kinders wat nog lewe, wat almal goed 
versorg is, op hoogte wanneer ek nie meer daar is 
nie. My oudste seun, my oogappel, wat my vak 
gekies het, moet al my boeke en geskrifte erf en so 
spoedig moontlik my manuskripte wat nog nie 
gepubliseer is nie, in druk laat verskyn. 
Dit is my wil vir hierdie mooi sterrewêreld, wat ek 
voortaan nooit meer sal sien en bereken nie! 
Ag, hoe is die mens tog nie `n ellendige wese nie! 
Vol verhewe idees, vol boaardse verwagtinge, 
solank hy nog gesond op aarde rondwandel, maar 
op die rand van die graf verdwyn hulle almal soos 
lugkastele van `n kind en in hul plek tree die 
treurige werklikheid in, die dood as laaste moment 
van ons bestaan en met haar die vernietiging, wat 
geen grense ken nie! 
O vriende! Dit is `n swaar, verskriklike gedagte om 
van dié kant tot die 'nie wees' te gaan vir wie, soos 
ek nou, op die rand van die graf staan! My innerlike 
roep my toe: 'Jy sterf, jy sterf nou! Nog slegs 
enkele minute, dan het die swart nag van die ewige 
vernietiging oor jou hele wese gedaal!' O vriende, 
hierdie roep is verskriklik vir wie op die rand van die 
graf staan, en met die een oog nog na die 
vertroude mooi sterre kyk en met die ander die 
ewige, dooie nag sien, waar geen idee uit die 
vergane stof oprys, geen bewussyn, geen 
herinnering nie! 
Waarheen, waarheen sal die stof in duisend jaar 
verwaai wees? Welke orkaan sal dit uit die graf 
wegblaas, en watter seegolf sal dit dan weer 
verswelg, of welke ander graf? 
O vriende! Gee my iets te drinke, want ek het 

verskriklik dors! Spreek woorde van troos om my 
groot angs te temper! Gee my die beste wyn, en 
baie, sodat ek my nog eenmaal kan verkwik en 
bedrink en so die verskriklike dood makliker afwag! 
O vreeslike dood, grootste skande vir die verhewe 
menslike gees, wat sulke pragtige dinge geskape 
en ontdekkings gedoen het, wat hom tot groot eer 
strek! Hierdie gees moet nou sterwe, die grootste 
skande is sy loon; die dood, die ewige vernietiging! 
O noodlot, o godheid, as u ewige sterre kon geskep 
het, waarom dan nie `n onsterflike mens nie? O, 
wat `n dwaasheid moet daar in `n godheid wees 
wat behae daarin skep om die mees verhewe te 
skep, om hom daarna weer vir ewig te vernietig, of 
uit mense skandelike wurms of infusiediertjies te 
vorm! 
Moet ek dan sterwe? Waarom moet ek dan 
sterwe? Wat het ek gedoen, wat het miljoene 
mense gedoen, dat hulle moet sterwe? Werklik, in 
`n malhuis sou mens `n beter skeppingsnorm kon 
opgestel het as hierdie sterflike, wat ingestel is 
deur `n godheid, wat veronderstel is om uiters wys 
te wees!' 
Op dié oomblik maan die aanwesige vriende en 
artse ons astronoom tot rus wat hy, as hy weer wil 
genees, dringend nodig het. Want dit staan immers 
nog gladnie vas dat hy nou, as gevolg van hierdie 
weliswaar forse afkoeling, moes sterwe nie, maar 
wel sou sulke heftige gemoedsaandoenings hom 
werklik sy dierbare lewe kan kos. 
Hierdie vermaning het by ons astronoom egter baie 
min effek, want hy vaar daarna maar net des te 
heftiger uit en sê met opgewonde toon: 'Weg, weg 
met julle hulp! Weg met die ellendige, vervloekte 
lewe! As die mens nie ewig kan lewe nie, is die 
lewe die grootste en mees skandalige bedrieëry en 
is slegs die dood en is nie die waarheid nie! `n 
Wyse moet hom skaam vir so 'n afskuwelike lewe, 
wat slegs van vandag tot môre duur! Ek wil dus ook 
nie meer lewe nie! Ek het nou duisend keer meer 
`n hekel aan die miserabele lewe as aan die 
ellendigste dood; gee my dus gif, gee my `n sterk 
gif, sodat ek so vinnig moontlik van die afskuwelike 
lewe ontslae kan wees! Vervloek is so 'n lewe, so 'n 
muggielewe, en ewige skande aan die oerkrag of 
godheid of wat vir `n miserabele gees dit miskien 
ook is, wat die verhewe mens geen lewe kon of 
wou gee wat ook met die duur van die van die 
sterre gemeet kon word! Weg daarom met die 
lewe, weg met hierdie bedrieëry van `n godheid! As 
Hy die mens geen beter lewe kan gee nie, dan 
word Hy daarvoor bedank en mag Hy dit self hou! 
Dit gaan julle goed, my beste vriende, ek sterf, ek 
wil sterwe, ja, ek moet sterwe; want nou sou ek as 
verhewe mensegees nooit meer die skande van so 
'n foplewe kan verdra nie!' 
Nou maan die artse ons astronoom weer tot 
kalmte. Maar hy raak stil en gee geen antwoord 
meer nie. Die artse gee hom muskus, maar die 



gooi hy van hom af weg. Hulle vra hom om tog die 
medisyne te neem, maar hy sê niks meer nie en 
begin te roggel. Hulle begin hom te vrywe om hom 
uit hierdie letargie (slaapsug) te red, maar dit is 
tevergeefs. Na enkele ure hou die roggel weliswaar 
op, maar in plaas daarvan tree `n heftige delirium 
(waansin) op – so lyk dit vir die wêreld - waarin die 
astronoom met `n hoë, skel stem die volgende sê: 
'Waar is julle tog, julle mooi sterre, waarvan ek 
soveel hou? Skaam julle jul dalk vir my, dat julle jul 
lieflike aangesig vir my verberg? O, skaam julle nie 
vir my nie! Op julle wag immers dieselfde lot, wat 
my nou getref het. Ook julle sal sterwe, soos ek 
nou gesterwe het! Maar koester daarom geen wrok 
teenoor die swak Skepper, soos ek gedoen het nie. 
Want kyk, hy was beslis van goeie wil, maar het te 
weinig wysheid en krag, en daarom is al sy werke 
so broos en verganklik. Hy sou weliswaar beter 
daaraan gedoen het as hy nooit iets geskape het, 
waarvoor hy hom teenoor ons, sy wyse skepsele, 
maar net moet skaam; want in `n onvolmaakte 
werk sien jy nie die hand van `n volmaakte meester 
nie! Laat ons dus geen wrok meer koester teen die 
arme drommel van `n Skepper nie, wat op die 
lange duur nog moeite daarmee sal hê om, met die 
totale verganklikheid van al sy werke, nog homself 
ook in stand te hou. 
O, arme Skepper! Nou sien ek eers in dat jy wel `n 
baie goeie wese is en self die grootste vreugde sou 
gehad het as jou skepping beter geslaag het, maar: 
'Ultra posse nemo tenetur’. `n Skelm, wat iets beter 
wil doen as wat hy kan. Maar jy het nie bokant jou 
kragte beter gedoen nie, dus is jy ook geen skelm 
nie! - - - 
O, arme, goeie mens Jesus, wat aan die wêreld 
wel die mees wyse moraal gegee het, begelei deur 
verskillende skyn wondere! Jy het jou ook te veel 
op jou vermeende God-Vader verlaat, wat jou 
vanweë sy inherente swakheid juis toe in die steek 
gelaat het, toe dit die mees nodigste was om jou so 
kragtig moontlik te ondersteun, met `n almag 
waarmee jy jou vyande soos kaf kon verstrooi het! 
Toe jy aan die skandpaal gehang het, was dit 
natuurlik te laat om uit te roep: 'My God, my God, 
waarom het jy my verlaat!?' Want kyk, jou God het 
jou lankal verlaat, omdat sy krag nóg vir jou, nóg vir 
my behoud toereikend was! Hy het weliswaar 
gedoen wat hy kon en sou ook graag meer wou 
gedoen het, maar kyk, daarby geld altyd die 'ultra 
posse nemo tenetur!'  
Ag, hoe belaglik is dit tog nie! Nou het ek gesterwe 
en tog leef ek nog, soos `n gefopte esel! Die 
raarste van die hele saak is, dat dit nou vir my 
voorkom asof dit volstrek onmoontlik is om ooit te 
kan sterwe! Maar waar het die aarde nou tog heen 
geglip - en my goeie vriende? Ek sien weliswaar 
niks en hoor ook niks, behalwe net myself, maar ek 
is ondertussen by die volste bewussyn, en my 
herinnering is baie helder en reik tot ver verby my 
verblyf in die moederskoot. Dit is werklik 

eienaardig! Sou die godheid my dalk wil toon dat 
Hy tot meer in staat is as wat ek in my laaste ure 
van Hom verwag het? Of leef my liggaam nog op 
die allerlaaste oomblik van sy vernietiging en lyk 
my lewe nou soos die nagloei van die sonne, wat 
triljoene jare gelede uitgedoof is en slegs nog 
voortlewe in die uitstraling van hul lig deur die 
oneindige ruimte? 
Maar vir so 'n skynlewe, wat wiskundig korrek, ook 
wel ewig moet voortduur, omdat die uitgaande 
ligstraal nooit op `n eindige grens kan stuit en 
daarom nooit volledig kan ophou nie, is ek my nou 
te helder van myself bewus, ja duisendmaal 
helderder as ooit in my hele aardse lewe. Soos 
gesê, ek hoor en sien niks behalwe net myself nie. 
Aha, aha, stil nou! Ek het die indruk dat ek `n sagte 
gemompel hoor, `n gefluister! En ook wil `n sagte, 
baie soet slaap hom as`t ware van my meester 
maak. En tog is dit geen slaap nie - nee, nee, maar 
dit is, asof ek uit `n slaap moet wakker word. Maar 
nou stil, stil; ek hoor stemme uit die verte, bekende 
stemme, baie bekende stemme! Stil, hulle kom 
nader!'  
Nou verstom ons astronoom heeltemal en beweeg 
ook nie sy lippe meer nie, waaruit die rondom hom 
staande artse en vriende die gevolgtrekking maak 
dat dit nou volledig met hom afgeloop was; temeer 
omdat die helfte van die woorde wat hier 
weergegee is, deur die omstanders, meer as `n 
roggelende gekraai verneem was as die 
geartikuleerde uitdrukking van die vermeende 
innerlike fantasie van die verstywende organisme. 
Die artse grype nog wel na die mees ekstreme 
middele om hom weer tot lewe te wek, maar dit 
was vrugteloos. Toe laat hulle die astronoom, wat 
volgens hul mening in `n diep letargie (slaap) was, 
met rus en wag die natuurlike loop van die 
gebeurtenis af. Hulle wag egter tevergeefs, want 
die natuur gee niks verder te sien as die werklike 
liggaamlike dood nie. 
Waar vir die artse egter die 'ultima linea rerum' 
bereik is, neem hulle afskeid. En ons neem ook 
afskeid, maar nie soos die artse nie, maar as 
geeste, wat die aarde gestorwe man ook in die 
hiernamaals kan volg en kan gadeslaan wat hy 
daar sal doen en waarheen hy hom sal wend. 
Kyk, daar lê hy nog presies soos op die wêreld op 
sy bed, en verder is daar niemand, behalwe die 
drie engele wat julle al ken. En daar agter die drie 
boodskappers nog iemand! 
Luister, hy spreek nog en sê: 'Kyk, nou hoor ek 
weer niks. Wat was dit dan so ewe vir akoestiese 
bedrog? Hm, nou is alles weer muisstil. Is ek eintlik 
nog daar, of is dit afgeloop met my? O, afgeloop is 
dit in geen geval nie, want ek voel myself immers, 
ek is baie helder van myself bewus, ek dink, ek 
herinner my haarfyn aan alles wat ek ooit gedoen 
het; slegs die nag, die godvergete nag, die wil nie 
wyk nie! Ek sal vir die wis en die onwis tog net 



gaan roep, en wel so hard as moontlik. Miskien sal 
iemand my tog toevallig hoor. Hallo! Is daar iemand 
in my omgewing, wat my uit hierdie nag kan help? 
Help my, as daar toevallig iemand in my omgewing 
is!' 
Nou meld boodskapper A hom aan en sê vir 
boodskapper B: 'Broeder, tel hom uit sy graf!' 
Boodskapper B buig hom nou oor die astronoom 
en sê: 'Aan jou geskied soos die Heer van alle lewe 
en Sy ewig onveranderlike wil! Staan op uit die 
aardse graf van jou stoflike liggaam, aardse 
broeder!' 
Kyk, nou staan die astronoom op dieselfde oomblik 
op en sy liggaam val soos `n opgeloste newel 
terug! Maar die astronoom roep: 'Broeder, noudat 
jy my uit die graf gehaal het, haal my dan ook uit 
my nag!' En boodskapper C sê: 'Aldus is dit van die 
ewigheid die wil van die Heer, wat al Sy skepsele, 
en veral Sy kinders lig gee en met geopende oë in 
die lig sal wandel. Open dus jou onsterflike oë en 
sien en aanskou wat jou behaag. Laat dit so wees!'  
Nou open die astronoom vir die eerste keer sy oë 
in die geestelike wêreld en sien baie duidelik sy 
omgewing. Hy is opreg bly, omdat hy volgens wat 
hy dink, nou weer mense sien asook die bodem 
waarop hy staan. Maar nou vra hy: 'Beste vriende, 
wie is julle eintlik? En waar is ek? Want dit kom my 
hier vir `n deel baie vertroud en vir `n deel tog ook 
weer baie vreemd voor. Ook is ek so lig en 
ongewoon gesond, en ek begryp nie goed hoe ek 
hier gekom het nie en hoe die krag van julle 
woorde my siende gemaak het nie. Want ek was 
werklik heeltemal blind. 
Engel A sê: 'Jy het vir die wêreld, wat jou liggaam 
betref, gesterwe en is nou vir ewig lewendig, wat 
jou siel en jou gees betref - hier in die eintlike, ware 
wêreld van die lewe van die geeste. Ons drie is 
engele van die Heer, en is na jou toe gestuur om 
jou te wek en op die korrekte weg te lei na die 
Heer, jou God en ons God, na jou Vader vol liefde, 
geduld en erbarming, wat ook ons Vader is en 
heilig, meer as heilig en wat jy in jou laaste uur op 
aarde `n 'swak godheid' genoem het, omdat jy blind 
was, maar wat jou alles vergewe is, omdat jy blind 
en swak was! Nou weet jy alles; handel 
daarvolgens, dan sal jy, net soos ons, vir ewig 
meer as salig wees!'  
Die astronoom sê: 'Broeders, vriende van God, lei 
my waarheen julle wil, ek volg julle! Maar as ek ooit 
die eindelose genade deelagtig sou word om God 
te mag aanskou, versterk my dan geweldig! Want 
ek voel my vir ewig te ellendig en met smaad 
oorlaai en onwaardig om die allerheiligste aanblik 
te verdra! Maar daar sien ek nog iemand wat baie 
vriendelik na ons kyk! Wie is hierdie voortreflike 
man? Seker ook `n boodskapper van die hemele?'  
A sê: 'Ja, meer `n boodskapper van alle hemele. 
Gaan na Hom toe, die weg na Hom is kort. Hy sal 
dit self aan jou openbaar'. 

Die astronoom gaan na Hom toe, en die betrokke 
Man kom hom tegemoet en sê: 'Broeder, ken jy My 
dan nie?' En die astronoom antwoord: Hoe sou ek 
jou moet ken, ek sien jou tog vir die eerste keer. 
Wie is jy dan, liefdevolle, voortreflike broeder?' 
Die vriendelike Man sê: 'Kyk na My wondtekens! 
Sien, Ek is jou swak Jesus en kom jou tegemoet 
om jou swakheid met My swakheid te ondersteun, 
want as Ek jou met My krag tegemoet sou kom, 
sou jy geen lewe hê nie! Want weet, elke 
beginnende lewe is `n teer plant, wat nie sonder lug 
gedy nie, maar `n orkaan dood die lewe van die 
plant. Daarom is Ek nou ook `n suggie wind wat jou 
tegemoet kom om jou tot lewe te wek, en geen 
orkaan om jou te vernietig nie. Wees lief vir My, 
soos wat Ek jou van die ewigheid af liefhet, dan sal 
jy die ware ewige lewe hê!'   
Die astronoom sê; 'O, my mees geliefde Jesus! U 
is dus Hy, wat die bewoners van die aarde die 
voortreflikste leer gegee het, terwyl hulle U 
daarvoor gekruisig het? Leer my die korrekte weg 
wat na God lei en wat U onderrig het; deur my sal 
U nooit gekruisig word daarvoor nie! Maar, as dit 
moontlik is, laat my daarby, tewens die groot 
skepping, waarmee ek my hele lewe lank soseer 
besig mee was, in alle klaarheid waarneem.' 
Jesus sê: 'Jou weg na God sal nie lank wees nie, 
as jy hom dadelik wil betree; maar as jy eers jou 
sterre grondig wil ondersoek, sal jy `n lang weg te 
gaan hê. Kies nou, wat jy die eerste wil hê!' 
Die astronoom sê: 'My geliefde Jesus, kyk, vir God 
is ek nog lank nie ryp nie. Help my dus, as U kan, 
om in die sterre ryp te word'. 
Die Heer sê: 'Dit geskied volgens jou liefde! Kies 
één van hierdie drie engele, wat jou sal lei en jou 
aan die einde van die reis sal toon Wie jou 
vermeende Jesus is, wat jy ken as `n mens wat 
gekruisig was!'  
Sien nou opnuut hoe hierdie astronoom sy 'water' 
soek en slegs daarin na My toe wil swem, sonder 
om te bedink dat Ek al by hom en hy by My was! 
Behoed julle dus teen die geleerde water van die 
sterrekundiges en geoloë, want die drywende krag 
daarvan is nie na My gerig nie, maar na die liefde 
vir die vakgebied van die geleerdes! Vir die doel 
dien die taamlike lang voorbeeld. Amen. 
 
 
 
 
 
 
 
 
 
 
 



 
 
 
 
 
 
 
 
 

Die laatste uur van `n ryk man 
3 Augustus 1847 
Daar staan ons alweer by die sterfbed van `n man 
wat baie ryk was en sy rykdom regmatig beheer 
het, sy kinders so goed as moontlik opgevoed en 
daarby steeds die armes baie goed behandel het. 
Weliswaar het hy in ruil daarvoor, so nou en dan 
ook wel net `n sogenaamde genoeglike uurtjie 
deurgebring by die arm jong meisies, wat vir een 
dukaat vir allerlei plesiertjies te kry is. Daarnaas het 
hy egter ook groot waarde aan die Heilige Skrif 
geheg, het dikwels en ywerig daarin gelees en het 
vas geglo dat Jesus die eintlike JaHWeH is, want 
hy het dit geleer uit die werke van Swedenborg, 
van wie hy in sy vrye ure, op enkele klein werkies 
na, alles gelees het.    
Die belesenheid het hom egter ook baie opvlieënd 
gemaak as hy iemand onverskillig of selfs smadelik 
oor Jesus hoor praat, en as so 'n 'antichris' hom 
daar in sy geselskap bevind, dan moet hy hom 
betyds uit die voete maak, omdat hy anders baie 
onvanpaste, handtastelike gevolge moes vrees. 
Kortom, ons man was `n volmaakte, streng held vir 
die suiwer Christendom.  
Op taamlike ver gevorderde leeftyd word hy 
ewenwel siek, as gevolg van `n groot feesmaal 
waarby hy te veel van die goeie geniet het en 
waarby sy bloed deur die kragtige wyn te erg verhit 
geraak het, maar veral deurdat hy hom, na die 
maaltyd, twee keer te goed gedoen het aan `n 
liggaamlik baie weelderige jong vrou. 
Toe ons man na die ekspedisie tuis kom, voel hy `n 
ligte duiseligheid, wat hy as `n klein roes beskou. 
(babelas) Maar hy vergis hom. Nouliks het hy op 
die punt gestaan om in die bed te spring, of sy 
voete weier hom hul diens. Hy sak bewusteloos 
inmekaar en was soos julle gewoonlik sê, ook al 
morsdood.  
Dat sy mense erg geskrik het en alles op alles 
gedoen het om hul huisvader weer by te bring, 
spreek vanself. Maar dit was vergeefse moeite, 
want wat eenmaal deur die engelegeeste gehaal is, 
ontwaak nie meer vir hierdie wêreld nie. 
Daar is by hierdie man, aan hierdie kant, dus nie 
veel meer te sien en te hoor nie; daarom sal ons 
onsself ook dadelik na die geesteswêreld begewe 
om te sien hoe ons man dan daaraan toe is, wat hy 

doen en waar hy hom heen wend. 
Julle moet egter weet dat die mense, wat deur `n 
totale beroerte getref word, gladnie weet en ook nie 
in die minste merk dat, en hoe hulle gesterwe het 
nie. Hulle ondervind geen verandering nie, nóg in 
hul huislike lewe soos hulle dit op aarde gehad het, 
nóg in hul gesondheidstoestand, behalwe dat hulle 
heeltemal gesond is, wat hulle egter op die wêreld 
gewoonlik ook al was. Ook sien hulle geen engele 
nie, alhoewel hy homself digby hulle bevind, en hy 
bemerk ook nie die minste uit die geesteswêreld 
nie, waarin hy hom tog geheel en al bevind. 
Kortom, hy is in alle opsigte as`t ware nog 
heeltemal op die wêreld. Hy eet en drink, hy lewe in 
sy bekende omgewing, in sy huis en in sy gesin, 
waar daar so gesê geen dierbare hoof ontbreek 
nie. 
Presies so was en is dit nou ook met ons man. 
Julle sien hom nou reeds in die geesteswêreld! Hy 
klim vreugdevol in sy bed in die welbekende 
slaapvertrek, wat hier tot in die kleinste detail met 
alles ingerig is soos op aarde.  
Sien, hoe behaaglik hy hom in die bed uitstrek en 
probeer en verwag om te slaap. Die enigste wat 
ons man nou enigsins verbaas, is dat hy hierdie 
keer nie aan die slaap val nie, want geeste ken 
geen slaap nie. Hulle ken wel `n ooreenkomstige 
toestand, wat rus heet, maar wat in wese nie die 
minste ooreenkoms het met die aardse slaap nie. 
Laat ons nou na ons man self luister en sien hoe hy 
hom in sy nuwe toestand gedra en watter indruk hy 
daarvan het. Hoor wat hy nou in sy bed sê: 'Lini, 
slaap jy?' Lini (sy vrou) rig haar op en vra: 'Wat wil 
jy hê, liewe Leopold, makeer jy iets?' (NB: vrou en 
kinders en verdere huisgenote is deur spesiaal 
daartoe geroepe geeste as`t ware verborge 
verteenwoordig). Die man sê: 'Nee, ek makeer 
niks, ek is gode sy dank kerngesond. Ek kan net 
nie aan die slaap raak nie; ek het nie eers die 
minste neiging daartoe nie. Gaan haal my 
slaappille, ek sal `n paar daarvan inneem, miskien 
geluk dit dan wel'. 
Lini staan op en voldoen aan die wil van haar man. 
Die pille is nou ingeneem, maar die slaap bly nog 
steeds uit. 
Na `n rukkie sê die man: 'Lini, gee my daar nog `n 
paar, want ek kan die slaap nog nie vat nie; ek 
word maar net helderder, in plaas van slaperiger'. 
Lini sê: 'Ag, laat die pille tog staan, jy sal nog jou 
maag daarmee bederf. Kom lê liewer by my, dan 
sal jy daardeur miskien vroeër aan die slaap raak, 
as jy absoluut dan wil slaap’.   
Die man sê ietwat bedremmeld: 'Ja, liewe Lini, dit 
sal nou by my ietwat moeilik gaan, want jy weet 
immers wel dat ek na `n groot feesmaal nooit 
daartoe in staat is nie. Dan weier die natuur my 
immers altyd die vereiste diens. Gee my dus tog 
maar liewer `n paar pille!' 
Die vrou sê: 'Eienaardig, my beste eggenoot! Daar 



word tog beweer, dat die ryk, godvresende Leopold 
na sulke feesmaaltye gewoonlik na `n sekere Cilli 
gaan en daar sy mannetjie soseer staan, dat `n 
jongman dit as `n voorbeeld sou kan neem. Maar 
as daarna tuis, die troue, weliswaar al ietwat ouer 
Lini, laat merk dat sy Leopold se vrou is en soms 
om bepaalde redes ook nie kan slaap nie, dan het 
Leopold altyd duisend teosofiese, filosofiese en 
God weet watter redes nog meer, om nie aan die 
redelike en bowendien ook baie sporadiese 
voorkomende verlange van sy vrou tegemoet te 
kom nie! Kyk, Leopold, jou vriend van die waarheid, 
wat dink jy diep in jouself daarvan dat jy my, jou 
altyd baie troue vrou, so smadelik en werklik 
skynheilig belieg het? Hoe dikwels het jy my nie die 
skandelikheid van egbreuk in die felste kleure 
geskilder nie! Maar wat sê jy nou van jouself, as ek 
jou glashelder kan aantoon dat jyself `n egbreker 
is?!'  
Totaal oorbluf sê die man: 'Lini, liewe vrou, hoe 
weet jy sulke dinge oor my? Werklik, so iets sou ek 
slegs in `n swaar roes kon gedoen het, en as ek dit 
gedoen het, dan reken ek daarop dat jy met so 'n 
menslike swakheid van my ook Christelike geduld 
sal hê en verder geen gebruik daarvan sal maak 
wat vir ons huis onterend is nie. Wees verstandig, 
liewe vrou, wees verstandig en spreek nie meer 
daaroor nie; want weet jy, ek het jou tog baie, baie 
lief! Wees maar weer goed, wees goed, my liewe 
vroutjie; ek sal so iets my hele lewe nooit weer 
doen nie!'  
Lini sê: 'Dit glo ek ook. As mens sy hele lewe al so 
geleef het en sy troue vrou minstens elke veertien 
dae een keer bedrieg het en hom al `n paar keer `n 
afskuwelike siekte op die hals gehaal het, dan word 
dit miskien wel net tyd om van sodanige dinge af te 
sien, waaroor in die Skrif geskrywe staan: 
'Hoereerders en egbrekers sal die hemelryk nie 
binnegaan nie'. Sê my, my man, wat in die 
godgeleerdheid goed onderlê is, wat sou jy nou 
doen as die Heer jou skielik na Hom toe sou roep? 
Hoe sou dit dan met jou saligheid lyk? Of het jy van 
die Heer miskien `n skriftelike waarborg dat Hy jou 
solank sal laat lewe, totdat jy jou lewe 
fundamenteel sal verbeter? Vanweë Cilli sou ek 
nog niks wou gesê het nie; maar die onmiskenbare 
sinlike neiging wat jy ons eie oudste dogter laat 
merk het, nog voor sy getrou het, op `n manier wat 
vir jou `n ewige skandvlek voor God en alle mense, 
as hulle dit sou geweet het, op jou godgeleerde 
voorhoof gedruk het; sê net, wat moet ek dan 
daarvan sê? Of wat sal God daarvan sê?' 
Nog baie meer oorbluf sê die man: ‘O vrou, jy begin 
my werklik te martel. Weliswaar volkome tereg, 
helaas, want dit sou meer as onnosel van my wees 
as ek dit teenoor jou sou ontken. Maar tog doen dit 
my pyn aan, en ek begryp gladnie dat jy, vir sover 
ek weet, ooit iets daarvan gedurende ons hele 
huwelik gesê het nie, en nou alle sluise skielik 
oopmaak en my reëlreg wil vernietig! 

Bedink, dat ons mense almal swak is in ons vlees, 
ook al is die gees hoe gewillig, dan sal jy my al my 
swakhede maklik vergewe! Bedink, dat die Heer 
die egbreekster nie veroordeel het nie; dan sal `n 
berouvolle egbreker ook wel erbarming by Hom 
vind! Oordeel ook jy, liewe vrou, my nie; want ek 
beken dit en het berou oor my groot skuld teenoor 
jou en ook oor die ellendige vergryp teenoor ons 
getroude dogter! Mag die Heer Jesus dit my 
vergewe, soos jy my vergewe het!'  
Die skynvrou sê: 'Goed dan, alles wat gebeur het, 
is jou volkome vergewe. Maar sorg daarvoor dat jy 
in die toekoms geen gebruik meer maak van jou 
voorgewende swakheid nie, anders sal jy weinig 
seën hê van my baie groot toegeeflikheid! Ek sal 
jou dus nog `n tyd verdra en sien hoe dit gaan! - 
Maar slaap sal jy nooit meer nie, want kyk en 
luister; jy is nie meer op die aarde nie, maar in die 
geesteswêreld! En Ek, wat jy vir jou dikwels 
bedriegde vrou aansien, is nie jou vrou nie, maar 
kyk hier: Ek is jou Heer en jou God! Bly, as jy dit 
wil, soos jy is; maar as jy verder wil kom, volg My 
dan uit hierdie ou skandkamer van jou!' 
Die man herken My en val sonder woorde voor My 
op sy aangesig neer. 
Ek sê egter vir hom: 'Rig jou op, want jou liefde is 
groter as jou sonde; daarom is dit jou alles 
vergewe. Maar by My kan jy nog nie bly, solank 
daar nog baie van die aardse aan jou kleef nie. 
Maar sien, daar staan engele gereed; die sal jou 
langs die korrekte weë lei. En as jou aardse huis 
deur hierdie leiers met nood en armoede geslaan 
sal wees, dan sal jy by My vir ewig `n nuwe woning 
vind. Amen!' 
Kyk, dit is weer `n ander 'water'. Sommiges bly 
langer in hul natuurlike toestand as die van ons 
man, wat as voorbeeld dien; maar sy natuurlik-
geestelike toestand duur maar baie kort, omdat hy 
op hierdie wêreld baie goed uit liefde gedoen het 
en omdat hy onmiddellik ernstige berou oor sy 
vergryp getoon het.  
 
 
 
 
 
 
 
 
 
 
 
 
 
 
 
 



 
 
 
 
 
 
 
 
 

Die vroeë dood van `n bon-vivant 
(pierewaaier) 

5 Augustus 1874 
Nou volg die laaste uur en die vroeë dood van `n 
laventelhaan, wat behalwe rook, dobbel, lekker eet, 
hom bedrink, alle mooi vrouens die hof maak, 
voortreflik dans en die speel van walse op `n 
vleuelklavier – ter wille van hierdie mooi wêreld, nie 
baie anders kon doen nie, hoewel hy bykans sy 
hele tyd op kolleges en universiteite deurgebring 
het. Ons het hier `n getoonde eksemplaar van `n 
laventelhaan en hy was die seun van taamlik ryk 
ouers, wat hul veelbelowende, buitengewone 
vertroetelde seun natuurlik maar net laat studeer 
het, sodra hy die abc geleer het. 
Maar sodat die teer knapie, wat met die swaar 
studie van die Latyn, dit tog maar nie te moeilik sou 
hê nie, was hy ten eerste in `n baie goeie koshuis 
onderdak gebring, sodat hy behoorlik te ete sou hê 
en in natuurlike opsig sou toeneem, natuurlik nie in 
wysheid en genade voor God en die mense nie, 
maar slegs wat sy liggaam betref. En om te 
voorkom dat die inspannende studies hom al te 
veel sou uitput, mog hy elke jaar doebleer, 
(verdubbel of herhaal) ingeval hy nie in staat sou 
wees, natuurlik met baie weinig inspanning, om `n 
leergang in één jaar te deurloop nie. Vir die doel 
word telkens ook die professore, by name op die 
laere skole, op passende wyse gepaai en was daar 
vir elke onderwerp `n sagmoedige huisleraar 
aangeneem. 
Op hierdie manier pamperlang die mens ons 
student weliswaar maar net deur die laer skole 
heen; daar word by hom op die manier maar net 
weinig of niks in sy hoof tuis gebring nie. Die 
gevolg daarvan was, dat hy later op die hoëre skole 
bly vassteek het. En omdat hy gewoonlik `n hekel 
aan studeer gehad het, lê hy hom dan ook 
hoofsaaklik toe op die hierbo genoemde vrye 
kunste, by name op die rook, dobbel, buitensporige 
eet en drink, ens. 
Nadat hy sy studies voltooi het en oral 
middelmatige eksamens afgelê het, beproef hy 
weliswaar sy geluk in die kanselary (ambassade), 
maar die lug van papier en ink staan hom nie aan 
nie; van sy moeder kry hy immers altyd soveel 
geld, dat hy ook sonder kanselary `n lewe as `n 

kavalier (metgesel van dames by danse) kon lei. Daarby 
maak hy alle edel meisies die hof en maak hy 
huweliksvoorstelle aan die een na die ander, 
waardeur dit dan ook gebeur, dat suiwer deur die 
opwek van verwagtinge op `n huwelik, baie van die 
deur hom aangebode liefdes inderdaad in 
verwagting, maar sonder huwelik raak.  
Behalwe vir hierdie liefdes, wat met blinde hoop en 
daardeur, soos opgemerk, dikwels met `n 
weliswaar onaangename, maar daarenteen 
lewende verwagting bedeel word, lê ons 
'staatsman' hom ook toe op ander vroulike wesens 
wat hy, sonder om eers met hulle oor trou te spreek 
en hoop te wek, altyd vir `n klein vergoeding kon 
kry en waarby hy nie bang hoef te gewees het dat 
hierdie skoonhede, deur hom, in `n ander staat van 
verwagting sou raak nie.  
Maar daarby gebeur dit dan ook dikwels, dat hy 
met sifilis in alle grade te make kry en ten slotte so 
hewig, dat selfs die mees ervare artse op die 
terrein, hom geen advies of hulp meer kon bied nie. 
Algehele uitdroging van die natuurlike lewensappe 
was die gevolg van hierdie lughartige leefwyse, vir 
welke kwaad Ek, die Heer, by die skep van die 
wêreld helaas suiwer vergeet het om `n 
'genesende kruidjie' te skep. Vandaar dat ons klein 
laventelhaan hom as ook ‘nolens volens’ gereed 
moes maak om te sterwe. Natuurlik wel `n baie 
onaangename verskynsel vir `n modieuse 
jongeling, wat die wêreld met haar soete 
venusvreugde so buitengewoon lief gekry het. 
Maar dit is nou eenmaal so, dat elkeen die weg van 
die vlees moet gaan. En so moes ten slotte ook 
hierdie laventelhaan, wat sy grootste saligheid in 
die vlees gevind het, des te meer die eintlike 'weg 
van die vlees' gaan. 
Kyk net na die bed, hoe hy homself kromtrek en 
ineenkrimp en na lug en water snak; maar hy kry 
niks meer na binne nie, omdat al sy slukspiere 
uitgedroog is en nie meer in staat is om ook maar 
één druppel water na sy maag te bring nie. Sy 
asem is kort en baie pynlik, omdat die longe al 
bykans heeltemal verdroog het. Ook sy stem is 
heeltemal gebars; slegs kort, kragtelose halwe 
woorde kan hy nog onder groot pyn uitstoot, en 
daarby klink die klank soos die van `n slegte fagot 
in die hande van `n leerling. Hy sou nog wel soos 
`n laventelhaan wil vloek en ten slotte ook nog wel 
enkele geleerde frases uit Voltaire of Sir Walter 
Scott wil stamel; maar die algehele uitdroging staan 
dit nie toe nie, en die hewige pyne in alle verborge 
lewenshoekies gee hom ook nie tyd om sy 
gedagtes nog een keer vir die doel op één punt te 
konsentreer nie. Vandaar dat hy daar stom en 
roggelend lê, slegs af en toe stoot hy `n skril, 
krakende fagotklank uit sy volkome uitgedroogde 
keel.  
Kyk, so verloop die einde van sulke woestelinge op 
aarde dikwels. En omdat ons aan hierdie kant ook 
niks meer te bekyk het nie, omdat die dood enige 



oomblik kan intree, sal ons onsself dadelik na die 
ander kant wend en kyk hoe ons 'man' daar sal 
binnekom.  
kyk, daar is sy bed, net soos op die wêreld! Nog 
steeds lê hy op dieselfde manier daarin. Maar 
tegelykertyd sien julle by sy bed `n engel staan met 
`n brandende fakkel in sy hand, om met die 
geestelike vlam daarvan die laatste druppels 
lewensap van die laventelhaan te vernietig!  
By sulke mense verskyn daar maar een engel, 
omdat die siel en die gees by hulle so goed as 
dood is. Slegs die wurgengel, wat oor die vlees en 
die senuweegees aangestel is, het hier iets te 
doen, naamlik dat hy die vlees en die 
senuweegees so hewig moontlik pynig en brand, 
om daardeur die uiteengerafelde sielereste en 
hierin die eweneens verbryselde gees in die 
senuweegees terug te drywe, en op die manier die 
aldus sterwende mens teen die ewige dood 
bewaar! 
Hy (die engel) sal by hierdie mens ook niks sê nie, 
maar hom slegs met sy fakkel vanuit die natuurlike 
wêreld na die geestelike wêreld oorbrand; dit is wat 
daar gewoonlik met hierdie mense gebeur en ook 
moet gebeur, omdat hulle sonder die laaste 
genadige ingryp, hul hele bestaan sou verloor. 
Hierdie handeling is dieselfde as die in die 
aangetekende heidense sage van Prometheus. 
Want die meer geestelik ingestelde oermense het 
sodanige verrigtinge in die geesteswêreld gesien, 
wat destyds ewenwel baie meer sporadies 
voorgekom het, as in hierdie tyd, wat baie sinliker is 
as Sodom en Gomorra. Daarvan het dan ook nog 
sages bewaar gebly, wat egter na enkele duisende 
jare uiters misvormd geraak het. 
Hier dien hom ook weer dieselfde Prometheus aan 
in sy eintlike, nie misvormde werk. Maar kyk, nou 
het die eensame engel sy werk voltooi en die vlees 
van ons bon-vivant (pierewaaier) blyk geheel en al 
tot as te verbrand het. Kyk nou, uit die as verrys 
baie langsaam en traag, geen pragtige, verjongde 
voël Phoenix nie, o nee, maar `n dom aap, wat lyk 
soos `n ou, afgeleefde bobbejaan! Hy is heeltemal 
stom, hy kan slegs ietwat sien. 
Die dierlike uiterlike vind sy oorsaak in die feit dat 
sulke mense gedurende hul woeste lewe die fynere 
spesifieke menslike sielsdeeltjies volkome deur hul 
wellus verspil het en slegs die growwer dierlike 
deeltjies oorhou. By hierdie man het die apesiel 
tenminste nog oorgebly. Maar daar is ander, wat 
hulleself tot die afskuwelikste amfibieë verwerk! 
By hierdie mens is die 'water van sy lewe' ook nog 
nie vas te stel nie; want nou moet hy, soos julle 
gewoonlik sê, 'die weiding in' en word hy oorgedra 
aan geeste wat oor sulke ontaarde dieresiele gestel 
is. Miskien speel hulle met baie vlyt in honderd jaar 
klaar om hierdie siel weer `n menslike gedaante te 
laat aanneem. 
Meer kan daar nie oor hierdie siel beskryf word nie; 

daarom die volgende keer `n ander voorbeeld. 
 
 
 
 
 
 
 
 
 
 
 
 
 
 
 
 
 
 
 
 
 
 

Die skielike einde van `n wulpse 
meisie 

6 Augustus 1847 
Hier volg nog `n vroegtydige dood, en wel van `n 
jong meisie wat `n erge modesot was en haar op `n 
bal teveel aan dans oorgegee het om daarmee `n 
jong, ryk bruidegom in te palm. Maar in plaas 
daarvan het sy haar in `n vroeë dood ingedans. 
`n Jong, buitengewone bevallige meisie, met `n 
pragtige liggaam van negentien jaar, word 
uitgenooi na `n vername geselskapsbal, wat die 
uitnodiging, natuurlik met die toestemming van 
haar ouers, baie bereidwillig aanneem. Onmiddellik 
word die modewinkels grondig deursoek, waar daar 
onder duisend artikels, tog nog gelukkig één artikel 
te vinde was, wat ons uitgenooide skone sou beval. 
Nou gaan sy na die belangrikste mode kleremaker 
met die bedoeling om die jurk, nie net volgens die 
laatste Paryse of Londense nie, maar as dit 
moontlik was, volgens die laatste Mediterreense of 
New Yorkse mode te laat maak. Want op so 'n 
stralende bal moes mens tog met iets 
buitengewoons verskyn, om groot opsien daarmee 
te baar en moet as `n uitsonderlike verskyning 
beskou word! 
Die kleremaker sien die opdrag met angs en 
bewing tegemoet, want hy ken sy kliënte goed en 
weet hoe puntenerig sy by sulke geleenthede is. Hy 
doen dus sy uiterste bes en maak werklik `n 
meesterstuk van `n baljurk, tot volle tevredenheid 
van sy klant. Die jurk kon sonder korset gedra word 



en tog met baie fyn elastiese bande die liggaam so 
strak saamtrek, dat ons heldin rondom haar middel 
dunner was as om haar slanke hals. 
Hierdie New Yorkse modieuse japon was egter die 
oorsaak van haar vroeë en bykans skielike dood; 
want toe sy die koningin van skoonheid en grasie 
op die bal was, dans sy soveel met `n jong, ryk 
aap, wat buitengewoon in haar smaak val, dat daar 
`n groot bloedvat in haar te styf saamgeperste 
longe bars en sy as gevolg van die hewige 
bloedverlies wat daardeur ontstaan het, binne 
enkele minute `n lyk was.  
Toe sy op die dansvloer inmekaar sak en daar `n 
stroom bloed uit haar roosrooi mond golf, tot 
ontsetting van die talryke, ook nie so lossies 
ingesnoerde meisies en dames nie, haas haar 
ouers, verwante en artse natuurlik na haar toe, ruk 
die klere van haar lyf af, giet yskoue water oor haar 
heen en gee haar medisyne, wat sy egter, 
aangesien sy volkome dood was, natuurlik nie 
meer kon inneem nie. 
Almal huil en weeklaag luid. Die ouers en die 
ridderlike aap van `n aanbidder trek van wanhoop 
hulle hare uit hulle hoof. Ander vervloek so 'n 
noodlot en ander beklaag weer die ongelukkige. 
Baie verlaat die danssaal en neem `n heilsame 
skrik saam huistoe, wat natuurlik niks meer 
uitwerking het, as by muise wat deur `n 
geweerskoot van die dak af gejaag word.  
Hier in die geval sal ons in die geesteswêreld nie 
veel van belang te siene kry nie; maar desondanks 
moet julle sien hoe sulke oorgange na die 
geesteswêreld lyk. 
Kyk, daar lê ons heldin nog inmekaar getrek op die 
met bloed besmeerde grond, en op `n afstand sien 
julle `n engelgees staan, wat die arms voor sy bors 
gekruis het. Sy gelaat verraai droefheid, d.w.s. `n 
soort weemoed, wat so 'n beskermgees voel by 
sulke gevalle van opperste dwaasheid van die 
mense, wanneer hy, met al sy sorg, hulle nie kan 
help nie. 
Maar wat sal hierdie treurende engel nou hier 
doen? Kyk, hy gaan na die meisie toe, wat ook in 
die geesteswêreld as `n lyk sigbaar is. Nou is hy by 
haar en sê: 'O, jou dwase wese! Wat moet ek nou 
by jou opwek, aangesien alles aan jou dood is, 
waar ek ookal kyk! O Heer, sien genadig op haar 
neer! Hier is die krag wat U my verleen het nie 
toereikend nie; strek daarom U almagtige hand uit 
en doen met hierdie dwase vrou na U welbehae!' 
Kyk, daar kom al `n ander, baie vurige engel! Nou 
is hy daar, en kyk, sy vuur gryp die dooie aan en 
verteer haar in `n oogwenk tot as (in die natuurlike 
wêreld kan dit nie opgemerk word nie, omdat 
hierdie handeling slegs die sieleliggaam betref). 
Nou begin daar in die as iets te beweeg. Die engel 
bid bokant hierdie as. Die laaste woorde van sy 
gebed is: 'Heer, laat U wil geskied!' 
Daarna verlaat die tweede engel die as, wat steeds 

sterker beweeg; maar die eerste engel bly. Die 
beweging is niks anders as die opnuut rangskikking 
van die geheel verwoeste, verstrooide en volslae 
ontredderde sieledeeltjies, wat nou regstreeks deur 
My krag gebeur. Nou sal ook dadelik blyk, hoeveel 
en wat daar nog van die siel van die meisie 
oorgebly het! 
Kyk, nou styg daar `n donkergrys wolkie op! Die 
wolkie kry steeds meer vorm. En kyk, daar sien ons 
al `n gedaante, wat julle stellig met niks soortgelyks 
op aarde kan vergelyk nie. Die hoof lyk soos die 
van `n vlermuis, die liggaam lyk soos die van `n 
reusagtige sprinkaan, die hande is soos gansvoete, 
en die voete lyk soos die van `n ooievaar! Hoe 
beval hierdie mode julle nou, as vrug van die 
wêreldse mode? Die mode pla egter nie so erg nie; 
maar dat hierdie dwase vrou, byna soos `n 
selfmoordenares, miskien nooit die liggebiede van 
die hemel sal betree nie, dit is iets anders! 
Daar sal waarskynlik enkele honderde jare verloop, 
voordat sy weer `n menslike gedaante sal kry, en 
wel slegs op `n baie pynlike manier! Daarna sal sy 
in die geestesryk wees wat albino's by julle is, 
naamlik ligsku.  
Verder is hier niks meer te sien en te leer nie, 
daarom die volgende keer `n ander voorbeeld. 
 
 
 
 
 
 
 
 
 
 
 
 
 
 
 
 
 
 
 
 

Die oorgang van `n veldheer 
10 Augustus 1847 
Kyk, ons bevind onsself in `n koninklike 
praalvertrek. Hier skitter alles van goud, silwer en 
kosbare edelstene en van die kosbaarste skilderye 
in die wêreld. Op die vloer van die vertrek lê die 
fynste Asiatiese tapyte, en voor die groot 
vensterrame met spieëlglas, hang gordyne, 
waarvan één soveel kos, dat duisend armes `n 



maand lank daarvan sou kon eet. Kaste, tafels, 
sofas, stoele en nog `n groot aantal koninklike 
inrigtingstukke van groot waarde versier die 
vertrek. Allerlei welriekende geure dryf deur die 
siekekamer en die beroemdste artse staan rondom 
die ryklik met goud versierde bed, waarin die op 
aarde hooggeplaaste sieke tevergeefs op sy 
genesing wag. 
Die een kollegiale oorleg na die ander word gehou, 
en elke uur word die medisyne gewysig. In die 
aangrensende vertrek bid by toerbeurt voortdurend 
twee monnike uit Latynse, in rooi en swart gedrukte 
boeke. Oral waar `n gebedshuis of `n kapel staan, 
word `n plegtige mis vir die herstel van ons groot 
veldheer gehou. Maar dit baat alles niks. Want vir 
hierdie veldheersiekte bestaan daar nóg in die 
apteek, nóg in die gebedeboek en ewemin in die 
misboek meer enige hulp nie, maar daar is die 
sinspreuk: 'Kom, en kyk hoe jou werke lyk!'. 
Kyk nou net na die sieke, hoe dapper hy hom hou! 
Maar hierdie dapperheid is maar skyn, want 
inwendig sou ons held wel kan vergaan van angs 
en vertwyfeling, en daarby vervloek hy die baie 
pynlike siekte soos `n Husaar (Indiese soldaat) sy 
perd as hy hom nie wil gehoorsaam nie. Dit is tog 
`n wonderlike toestand: Daar bid monnike, 
weliswaar met `n godsvrug wat ver te soek is, en 
waar heimlik ook nog `n heeltemal teenoorgestelde 
wens mee verbonde is ‘propter certum quoniam’, 
maar dit bly tog vreemd dat hy, vir wie tenminste 
nog 'vir die oog' gebid word, vloek dat dit `n skande 
is! 
Sy pyn word egter steeds erger, ja byna ondraaglik, 
en ons pasiënt, wat rasend word daardeur, bars 
nou tot verbasing van sy omgewing in woede uit en 
skreeu so hard as wat hy kan: 'O, vervloekte 
hoerelewe! kan jy, Skepper, as jy êrens is, dit my 
dan nie op `n minder pynlike manier afneem nie? 
Op so 'n hoerelewe moet alle duiwels, as hulle 
êrens is, wel spuug; en ek sou dit self wil doen, as 
ek dit maar kon! Haai, julle dokters, dom osse, julle 
is almal saam nog geen skoot kruit werd nie, gee 
my `n skerp gelaaide pistool, sodat ek myself 
daarmee vir die honde- en hoerelewe `n medisyne 
deur die harsings voorskryf wat my met één knal 
van elke verdere marteling sal bevry!'  
`n Nabystaande arts gaan na die siekbed toe; hy 
wil die pols voel en vra die pasiënt om kalm te 
wees. Maar die vername pasiënt rig hom op en sê: 
'Kom maar net hier, slegte hond van `n arts, dan 
kan ek my woede op jou afkoel! Loop na alle 
duiwels! Wil jy my miskien weer met opium martel? 
Kyk net hoe slim die skelms is. As hulle niks meer 
weet nie, kom hulle dadelik met opium, sodat jy 
inslaap en hulle sodoende `n paar uur lank 
geregverdigde verwyte ontloop wat hulle baie goed 
verdien, terwyl hulle braaf in hul vuiste lag en al 
uitreken hoeveel elkeen van hulle na my dood sal 
kan vra! Hahaha, nie waar nie? Ek deursien julle 
planne! Weg dus met julle, slegte honde, anders 

bring ek julle nog met my laaste kragte om – julle 
met julle afskuwelike muishondlewens! Haai, wat 
sien ek daar in die syvertrek wat lyk soos twee 
swartrokke? Wat doen hulle daar? Ek glo selfs dat 
hulle vir my siel bid! Wie het hulle daarvoor 
geroep? Uit daar met hulle, anders staan ek op en 
skiet hulle soos honde neer!'   
Kyk, na hierdie geweldige uitbarsting van ons 
opperveldheer maak die twee monnike hulle vinnig 
uit die voete; die artse haal steeds heftiger hul 
skouers op en die pasiënt bly stil en begin te 
roggel, terwyl hy sy gesig afgryslik vertrek. Omdat 
hier by die pasiënt niks meer waar te neem is nie, 
begewe ons onsself dadelik na die geesteswêreld 
en sal daar baie kort gadeslaan, hoe ons held die 
geesteswêreld binnetree.  
Kyk, ons is al daar, en daar op dieselfde bed lê die 
pasiënt in `n vertrek wat presies dieselfde lyk. Soos 
julle maklik kan vasstel, roggel hy nog steeds, 
terwyl hy swaar asemhaal en sy tong stukkend byt 
uit heimlike woede van sy vertoornde siel. 
Maar kyk, daar staan die wurgengel dan al gereed 
om die vertoornde siel van ons held van haar baie 
trotse en hoogmoedige aristokratiese vlees los te 
maak. Die engel is gewapen met `n vlammende 
swaard, as teken van sy groot krag, wat aan hom 
deur My verleen is en as teken van sy moed en 
totale onbevreesdheid vir sulke groot helde van die 
aarde, sowel as vir die hele hel.  
Kyk, nou het die laaste korreltjie van die sandloper 
vir hierdie held geval en die engel raak hom met sy 
vlammende swaard aan en sê: 'Staan op, 
kragtelose siel, en jy, trotse stof, val terug in die 
see van jou bodemlose nietigheid!'  
Kyk, nou verdwyn die liggaam en die bed en die 
kamer vol aardse prag is nie meer te sien nie. In 
plaas daarvan verhef hom, soos wat julle maklik 
kan sien, `n baie donker, asgrou en jammerlike 
verskrompelde siel, staande op los sand, wat dreig 
om haar te verswelg. Boos, verward en skrikkerig 
kyk sy om haar heen en sien niks anders nie as net 
haarself. Maar sy sien haarself baie anders as wat 
ons haar sien. Sy sien haarself nog as `n veldheer 
met al haar ordes en versier met `n offisier swaard. 
'Waar is ek tog?', sê die held. 'Welke duiwel het my 
hierheen gebring? Niks en nog eens niks! Waar ek 
ook kyk, oral is niks. Kyk, ook hier onder my is niks! 
Is ek dalk `n slaapwandelaar? Droom ek miskien, 
of sou ek dalk regtig gesterwe het? Ag, dit is tog `n 
vervloekte dom toestand! Weliswaar is ek nou baie 
gesond en voel geen pyn nie, en ek herinner my 
elke kleinigheid van my lewe. Ek was tog baie erg 
siek; ek het die dom artse die waarheid gesê en die 
twee huigelaars na die duiwel gejaag en het in my 
opwinding ook, natuurlik deur die al te hewige pyn, 
die Skepper `n paar fikse grofhede voor die voete 
gegooi - dit herinner ek my alles baie goed! Ook 
weet ek, dat ek baie kwaad was en iedereen van 
woede kon verskeur het. Maar nou het alles 



verdwyn. Dit sou wel in orde wees, as ek maar net 
kan weet waar ek nou eintlik is en wat daar met my 
gebeur het. 
Dit is wel `n bietjie lig om my heen; maar hoe 
verder weg ek kyk, des te donkerder word dit, en 
ek sien niks, niks, niks en nogeens niks! Dit is tog 
vervloek! Werklik, wie nie die duiwel in daarvan 
word nie, word dit in ewigheid nooit!  
Eienaardig, eienaardig, ek raak steeds opgewekter, 
steeds lewendiger, maar ook word dit steeds leër 
om my heen. Ek moet my wel in `n soort slaapsug 
bevind. Maar mense wat daardeur oorval word, 
hoor en sien alles wat daar om hulle heen gebeur 
en ek hoor en sien niks behalwe myself, dus kan dit 
geen slaapsug wees nie.  
Dit is hier nóg koud, nóg warm, nóg volledig 
donker, hoewel die lig my bepaald nie verblind nie! 
Wat ek nie kan begryp nie, is dat ek in hierdie 
solotoestand nog so bly en opgeruimd is, dat ek 
daardeur nog die nar sou kan uithang en tog, soos 
uit die voorbeeld blyk, was ek in die liggaam van 
my moeder beslis nie eensamer gewees as hier 
nie! Ag, as ek hier nou so 'n... jy weet wel, so 'n 
....ja dit bedoel ek, as ek hier nou so 'n 'vroumens' 
by my sou kon gehad het, werklik, dan sou ek selfs 
kan vergeet dat ek... maar dank die koekoek, die 
veldheer met sy vyf dosyn groot voorouers! 
Werklik, vir so 'n 'vroumens' van die laagste stand 
sou ek nou wel alles voor gee! 
As ek nou maar te wete kon kom waar ek eintlik 
is?! As dit nog lank moet duur, sal hierdie toestand 
wel net erg vervelend kan word! Ek het wel eens 
iets oor `n God gehoor – ek sal my tog net ernstig 
tot hom wend. Ek het my natuurlik nou net wel 
ietwat bars teenoor hom gedra; maar hy sal my dit, 
as hy êrens is, tog nie so swaar aanreken nie. Haai 
daar, my god, my heer! As jy êrens is, help my dan 
uit hierdie wonderlike fatale toestand!' 
Kyk, nou kom daar onmiddellik `n engel na hom toe 
die sê: 'Vriend, in hierdie toestand sal jy net vir 
solank bly, tot die laatste druppel van jou 
hoogmoed uit jouself verwyder sal wees en jy 
daardeur die laaste bloeddruppel betaal het van die 
bloed, wat jy by baie duisende van jou broeders 
vergiet het! Gooi al jou veldheertekens van jou af, 
dan sal jy vaste grond, meer lig en ook geselskap 
kry, maar behoed jou teen mense van jou soort, 
anders is jy verlore! Wend jou veral tot die Heer, 
dan sal jou weg kort en maklik wees, amen'.  
Kyk, ons held volg hierdie raad egter nog nie op 
nie. Daarom verlaat die engel hom, en sal hy hom 
nog enkele honderde jare in `n onbesliste toestand 
bly bevind.  
Daaruit kan julle wel konstateer wat sy 'water' is; 
daarom nou niks meer oor hom nie. 
 
 
 

 
 
 
 

`n Pous verlaat hierdie aarde 
11 Augustus 1847  
By die voorbeeld sal ons dadelik aan die ander 
kant begin en daar `n man in oënskou neem wat op 
hierdie wêreld `n baie belangrike rol gespeel het. 
Hy was die mening toegedaan dat die wêreld daar 
ter wille van hom was en hy daarmee kon doen wat 
hy wou, aangesien hy hom werklik aangematig het 
om die plaasvervanger van God te wees, meer nog 
as ander soortgenote. Maar desondanks moes hy 
tog 'in die stof byt' en daarteen beskerm nóg die 
groot mag wat hy hom aangematig het, nóg die 
wêreld en ewemin sy plaasvervangerskap van 
God. 
Kyk, daar ver in die noorde wandel langsaam `n 
buitengewone lang, skraal mansgestalte, baie 
donker van kleur, wat ondersoekend om hom heen 
kyk en nou eens in die een en dan weer in die 
ander rigting tuur! 
In sy geselskap sien julle `n mannetjie, net soos `n 
gitswart aap, wat baie druk om ons man heen 
dartel en maak asof hy met hierdie man baie 
belangrike sake het om af te handel. Laat ons maar 
ietwat naby gaan, sodat julle kan hoor wat hierdie 
man, wat sy metgesel ewemin sien as ons, 
eienaardige gesprekke met homself voer. 
Nou is ons al baie naby hom, luister dus. Hy sê: 
'Alles leuens, alles bedrog en wie die meeste 
bedrieg is, is die gelukkigste; maar ongelukkig die 
bedrieër, as hy willens en wetens `n bedrieër is! 
Maar as hy uit onwetendheid `n bedrieër is en lieg 
en bedrieg sonder om te weet dat hy dit doen, dan 
kan hy gelukgewens word, want dan trek die een 
esel die ander, en beide is met die slegste voer 
tevrede. - Maar ek, wat is ek? Ek was die hoogste 
leier, almal moes glo en doen wat ek bepaal het; 
maar ek het gedoen wat ek wil, omdat ek die 
sleutel van die mag in die hande gehad het, as 
iemand dit geneem het sonder om te vra of hy wel 
die reg daartoe het. Ek weet alles; ek weet dat alles 
slegs leuens en bedrog is, en tog dring ek op straf 
van streng vergelding, leuens en bedrog op aan 
elkeen wat nie aanneem en glo dat alles wat van 
my uitgegaan het, geskrewe of nie, as die volle 
waarheid beskou dien te word nie.   
Maar op die wêreld het ek gedink; die dood van die 
liggaam is die einde van alle bestaan. Dit was my 
heimlike, vaste geloof, en alle wysheid van die 
wêreld kon my geen ander geloof gee nie! Dit het 
ek as die enigste waarheid beskou, en sien, ook dit 
is `n leuen; want ek leef verder, hoewel ek, wat my 
liggaam aanbetref, gesterwe het.  
Hemel, vaevuur en hel het ek vanaf baie duisende 



kansels laat verkondig, ek het aflate uitgedeel, `n 
groot aantal gestorwenes heilig verklaar en vaste, 
gebed, bieg en kommunie beveel en nou staan ek 
self hier en weet nie wat ek moet doen nie! As daar 
`n oordeel bestaan, dan sou ek al geoordeel 
gewees het. As daar `n hemel sou bestaan, dan 
sou ek tog dan eerste aanspraak daarop kon maak. 
Want om te begin moes ek tog deur God se wil 
plaasvervanger van die kerk van Christus geword 
het; en wat ek toe in die funksie gedoen het, was 
beslis ook slegs `n allerhoogste opperste wil, want 
sonder hierdie kan daar volgens die Skrif geen 
haar gekrenk word en geen muis van die dak afval 
nie. 
Ek het dus ook gebieg en gekommunikeer volgens 
die ou voorskrif, alhoewel ek myself baie maklik 
daarvan kon vrygestel het, aangesien ek die mag 
gehad het om die bieg saam met die streng 
kommunie vir elkeen vir ewig op te hef, wat ek 
egter uit politieke oorweginge tog nie kon en wou 
doen nie. As daar `n hel bestaan, sou daar ook 
rede genoeg wees om my daarin te bevind; want 
vir God is elke mens `n moordenaar! Ten minste 
moes ek my in die vaevuur bevind het; want dit 
moet elkeen tog minstens drie dae lank ondergaan! 
Maar ek het niks ondergaan nie, nóg die een, nóg 
die ander. En daarom is God, Christus, Maria, 
hemel, vaevuur en hel niks minder as leuens en 
bedrog nie! Die mens leef slegs deur die kragte van 
die natuur en dink en voel slegs op grond van die 
konsentrasie van die verskillende natuurkragte in 
hom, wat daar waarskynlik tot `n ewige 
onverwoesbare geheel met mekaar verbonde en 
verwewe is. Dit sal nou dus my taak wees, om die 
kragte van naderby te ondersoek en dan, as ek 
hulle presies leer ken het, deur middel daarvan `n 
hemel te vestig. 
Maar ek merk dat daar voortdurend aan my 
pontifikale toga gepluk word. Wat sou dit tog wees? 
Is daar dan miskien tog `n onsigbare gees in my 
omgewing, of doen die een of ander wind dit dalk? 
Dit is werklik baie eienaardig in hierdie oneindige 
woestyn, want jy kan loop waar jy wil, jy bly tog 
ewig heeltemal alleen. Jy kan roep, skreeu, skel en 
vloek, of bid tot wie jy maar wil, daar gebeur 
heeltemal niks en jy bly voor en daarna heeltemal 
alleen! Dit sal al wel enkele jare gelede wees dat 
ek op aarde gesterf het, en wel op `n baie pynlike, 
uiters onaangename manier en nou is ek ewe 
onaangenaam hier, met niks anders as die kaal 
woestyn onder my voete nie! Ruimte het ek hier 
wel, dit is weer `n waarheid, maar waar ek is, wat 
daar in die toekoms van my sal word - sal ek ewig 
verder lewe of tog eenmaal volledig vergaan, dit is 
`n onoplosbare raaisel. 
Nou dus maar met goeie moed begin aan die 
ondersoek van die natuurkragte in my en as ek dit 
beter leer ken het, sal aan my wel duidelik word 
wat daar van my moet word!' 
Het julle nou gehoor hoe hy redeneer, hy, die 

plaasvervanger van God op aarde? O, hy sal nog 
lank so in sy eentjie redeneer, soos wat sy 
onsigbare begeleier dit vir hom inblaas; want die lot 
van sulke op aarde baie hoog geplaasde mense is 
aan die ander kant altyd dieselfde, naamlik die 
alleen wees, aangesien hy hom op aarde ook bo 
alles uit geïsoleer het. 
Dit isolering is egter tog `n groot genade vir hulle, 
want slegs daardeur is dit moontlik om hulle weer 
op die goeie weg te bring. Maar dit duur baie lank; 
hulle moet in hulself alle grade deurmaak van nag 
en duisternis, van nood en ook van pyn, soos wat 
dit in die hel tuishoort. 
As so 'n seloot die solotoer deurloop het, wel in 
vyfhonderd tot duisend, ook wel tot tienduisend 
jaar, dan kom hy eers in die geselskap van streng 
geeste. As hy hulle nie volg nie, word hy weer 
verlaat en heeltemal alleen geplaas, waarby alle 
gruweldade dan vir hom voor oë gestel word, wat 
oftewel deur homself of onder sy voorgangers 
begaan is. By hierdie geleenthede moet hy ook alle 
pyne ondergaan, wat alle vervolgdes onder hom, of 
onder sy voorgangers gely het. As hierdie kuur 
hom nog nie genees nie, word hy gelaat soos hy is; 
slegs die honger word hom as metgesel gegee en 
ook die dors, en hierdie twee hofmeesters kry, op 
slegs enkele uitsonderinge na, bykans elkeen weer 
na `n verloop van tyd in orde.  
Hier het julle nou weer `n beeld gesien, waaruit jy 
die wêreld aan die ander kant beter kan leer ken en 
ook die 'water', waar so 'n opperhoof deurheen 
moet swem, voor hy die oewer van deemoed, 
waarheid en liefde bereik. Daarom nou niks verder 
meer oor hierdie man nie. 

Die sterwe van `n minister 
12 Augustus 1847 
Omdat die groot here van die wêreld ook moet 
sterwe, `n uiters noodlottige eienaardigheid van die 
lewe - en hulle nog altyd geen versekering 
daarteen kon uitneem nie, omdat hulle dit met al 
hul politiek en diplomasie nog nie sover gebring het 
nie, moes ons minister hom ten slotte ook 
gereedmaak om die tydelike met die ewige te 
verwissel. 
Sterwe is vir sulke mense ewenwel die mees 
onaangename verskynsel ter wêreld, maar daaroor 
bekommer die wurgengel hom maar weinig. Die 
een by wie hy die geykte maat vol aantref, neem hy 
sonder genade of verskoning saam! 
Ons minister, `n man wat deur almal hoog 
gewaardeer was vanweë sy wêreldse wysheid, 
word op taamlike hoë leeftyd op die siekbed 
gewerp deur `n jigkoors, wat hom `n halwe maand 
folter, en wel des te erger namate hy meer 
medisyne inneem om `n einde aan hierdie kwaal te 
maak. Teen die einde begin hy erg misnoeg te 
word en dreig hy die artse met arrestasie, as hulle 
hom nie spoedig wil of kon genees nie.  



Maar in plaas daarvan om sy dreiging uit te voer, 
sak hy op die sestiende dag van sy siekte weg in `n 
bewusteloosheid, waaruit hy op hierdie wêreld nie 
meer sou ontwaak nie, afgesien van `n uur vlak 
voor sy einde. In die uur maak hy nog `n kort 
testament op om te reël wat daar met sy enorme 
besit moes gebeur, waarby die armes, soos 
meestal by sulke mense, egter maar baie karig 
bedeel word; want wat is `n paar duisend gulde in 
vergelyking met verskeie miljoene?! 
So word daar ook vir die vorm `n skenking gedoen 
aan die kerk, maar nie uit een of ander blinde 
geloof nie - want geloof het so iemand maar selde 
of gladnie, en alles wat hy doen is suiwer politiek, 
maar slegs, soos gesê, omdat die politieke gebruik 
so-iets vereis. 
Na hierdie laaste wilsbeskikking sink hy terug op sy 
bed en was dood sonder om eers te gebieg of 
gekommunikeer het, waaraan hy vir homself tog 
geen waarde geheg het nie. Daarmee was dit met 
hom vir hierdie wêreld dan ook vir ewig afgeloop; 
daarom sal ons ook nie langer by sy lyk stilstaan 
nie, maar ons dadelik na die ander kant begewe en 
kyk hoe hierdie buitengewone trotse, aristokratiese 
man daar `n gesig opsit.  
Kyk, hier is ons al, en ons man staan al in sy 
volledige staatsieklede voor ons en voor vier 
engelgeeste; maar hy sien slegs die laastes. Die 
plek lyk presies soos sy ministerskamer, waar hy 
van plan is om nog baie belangrike dinge te reël en 
in orde te bring.  
Hy sien nou die vier persone in sy geheime 
werkkamer en kan hom nouliks van ergernis 
beheers, vanweë die verskriklike brutaliteit van 
hierdie vier indringers, soos hy dink. Hy spring op 
en gryp die klok en wil dit lui, maar die klok gee 
geen geluid nie. 
'Verraad! Hoogverraad!', roep hy luidkeels. Hoe 
kom julle, ellendige booswigte, in hierdie kamer wat 
slegs vir my toeganklik is, waar die grootste 
staatsgeheime behandel en bewaar word? Weet 
julle dat die doodstraf vir so 'n hoogverraad staan? 
Wie van julle het die klok onklaar gemaak, sodat dit 
nou op die beslissende oomblik geen geluid gee 
nie? Beken dit, booswigte, wie van julle was die 
belhamel?! 
Die eerste engel sê: 'Luister geduldig en baie 
aandagtig na wat ek jou nou sal meedeel! Ek ken 
die voorskrifte waarvolgens niemand, behalwe die 
koning, hierdie kamer mag betree nie. As jy nog op 
die wêreld sou gewees het, sou jy ons ook nie op 
hierdie plek gesien het nie. Maar kyk, jy het nou, 
wat jou liggaam aanbetref, gesterwe en is nou in 
die geesteswêreld, waar maar één Heer is, terwyl 
alle ander geeste broeders is, goeie en slegte, na 
gelang hulle goed of wel sleg op aarde gehandel 
het. Derhalwe het ons ook van die Heer die reg om 
elkeen uit liefde te besoek om ons dienste aan hom 
te bied, as hy, soos jy, nog toeganklik is vir ons.   

Daaruit bestaan dan ook die opdrag wat ons 
namens die enige Heer, ten behoewe van jou 
uitvoer, dat ons dit aan jou moet meedeel en jou 
tewens onthul dat hier in hierdie ewige wêreld, aan 
elke wêreldse eer en posisie `n einde vir jou gekom 
het en eweneens aan alle politiek. Die vertrek, jou 
kleding en al hierdie vermeende belangrike 
staatspapiere is slegs bedrog en `n produk van jou 
fantasie, wat nog uiters sterk op die wêreld gerig is. 
Dit sal verdwyn sodra jy ons volg. As jy ons volg, 
sal jy `n maklike weg na die ware, ewige lewensryk 
hê, waar ongekende salighede bestaan; as jy ons 
egter nie volg nie, sal jy dit baie moeilik hê om die 
lewensryk van God te bereik! Want kyk, op die 
wêreld was jy weliswaar deur God se toelating `n 
groot man en het jy groot mag verkry, maar deur 
hierdie mag is die heerssug baie sterk in jou 
gewek, en dit het jou tot baie dinge gebring wat nie 
in die goddelike orde gewortel is nie. Tewens het 
die wêreldse mag as heerssug jou ook die geloof in 
die Heer ontneem en veelvuldig ook die liefde tot 
jou naaste en het jou so volledig ongeskik gemaak 
vir die ryk van God. 
Maar kyk, die Heer weet wat se swaar las jy gedra 
het en Hy het groot erbarming met jou. Daarom het 
Hy ons na jou toe gestuur, sodat jy gered sal word 
en nie ten gronde sal gaan deur die groot wêreldse 
las wat jy nog met jou saamgebring het nie. Dink 
hierby nie aan `n oordeel nie; want in die ryk van 
vryheid van die gees bestaan daar geen oordeel en 
geen regter nie, behalwe die eie vrye wil van elke 
mens! Dink ook nie aan die hel nie. Dit is nêrens, 
behalwe in elke mens self, as hy dit in homself, 
deur die kwaad wat in hom is, self skep. Dink egter 
ook nie aan `n hemel as beloning wat in die 
vooruitsig gestel is vir goeie werke nie; maar laat 
die Woord van die Heer jou wil wees, soek slegs vir 
Hom! As jy Hom het, het jy alle hemele en jou mag 
is dan uit die liefde en dit is `n baie ander mag as 
wat jy gehad het op die wêreld, op grond van jou 
wêreldse wysheid en hoë posisie. Nou weet jy 
alles; doen wat jou vrye wil toelaat in die Naam van 
die Heer. Amen'. 
Die minister sê: 'Werklik, julle woorde is wys en 
waarborg my, dat dit alles is soos wat julle my nou 
meegedeel het. Ook is dit nou heeltemal duidelik 
dat ek liggaamlik gesterwe het. Maar die een 
sekere Joodse leraar, wat die enige God en Heer 
sou wees, die begryp ek nie! Wat is dan die 'Vader' 
en die 'Heilige Gees'? Sien, dit klop nie met die eie 
leer van Jesus, wat tog die eerste was wat oral die 
een goddelike drie-eenheid geleer het! Vergewe 
my dus dat ek julle nie so vinnig kan volg as wat 
julle wens nie, tensy julle my vinnig daarvan kan 
oortuig!' 
Die engel sê: 'Broeder, dit gaan nie so vinnig as 
wat jy dink nie. Trek eers jou staatsieklede uit en 
trek ander klere van deemoed en volledige 
selfverloëning aan, dan sal jy baie vinnig volkome 
oortuig raak van wat jou nou nog onbevatlik 



toeskyn'. 
Die minister antwoord: 'Goed dan, neem my saam 
en bring my onder, en skaaf sorgvuldig al die 
wêreldse van my siel af, dan sal wel blyk hoeveel 
julle uitsprake werd is'. 
Nou kom die drie ander engele nader, trek die man 
sy staatsieklede uit en trek hom, in plaas daarvan, 
asgrys, erg verslete en taamlike grillerige klere aan. 
En die tweede engel sê vir hom; 'nou het jy die 
kleed van deemoed aangetrek. Dit is egter slegs 
nog nie voldoende nie, jy moet ook metterdaad 
deemoedig wees. Daarom volg ons!' 
Die man volg hulle en kyk, hulle kom by `n 
boerdery aan en daar sê hulle vir hom: 'Kyk, hier 
woon `n bars man, wat groot kuddes varke het. By 
hom moet jy in diens tree en met alles tevrede 
wees, wat hy jou ookal as beloning sal gee; en as 
hy hard en onregverdig teenoor jou is, verdra dan 
alles met geduld en verskaf jou slegs reg in die 
genade en erbarming van die Heer.  
As hy jou slaan, slaan dan nie terug nie; maar keer 
soos `n slaaf jou rug na hom toe, soos wat jy 
dikwels op aarde gesien het, hoe op grond van 
militêre ondergeskiktheid `n arme soldaat geheel 
willoos op die bank moes gaan lê en die harde, 
dikwels baie onregverdige straf moes deurstaan! 
As jy dit alles met die korrekte geduld verdra het, 
sal `n beter lot jou ten deel val!'  
Daarop sê die man: 'Ek dank jou hartlik vir hierdie 
leiding! Gee my maar my staatsie-uniform terug, 
bedrieërs; ek sal wel `n weg vir myself baan! Kyk 
net na die vodde wat ek aanhet! Van iemand soos 
ek, uit `n geslag van minstens twintig adellike 
voorouers, wil julle somaar `n varkoppasser maak! 
O, as ek nog op aarde was, sou ek julle so laat 
boet het daarvoor, dat dit julle nog lank sou bybly! 
Hierdie vabonde gee hulle ook nog uit as 
boodskappers van God! Nee, wag, hierdie optrede 
as boodskappers van God sal julle nog duur te 
staan kom!'  
Kyk, die engele gee hom weer sy kleding terug en 
sê: 'Soos jy wil. Daar is jou aardse kleding! As jy 
nie die weg van die lewe wil gaan nie, gaan dan jou 
eie weg; ons diens by jou is nou ten einde'.  
Kyk nou in watter 'water' hierdie man hom begewe; 
daarin sal hy lank moet swem, voordat hy die weg 
van die verlore seun, terug na die Vader sal bereik. 
Laat elkeen hom dus behoed teen die heerssug; 
want dit het steeds dieselfde gevolge. Die volgende 
keer `n ander voorbeeld. 
 
 

Die oorgang van `n biskop 
13 Augustus 1847 
`n Biskop wat erg gesteld was op sy waardigheid 
en eweneens op sy leerstellinge, word uiteindelik 
vir die laaste maal siek. 

Hy, - selfs toe hy nog maar priester was – wat die 
hemelse vreugde in die wonderlikste kleure 
afgeskilder het en hom uitgeput het in die 
beskrywing van die verrukking en geluksaligheid in 
die ryk van die engele, maar daarnaas natuurlik 
ook die hel en die onaangename vaevuur nie 
vergeet het nie, wil nou self, as byna tagtigjarige 
grysaard, nog steeds geen besit neem van sy veel 
geprese hemel nie. Nog duisend jaar lewe op 
aarde sou vir hom beter gewees het as `n 
toekomstige hemel met al sy verrukkinge en 
salighede.  
Daarom stel ons siek biskop ook alles aan die werk 
om tog maar weer gesond te word. Die beste artse 
moes steeds in sy nabyheid wees; in alle kerke van 
sy bisdom moes siekemisse gelees word; al sy 
skape word opgeroep om vir sy behoud te bid en 
vroom geloftes voor hom af te lê en ook te hou, ter 
verkryging van `n volle aflaat. In sy siekekamer 
word `n altaar opgerig, waaraan in die voormiddag 
drie misse gelees moes word vir die herstel van sy 
gesondheid; smiddags moes tydens die uitstalling 
van die heilige sakrament, die drie vroomste 
monnike voortdurend uit die brevier (Latynse 
gebedeboek) bid. 
Self roep hy meermale uit: ‘O Heer, ontferm U oor 
my! Heilige Maria, liewe Moeder, help my, erbarm 
U oor my aartsbiskoplike amp, wat ek dra tot eer 
van U en van U Seun; o verlaat U getroue dienaar 
nie, my enigste helpster in die nood, enige 
toeverlaat van alle lyding.' 
Niks help egter nie; ons man val in `n diepe slaap, 
waaruit hy nie meer hier op aarde ontwaak nie. 
Wat daar op aarde alles met die stoflike oorskot 
van `n biskop vir uitermatige belangrike seremonies 
plaasvind, dit weet U. Daarom staan ons nie langer 
daarby stil nie, maar gaan in die geesteswêreld kyk 
wat ons man daar sal doen.  
Sien, ons is al daar en kyk, ons man lê nog op sy 
bed, want solank daar nog warmte in die hart is, 
skei die engel nie die siel van die liggaam nie. 
Hierdie warmte is die senuweegees, wat eers 
heeltemal deur die siel opgeneem moet word, 
voordat die algehele skeiding kan plaasvind. 
Maar nou het die siel van hierdie man die 
senuweegees al volledig in haar opgeneem en die 
engel skei nou net die siel van die liggaam met die 
woorde: 'Ephata', dit beteken: 'siel open u, maar 
stof daal af in jou verganklikheid om ontbind te 
word deur die ryk van die wurms en die ontbinding. 
Amen'.  
Kyk nou, ons biskop rig hom al op, presies soos hy 
geleef het in vol biskopsornaat en open sy oë. Hy 
kyk verbaas om hom heen en sien niemand, 
behalwe homself nie, ook nie die engel wat hom 
gewek het nie. Die omgewing is slegs swak verlig, 
te vergeleke met `n vrye laat aandskemering. Die 
grond lyk soos dor alpemos. 
Ons man is nie weinig verbaas oor hierdie 



wonderlike gebeurtenis nie en sê vir homself: 'Wat 
sal ons nou hê? Waar is ek? Leef ek nog, of het ek 
gesterwe? Want ek was erg siek en dit kan 
moontlik wees dat ek my al onder die oorledenes 
bevind! Ja, ja, om Gods wil, dit sal wel so wees! O, 
heilige Maria, heilige Josef en heilige Anna, my drie 
grootste toeverlate, kom en help my na die ryk van 
die hemele!' Hy wag `n tydjie, sorglik om hom heen 
spiedend van watter kant die drie sal kom, maar 
hulle kom nie. 
Hy herhaal sy oproep luider en wag, maar daar 
kom nog niemand nie. Nog kragtiger word dieselfde 
roep vir die derde maal herhaal, maar ook nou 
tevergeefs! 
Daarop word ons man baie angstig. Hy begin 
wanhopig te word en sê: 'O, om godswil, Heer 
staan my by! (Dit is egter slegs `n uitdrukking uit 
gewoonte van hom.) Wat is dit nou? Drie maal het 
ek geroep en - tevergeefs! Is ek dan verdoem? 
Nee, dit kan nie, want ek sien geen vuur en ook 
geen - 'God staan ons by' (die woord duiwel durf hy 
nie uit te spreek nie). O, o, dit is regtig verskriklik! 
Heeltemal alleen! O God, wanneer daar nou so 'n 
'God staan ons by' sou kom en ek geen driemaal 
geseënde wywater het en ook geen kruisbeeld nie, 
wat kan ek dan doen? En vir `n biskop sal die 'God 
staan ons by' wel `n besondere hartstog hê. O, o 
(bewend van angs), dit is wel `n baie wanhopige 
gebeurtenis. Ek glo dat die geween en kners van 
die tande al by my begin het. Ek sal my 
biskopsgewaad uittrek, dan sal 'God staan ons by' 
my nie herken nie! Maar daardeur het hy miskien 
nog meer mag oor mense soos ek. O wee, o wee, 
hoe verskriklik is die dood tog nie.   
Ja, as ek maar heeltemal dood was, dan het ek ook 
geen angs gehad nie, maar juis die lewende is na 
die dood, dit is dit. O God, staan my by! Wat sou 
daar gebeur as ek verder gaan? Nee, nee, ek bly 
hier! Want wat hier is, weet ek nou uit ervaring. 
Maar watter gevolge `n stap in die onwetendheid 
voor- of agterwaarts sal hê, kan slegs God weet. 
Daarom sal ek, in God se naam en in die naam van 
die heilige maagd, liewer hier tot die Laaste 
Oordeel wag, as om ook maar één tree voor- of 
agteruit te maak!'  
Die verdere gebeurtenisse en die leiding van 
hierdie op sy manier erg vrome man sal verder 
beskrywe word. -  
Die nou net beskrewe sterwenstafereel is die 
eerste hoofstuk van die boek: ‘Biskop Martinus’, 
wat `n beeld gee van die leiding in die hiernamaals 
van `n biskop, vanaf sy oorgang na die wêreld aan 
die ander kant tot by sy hemelse voleinding. 
Wat gebeur daar nou met die biskop na hierdie 
eerste ervaringe in die wêreld aan die ander kant? 
Hy begin hom steeds meer te verveel. Dit lyk vir 
hom asof daar intussen al `n hele ewigheid 
verstreke was en hy was bly toe hy eindelik 
geselskap kry van Petrus, wat sy geestelike 

leidsman word, en wat hy aanvanklik as `n kollega 
beskou. Petrus onderrig hom, gee hom goeie raad 
uit die evangelie en spoor hom aan om te dien, 
waarby elke diens van die aard was dat Martinus 
sy swakhede, wat uit die ou die aardse lewe 
saamgeneem is, moes oorwin. Toe verlaat die 
leidsman hom, sodat Martinus nie beïnvloed sou 
word by die neem van sy beslissing nie. 
Na verloop van tyd voel Martinus egter verskriklik in 
die steek gelaat deur sy leidsman en word daarom 
steeds boser. In plaas van om deemoedig die weg 
‘in die Naam van die Heer’ te bewandel, wat aan 
hom deur sy leidsman getoon is, slaan hy eiewillig 
`n ander rigting in en beland hy in `n dieper 
wordende nag en duisternis. Sy gemoedstoestand 
maak dat hy deur `n moerasagtige streek begin te 
dwaal, totdat hy ten slotte met `n gevoel van diepe 
verlatenheid by `n see aankom, waar hy nie meer 
voor- of agteruit kon gaan nie. In hierdie uitsiglose 
situasie kom die Heer hom, in die gedaante van `n 
vriendelike skipper, Self te hulp en neem hom in Sy 
reddende skippie op. Martinus herken nie die Heer 
nie. 
Daar kom `n gesprek aan die gang, wat Martinus' 
se innerlike sieletoestand onthul, en dit lei tot 
berouvolle self insig en bekering. 
Onderstaande volg `n verkorte weergawe van die 
dialoog (hfst. 13-17, par.3): 
(Die Heer, in die gedaante van die skipper, 
antwoord vir Martinus, wat hom bitter oor sy lot en 
sy leidsman bekla:) 
‘Dit mag dan wel baie vervelend wees om langdurig 
alleen te wees; maar so 'n langdurige alleen wees 
het tog ook baie goed in. `n Mens het dan tyd om 
oor allerlei dwaashede na te dink, dit te verafsku en 
af te lê en uit homself te ban. (...) 
Daarom het die toestand waarin jy verkeer het, wel 
baie onplesierig vir jou gevoel, maar was in geen 
geval sleg vir jou innerlike wese nie. Want die Heer 
het tog vir jou gesorg, namate jy dit nodig gehad 
het en Hy het baie geduld met jou gehad. Jy was `n 
biskop op die wêreld en het jou amp weliswaar baie 
streng volgens die letter verrig, maar innerlik het dit 
niks aan jou gedoen nie. Maar so iets kan tog 
volgens jou eie beoordeling by God, wat slegs na 
die hart en die werke daarvan kyk, onmoontlik van 
waarde wees! Bowendien was jy baie trots en 
heerssugtig en het jy, ondanks jou geswore 
selibaatskap, bomatig van die vroue gehou. Dink jy 
dat dit welgevallige werke voor God sou wees? (...)  
Het jy ooit in jou hart gesê: 'Laat die kleinste na my 
toe kom'? - O, nee, slegs die grotes het vir jou 
waarde gehad. Of het jy ooit `n arm kind in My 
Naam opgeneem, geklee, gevoed en gelawe? 
Hoeveel naaktes het jy wel geklee, hoeveel 
hongeriges versadig, hoeveel gevangenes bevry? - 
Wel, aan My is niks daarvan bekend nie; maar wel 
het jy duisende in hul gees tot gevangenes 
gemaak, en dikwels deur te vervloek en te 



verdoem, diep wonde geslaan in die siel van baie 
armes, terwyl jy die grotes en die rykes die een 
dispensasie na die ander gegun het, natuurlik vir 
betaling. `n Enkele keer ook verniet by baie groot 
here, om hulle te imponeer met `n soort wêreldse 
vriendskap. Dink jy nou werklik dat sodanige werke 
met welgevalle deur God gesien word en jy daarom 
dadelik na jou afsterwe, in die hemel opgeneem 
moet word?  
Ek, jou redder, sê dit nie om jou te veroordeel nie, 
maar slegs om jou te toon dat die Heer jou geen 
onreg aangedoen het toe Hy jou hier skynbaar `n 
bietjie in die steek gelaat het nie; en dat hy jou baie 
genadig was, om nie toe te laat dat jy dadelik na 
die afsterwe na die hel sou gaan nie!  
Dink net hieroor na en verag nie langer jou 
leidsman nie, maar bedink in alle deemoed dat jy 
vanuit God, nie die minste genade werd is nie, 
want dan kan jy dit weer vind!’  
(Die biskop antwoord hierop:) ‘... Dit is alles letterlik 
waar. Maar wat moet ek doen? Ek voel nou `n diep 
berou oor alles wat ek gedoen het; maar met al my 
berou laat die gebeure hom nie meer ongedaan 
maak nie en dus bly ook die skuld en die sonde 
onveranderlik bestaan. Hoe kan `n mens, as jy 
gesondig het, genade van die Heer verkry? Dit lyk 
vir my om `n volkome onmoontlike saak te wees. 
Daarom meen ek, omdat ek nou volkome insien dat 
ek as sodanig heeltemal ryp is vir die hel, dat die 
saak op geen enkele wyse te verander is nie, tensy 
ek deur `n almagtige toelating van God met my 
huidige insig nogmaals op die aarde geplaas sou 
word om daar my foute weer soveel moontlik goed 
te maak. Of, omdat ek so ontsettend bang vir die 
hel is, dat die Heer my moontlik vir alle ewigheid as 
`n heeltemal onbeduidende wese êrens in `n 
uithoekie sou kon plaas, waar ek dan as `n baie 
eenvoudige boer my op die skraal grond die 
allernoodsaaklikste met my hande kan verwerf. Ek 
sal dan van ganser harte van `n hoër saligheid 
afsien, omdat ek myself beslis te onwaardig vir die 
onderste trap van die hemel ag.   
Ek het die gevoel dat dit nou die enigste is, waarop 
ek innerlik vir my lewe durf aanspraak maak. Daar 
is op die volslae bedorwe wêreld ook niks meer te 
verander nie, want die algemene gang van sake is 
nou deur en deur sleg daar, sodat dit byna 
onmoontlik word om goed te wees en teen die 
stroom in te swem. (...) 
Ek bedoel nie dat die Almagtige my my groot skuld 
daarom minder sou moet aanreken as wat dit in 
werklikheid is nie; ek sou net graag wou gehad het 
dat daar rekening mee gehou word, omdat die 
wêreld werklik wêreld is, waarmee selfs met die 
beste wil niks mee uit te rig is nie. 
My geliefde redder, wees daarom nie kwaad vir my 
nie, want ek spreek nou soos ek dit tot nou toe 
begryp en ingesien het. Jy sal dit sekerlik beter 
weet, want ek het uit jou woorde begryp dat jy vol 

ware goddelike wysheid is en my die korrekte 
aanwysinge sal gee wat ek moet doen om 
tenminste die hel te ontkom. 
Daarby verseker ek jou ook dat ek, soos jy wens, 
my vroeëre leidsman van harte vergewe! Ek was 
immers maar net kwaad vir hom, omdat ek nie 
begryp het wat hy eintlik van plan was om met my 
te doen nie. Hy het weliswaar laat deurskemer wat 
hy met my wil doen, maar dat hy my so lank laat 
wag het, moes wel daartoe gelei het dat ek kwaad 
vir hom geword het. Maar nou is alles verby en 
indien hy nou terugkom, sou ek hom ter wille van 
jou, dadelik om die hals val en kus, soos `n seun sy 
vader wat hy in `n lang tyd nie gesien het nie!’   
(Hierop sê die Heer as skipper:) ‘Luister nou goed 
en onthou wat Ek vir jou sal sê! Ek weet baie goed 
hoe dit met die wêreld staan, omdat Ek weet hoe 
dit te alle tye met haar gesteld was. Want sou die 
wêreld nie sleg gewees het nie, of altans slegs `n 
enkele keer ietwat beter was as ander kere, dan 
het hulle die Heer van die Heerlikheid nie gekruisig 
nie. Aangesien haar groot kwaadwilligheid die 
groen hout reeds so iets aangedoen het, des te 
minder sal hulle dan die dor hout spaar. Daarom 
geld vir die wêreld vir eens en altyd dit wat uit die 
mond van die Heer in die evangelie geskrywe 
staan en dit lui as volg: 
'In die dae - dit wil sê ten tye van die wêreld - moet 
die hemelryk geweld aangedoen word; slegs hulle 
sal dit besit wat dit met geweld na hulle toe trek!' 
Maar sulke morele geweld vriend, het jy die 
hemelryk nog nooit aangedoen nie. Daarom mag jy 
die wêreld ook nie al te veel aankla nie, want soos 
Ek baie goed weet, het jy jou altyd eerder met die 
wêreld besig gehou as met die gees. Want op die 
punt was jy selfs een van die vernaamste 
teenstanders van alle geestelike ontwikkeling, `n 
vyand van die Protestante, wat jy weens hul 
vermeende kettery met haat en die bitterste 
gramskap vervolg het! (...) 
Jy sal nou hopelik insien dat hier, waar niks anders 
geld as slegs die suiwer waarheid, verenig met die 
ewige liefde, met al jou verontskuldiginge niks 
bereik kan word nie, behalwe met die 'Mea quam 
maxima culpa!' Net dit is reg; al die ander het geen 
waarde vir die Heer nie. Jy sal wel moet toegee dat 
God die wêreld tot in haar fynste vesels, sedert alle 
ewigheid, beter ken as wat jy haar ooit sal ken. 
Daarom sou dit ook die grootste onsin wees as jy 
tot jou verontskuldiging, aan die Heer sou wil 
beskrywe hoe die wêreld is; ofskoon jy sê dat jy dit 
nie ter verontskuldiging aanvoer nie, maar slegs 
sodat die Heer oorweging sal skenk aan jou, 
sonder om ook maar enigsins te bedink dat jyself 
een van diegene was wat `n belangrike rol gespeel 
het by die slegter maak van die wêreld! 
Vir sover jy as gevangene van die wêreld 
oorweging verdien, word dit sekerlik nie van jou 
weerhou nie, maar vanweë al die sake waarvan jy 



die wêreld nou beskuldig, het jy geen reg daarop 
nie. (...) Wel het jy `n groot angs vir die hel, omdat 
jou gewete jou sê dat jy haar verdien en dink dat 
God jou daarin sal werp soos `n klip in die afgrond. 
Jy besef egter nie dat jy slegs jou ingebeelde hel 
vrees nie, maar na regte vind jy `n groot welbehae 
daarin en jy wil glad nie daaruit nie! 
Sien alles wat jy tot nou toe gedink het, was min of 
meer hel in die eintlike sin. Want waar nog `n 
vonkie selfsug en eiedunk aanwesig is en 
beskuldiging van ander, daar is die hel. Aan jou 
kleef dit alles nog, en sodoende is jy nog sterk in 
die hel. Waar die vleeslike lus nog nie vrywillig 
verban is nie, daar is die hel nog steeds! Sien jy 
daarom hoe ydel jou angs is! Maar die Heer, wat 
hom oor alle wesens ontferm, wil jou daaruit red en 
jou nie volgens jou roomse maxime (grondstellings) 
nog dieper daarin verdoem nie. Beweer dan 
voortaan ook nie meer van die Heer dat Hy, aan 
diegene wat met alle geweld na die hel toe wil 
gaan, sê: 'As jy dit so graag wil hê, gaan dan!'   
Kyk, dit is `n verwerplike bewering van jou! Jy is 
iemand wat die hel al baie lank nie wil loslaat nie; 
maar wanneer het jy so 'n oordeel oor jou, van die 
kant van die Heer, verneem? Oordink hierdie 
woorde van My goed en handel daarvolgens, dan 
sal Ek die skippie so stuur dat dit jou vanuit jou hel 
na die ryk van die lewe sal voer. Laat dit so wees!’ 
(Die biskop:) 'O liewe vriend, ek moet helaas eerlik 
aan jou beken dat dit presies so met my gesteld is 
soos wat jy gesê het. En ek sien in dat ek ook nie 
die geringste verontskuldiging daarteen kan 
aanvoer nie; want alles raak maar net myself. Ek 
wil net graag weet waarheen jy my nou sal bring en 
wat my ewige lot sal wees?'   
(Die skipper sê:) 'Vra dit aan jou hart, aan jou 
liefde! Wat sê sy? Het sy jou vanuit haar lewe 
duidelik geantwoord, dan het jy reeds self jou lot 
bepaal; want elkeen word deur sy eie liefde 
geoordeel!' 
(Die biskop sê:) 'O vriend, wanneer my lot volgens 
my liefde bepaal sou word, dan beland ek God 
weet waar. Want in my gaan dit nog presies so 
soos in die gemoed van `n modebeluste vrou, wat 
honderd stowwe in `n modemagasyn bekyk en 
uiteindelik nie weet wat sy moet kies nie.  
Volgens my innerlike gevoel wil ek graag by God, 
my Skepper wees. Maar dan is my baie sonde `n 
‘staan-in-die-weg’ en dan beskou ek die 
verwesenliking van die wens as heeltemal 
onmoontlik! Dan kom die gedagte weer in my op, 
om êrens in `n hoek van hierdie ewige 
geesteswêreld as `n doodeenvoudige boer te lewe 
en tenminste eenmaal die genade te verkry om die 
Heer te sien, al is dit maar vir enkele oomblikke. 
Maar dan vermaan my gewete my weer en sê: 'Dit 
is jy nooit werd nie', en dan val ek weer terug in my 
met alle sonde belaaide nietigheid voor Hom, die 
Allerheiligste! Slegs een gedagte kom my die 

minste moeilik en onwaarskynlik voor om te 
verwesenlik, en ek moet beken dat dit nou my 
lieflings-idee is, naamlik om by jou, waar jy ookal is, 
die hele ewigheid te wees en deur te bring. 
Ofskoon ek hulle, wat dit gewaag het om my die 
waarheid trompop te sê, die minste op die wêreld 
kon verdra, het ek jou daardeur tog bo alles 
liefgekry, omdat jy my die waarheid soos `n uiterste 
wyse, maar ook soos `n hoogs sagmoedige regter, 
openlik in my gesig gesê het. Die idee is vir my die 
beste en daarby sal ek nou altyd bly!' 
Ek (die skipper) sê: 'Nou goed, wanneer dit jou 
grootste liefde is, waarvan jy jou in die vervolg nog 
dieper moet oortuig, kan jou wens dadelik uitgevoer 
word. Kyk, ons is nou nie ver meer van `n oewer af 
nie en ook naby my woonhut. My werk ken jy 
reeds, naamlik dat Ek `n gids is in die ruimste sin 
van die woord. Jy sal nou die werk met My deel; 
die loon vir ons inspanning sal ons `n stukkie grond 
opbring, wat ons in ons vrye oomblikke so vlytig 
moontlik sal bewerk. En kyk net om, naas jou sal jy 
nog iemand vind wat ons trou sal bystaan.' 
Die biskop draai hom nou vir die eerste keer om en 
herken dadelik die engel Petrus (sy verdwene 
leidsman), val hom om die hals en vra hom om 
vergewing vir die belediginge wat hy hom 
aangedoen het. Petrus antwoord met dieselfde 
liefde en prys die biskop blymoedig dat sy hart 
hierdie keuse gemaak het. Die skippie stoot nou 
teen die oewer, waar dit aan `n boomtak bevestig 
word en al drie gaan nou die hut binne! 
Tot nou toe was dit nog steeds meer donker as lig. 
In die hut begin die duisternis egter minder te word 
en `n weldadige skemering verjaag die vroeëre nag 
- natuurlik maar net vir die oë van die biskop, want 
vir die van My en die engel Petrus was dit steeds 
die allerhelderste, onverganklike en onveranderlike 
dag!  
Dat dit nou ook vir die oë van die biskop ligter 
begin te word, gebeur deurdat daar `n groot 
hoeveelheid aardse onreinheid, vrywillig van hom 
afgewerp is en dat hy nog verder afwerp. - 
 



Die vervolg hiervan kan u lees in die boek 
’Biskop Martinus, die ontwikkeling van `n 
siel aan die ander kant’  
 
 
 
 
 
 
 
 
 
 
 
 
 
 
 
 

Die verlossing van `n arm man 
16 Oktober 1848 
Hier volg nou `n beskrywing van die sterwe, of 
beter gesê, van die uittrede uit die aardse 
proeflewe na die ware, ewige geestelike lewe van 
`n arm dagloner. Hierdie mense word meestal vol 
veragting deur die grotes van hierdie wêreld 
aangesien en 'gepeupel’ of 'skuim' genoem. 
Gaan maar eers saam met My na `n armsalige 
kamertjie, wat meer soos `n beergrot lyk as na `n 
menslike bewoonbare vertrek. Van binne is die 
ruimte nouliks twee kubieke klafter*. (een klafter = 1,90 
meter- m.a.w. die kamertjie is 3.80 vierkante meter groot) `n 
Afgeleefde deur gee toegang tot die krot, wat 
bokant die deur `n opening het van twee spanne* 
(van die punte van jou vingers tot by die elmboog - dit dien as 
die enigste venster) breed en één span hoog. Deur die 
opening val ietwat lig na binne, wat ewenwel 
gebroke en verswak word deur die stinkende 
stalmuur van `n ryk buurman; die inwendige ruimte 
van die krot word hierdeur so minimaal verlig, dat 
die sewe bewoners mekaar nouliks kan sien. Die 
‘pragstuk’ van `n kamer het geen kaggel of enige 
verhitting nie; in die een hoek van die kamer dien 
`n vetterige, onbewerkte, nouliks een voet hoog 
stuk kalksteen as tafel, waarop die arme bewoners 
van die egte 'beregrot' hul karige maal berei, as 
hulle die geluk het om deur werk en bedel die 
daarvoor benodigde materiaal en eetbare voedsel 
te verskaf. 
Let wel, vir hierdie pragtige woning moet hierdie 
armes aan `n ryk huisbaas elke maand 1 gulde en 
30 kruisers aan huur betaal (wat vir die gesin 
amper onmoontlik was); daarmee is hulle selfs nog 
baie tevrede, omdat hul huisbaas tenminste nie 

teveel aandring as hulle die huur nie dadelik op die 
eerste van die maand kan betaal nie, maar hul 
dikwels selfs veertien dae tyd gee. Ja, hul huisbaas 
is selfs so goed, dat hy hulle, vanweë die siekte 
van hul arme, sewentig jaar oue vader vir 20 
kruisers, 30 pond skimmelrige rogstrooi laat bring 
het en ook tien volle dae op die betaling daarvan 
gewag het! Werklik, so 'n goeie en geduldige 
huisbaas sal later tog ook by My, die Heer, op 
erbarming en geduld aanspraak kan maak!?   
Kyk nou, daar in die donkerste hoek lê ons arme 
dagloner op die 'vars' 20 kruisers strooi. Tydens 
swaar bouwerksaamhede het hy enkele jare gelede 
van `n sleg opgestelde steier geval en daarby twee 
ribbes en `n arm gebreek. Hy was wel na `n arm-
siekehuis gebring, maar was daar medies `n half 
jaar lank getiranniseer en ten slotte, sleg genees, 
met mediese goedkeuring as genees ontslaan. 
Omdat hy sedertdien sieklik en swak en dus tot 
geen swaar werk meer in staat was nie, moes hy, 
saam met sy eweneens sieklike en swak vrou en 
met vyf dogters, waarvan die oudste veertien jaar 
is, deur die lewe gaan deur allerlei klein werkies te 
verrig, waarvoor sy kragte nog toereikend was. Af 
en toe bring ook sy vrou of kinders, deur te bedel, 
`n milde gawe binne van `n enkeling met `n goeie 
hart. Ouderdom, swakte, koue, en slegte voeding, 
maar ook `n oorgeblewe kankeragtige wond aan sy 
ribbes, het hom nou op die ellendige siekbed 
gewerp, waarop ons as besoekers hom nou sien lê. 
Vermaer soos `n Egiptiese mummie uit die tyd van 
die farao's, vol pyn in sy hele lyf, waarvan die 
heupe, sy stuitjie en sy na buite stekende ruggraat 
heeltemal stukkend gelê is deur die harde bed, 
bowendien nog met `n volkome leë maag, 
brandend van die honger, sê hy met gebroke stem 
vir sy vrou: 'Moedertjie, het jy heeltemal niks meer 
nie? Geen stukkie brood nie? Geen warm sop of 
miskien gekookte aartappels nie? O God, o God! 
Wat `n verskriklike honger het ek tog nie! Van die 
pyn kan ek my nie meer beweeg nie, en bowendien 
nog so 'n honger! O my God, my God! Verlos my 
tog eindelik net van hierdie kwelling!' 
Die vrou, wat van uitputting en honger ook nouliks 
meer kan staan nie, sê: 'O my arme, liewe man! Al 
om sesuur vanoggend het die drie oudste kinders 
weggegaan om by goeie, medelydende mense iets 
te vra, en nou is dit al drieuur in die middag en nog 
het geeneen van hulle teruggekom nie! Ek tril oor 
my hele lyf van angs dat hul iets oorgekom het. O 
Jesus en Maria! Miskien het hulle selfs in die water 
geval, of in die onbarmhartige hande van die 
polisie? My hande en voete tril! Mag Jesus jou 
intussen versterk; ek sal met God se hulp al my 
kragte vergader en by die polisie navraag gaan 
doen, of hulle dalk weet waar ons arme kinders 
beland het!' 
Die sieke sê: 'Ja, ja, liewe moeder, gaan maar gou, 
ek vrees ook die ergste! Maar bly nie te lank weg 



nie, en bring my iets te ete, anders sterf ek van die 
honger! Bedink dat ons almal al vir twee volle dae 
niks geëet het nie. As die drie arme meisies maar 
nie van uitputting êrens bly lê het nie! O my God, o 
my God, moet ook alle ellende dan oor my kom?' 
Die vrou gaan weg, en nouliks is sy op straat of sy 
sien `n geregsdienaar, wat die drie kinders voor 
hom uitdryf. Sy slaak `n kreet van ontsetting en sê, 
terwyl sy haar hande bokant haar hoof hef: 
'Regverdige God! O Jesus! Dit is my arme kinders!' 
Heeltemal snikkend en buite asem sê die kinders: 
'O moeder, moeder! Hierdie woeste man het ons 
aangevat toe ons iemand om `n aalmoes vir ons 
siek vader vra; hy het ons opgesluit in `n donker 
kamer, en omdat hy ons al dikwels gesien bedel 
het, kom hy met `n nog afskuweliker man, wat soos 
`n heer gelyk het. Hy laat ons toe, hoewel ons hom 
op ons knieë smeek, só hard met die tugroede 
slaan, dat ons heeltemal vol bloed is! Daarna vra 
hy ons baie bars waar ons woon, en toe ons hom 
nouliks van die pyn kon sê, beveel hy hierdie man 
wat ons so geslaan het om ons na die huis te bring. 
O moeder, moeder, ons het verskriklik pyn!' 
Die moeder, nouliks in staat om `n woord uit te 
bring, slaak `n diep sug tot My en sê: 'O Heer, 
regverdige God! As U leef, hoe kan U dan sulke 
gruwels aansien en dit ongestraf laat gebeur? O 
my God, my God, hoe kan U so 'n ellende oor ons 
laat kom?' Daarop begin sy bitterlik te huil. Die 
polisieman verbied haar om op straat so 'n lawaai 
te maak en so die aandag van die verbygangers op 
hulle te vestig en hy gebied haar om haar 
onmiddellik in haar woning terug te trek. 
Die moeder verontskuldig haar en sê huilend: 'O 
meneer, kan ek dalk iets anders doen as huil? My 
sewentigjarige, doodsieke man lê uitgehonger op 
die strooi; ons het almal twee dae lank niks geëet 
nie. Hierdie laat herfs is nat en al baie koud, en ons 
het geen stukkie hout om ons vogtige, koue woning 
te verwarm nie. Ek is self swak en siek. Hierdie drie 
meisies was ons enigste steun, en nou het u hulle 
kreupel geslaan! O God! Hoe sou ek daarby kan 
swyg? Hoe kan u my my regmatige trane verbied? 
Is u dan geen mens, geen Christen nie?' 
Die polisieman wil haar nou agteruit dwing; maar 
van agter `n hoek spring `n onverskrokke man 
tevoorskyn en skreeu vir die polisieman: 'Halt, 
vriend! Tot hier en geen millimeter verder nie! Hier, 
arme moeder, hier het jy 30 gulde; sorg daarmee 
vir eetgoed, so goed jy kan. En jy, gevoellose 
beulskneg, verdwyn onmiddellik, anders skiet ek `n 
paar koeëls deur jou tierskedel!' 
Die polisieman wil die weldoener arresteer vir die 
dreigement; maar die vreemdeling trek onmiddellik 
`n gelaaide pistool uit sy borssak en rig dit op die 
geregsdienaar, wat dit nou natuurlik raadsamer ag 
om hom vinnig te verwyder, as om hom te laat skiet 
deur hierdie man, wat nou ontsettend ernstig lyk. 
Toe die polisieman uit die gesig verdwyn het, gaan 

ook hierdie man baie stil en bedaard sy weg. Die 
moeder en die drie kinders kyk hom nog lank 
dankbaar agterna. Dan haas sy haar, ondersteun 
deur haar drie dogters, wat vinnig hul pyn deur 
hierdie weldoener vergeet het, onmiddellik na die 
nabygeleë herberg om brood, bietjie wyn en vleis te 
koop. Die bediende trek wel `n ietwat bedenklike 
gesig as hy van die arm gesin `n bankbiljet* (tjek) 
van 10 gulde te wissel kry. Maar hy dink by 
homself: Geld is geld, of dit nou gesteel of op `n 
eerlike manier verkry is, en hy wissel die bankbiljet 
van die armes en gee hulle wat hulle verlang. 
Daarmee tuis gekom, tref hulle die arme man 
huilend van pyn en honger aan. Die moeder gee 
hom onmiddellik bietjie brood en wyn, en die 
oudste dogter hardloop na die naaste handelaar 
om `n paar hopies hout, aanmaakmateriaal* (meel 
om vetkoek mee te bak) en ook `n halwe pond kerse te 
koop. 
Wanneer sy daarmee tuis kom, sien sy tot haar 
ontsetting twee polisiemanne voor die deur, wat 
haastig teruggekom het om die weldoener nog hier 
aan te tref of, in die ander geval, so moontlik by die 
arme vrou navraag te doen na hierdie man en na 
sy woonplek. En sou die vrou geen inligting wil gee 
nie, dan sal sy gearresteer word. 
Met die 'loflike' voorneme, in opdrag van die 
polisieburo, gaan hulle saam met die arme meisie 
die donker kamer binne. Hulle eis dat daar 
onmiddellik lig gemaak word en beveel die vrou om 
alle inligting oor die weldoener te gee, anders sal 
hulle met hulle saam moet gaan na die polisieburo. 
Toe die arme vrou dit hoor, sak sy van angs 
inmekaar. Die oudste dogter, wat ook tril van angs, 
maak die gevraagde lig en die twee geregsdienare 
sien nou die halfnaakte siek man op die grond lê, 
slegs bedek met `n paar armsalige vodde. Hulle 
deins aanvanklik wel ietwat terug, maar vermaan 
hulleself gou en vra die geskokte vrou wie die 
sogenaamde man was en waar hy woon. 
Die vrou tril en is nie in staat om `n antwoord te gee 
nie. Die twee geregsdienaars beskou hierdie 
toestand as `n listige streek, trek die vrou van die 
grond af op en wil haar dadelik saamneem. Die 
siek man en die vyf kinders smeek om genade en 
erbarming, maar die twee oefen hul amptelike amp 
uit sonder om iets te sê. Maar op daardie oomblik 
wat hulle die vrou al by die deur vashou, kom ons 
man daar aan met nog drie sterk helpers. Eers 
bevry hulle die van angs halfdooie vrou uit die 
hande van die twee geregsdienaars; daarna ransel 
hulle hulle so ernstig af dat hul skaars kan loop en 
bedreig hulle met die woorde: 'In die Naam van 
God! As julle, dieragtige mense, dit nog één keer 
waag om hierdie heilige plek te betree, waar God 
se engele woon, staan julle van ons die vreeslikste 
wraak te wagte! Ons is geen mense of wesens van 
hierdie wêreld nie, maar ons is beskermgeeste van 
hierdie engele, wat hier die beproewing van die 
vlees deurmaak!' 



Dan verdwyn die vier helpers. Ook die twee 
geregsdienaars gaan weg, heeltemal ontnugter, om 
nie weer terug te kom nie. 
Die vrou herstel haar gou en sorg nou daarvoor, 
terwyl hulle My vir hierdie redding dank, dat die 
man, wie se einde baie naby is, warm sop kry. Die 
sop is vinnig klaar en word onder duisend seëninge 
aan die man gegee wat hom, terwyl hy vir My en 
hulle wat syne is bedank, met smaak verorber. 
Daardeur ietwat versterk, sê hy vir sy vrou en sy 
kinders: ‘Jy, my dierbare vrou, en julle, my liewe 
kinders, het nou ter wille van my baie gely. Maar 
daarby het julle jul ook sigbaar oortuig dat die hand 
van die Heer vir julle gestry het en julle vyande 
soos `n onwerklike spookbeeld verjaag het. Vertrou 
dus voortaan op die Heer. Hy sal die naaste aan 
julle wees as die nood die hoogste is! Vergewe 
almal, wat teenoor ons en by name teenoor julle, 
hard was; hulle is masjienagtige instrumente van `n 
blinde, heerssugtige polisie apparaat en handel 
sonder om te ondersoek en te weet wat hulle doen. 
Slegs die Heer moet hul regter wees! 
Dra julle kruis met geduld en soek nooit enige 
geluk van hierdie wêreld nie, want gelukskinders 
van hierdie wêreld is geen kinders van God nie. 
Wat in hierdie wêreld pragtig is, is in God se oë `n 
gruwel! Vrees niks soseer as wêreldse geluk nie, 
want dit is die grootste ongeluk vir die gees. 
Kyk, wat sou dit my gebaat het, as ek één van die 
rykste burgers op aarde was? Nou, aan die einde 
van my aardse lewe, sou ek niks anders as die 
sekere, ewige dood voor my gehad het nie! Maar 
hoe heeltemal anders staan dit daar nou met my! 
Die dood het sy verskrikking volkome verloor; vir 
my bestaan daar geen dood meer nie! Ek is al 
verlos van my aardse lyding, en vóór my staan die 
heerlike poort na die ryk van God al wyd oop! 
Sien, my liggaam, die afgeleefde saal van my siel 
om die kruis van God te dra, lê nou al koud en 
dood op die harde strooibed. Volgens siel en gees 
is ek, wat sewentig jaar lank in die nou dooie en 
van my afgevalle liggaam gewoon het, nou vry; ek 
leef reeds `n ewige lewe en het die dood van my 
liggaam nie gesien, of gevoel nie, want sonder dat 
ek daarvan bewus was, was ek in `n wonder-
baarlike oomblik van my drukkende las bevry. Voel 
my liggaam en oortuig julle daarvan, dat dit 
volkome dood is (Die vrou en die kinders voel aan 
die liggaam en ontdek dat dit koud, hard en dood 
is). En kyk, tog leef ek, en spreek nou met julle en 
meer volkome as wat ek ooit gespreek het! 
Die rede hiervoor is dat ek steeds in die Heer, die 
gekruisigde, geglo het, en soveel as wat ek kon, 
volgens Sy gebooie gehandel het. En wat Hy in die 
tempel onderrig het naamlik, dat hulle wat Sy 
Woord aanneem en daarvolgens lewe, die dood nie 
sal sien en smaak nie, is by my nou as `n ewige 
waarheid bevestig, want ek het my liggaam afgelê 
sonder om dit te voel hoe en wanneer, of om dit te 

sien. 
Ek het julle geen vermoë nagelaat nie; my groot 
aardse armoede is julle aller erfdeel! Maar wees bly 
daarom; as die blinde ryke van hierdie aarde weet 
wat `n rykdom vir die gees die aardse armoede is, 
sou hulle hul geldbeursies vermy het soos die pes! 
Maar hul groot blindheid aanskou dit as wins, wat 
hulle vir ewig gaan dood. Laat hulle die weg van 
die verderf dan maar bewandel. Maar as julle aan 
die einde van jul aardse reis ewe gelukkig wil wees 
soos wat ek nou is, vermy dan die wêreldse geluk 
en soek dit nooit nie! 
Glo my, wat nou reeds van die ander kant af met 
julle spreek; hoe groter iemand se kruis is en hoe 
swaarder dit is om te dra, des te makliker en 
minder voelbaar sal sy oorgang vanuit hierdie 
wêreld van die materie na die van die gees wees. 
Want elkeen wat Christus volg, moet die weg van 
die vlees gaan. Elkeen moet in Christus gekruisig 
word en in Hom sterwe, anders kan mens nooit in 
Hom en deur Hom tot die opwekking en opstanding 
kom nie! 
Deur armoede, nood en ander ongemakke van die 
lewe word die vlees al in Christus gekruisig en 
gedood; daarom word elkeen wat so leef, soos wat 
ons gedoen het en julle nog doen, opgewek en sal 
hy op sy oënskynlike sterfbed reeds die volledige 
opstanding tot die ewige lewe oes terwyl die rykes 
aan die einde van hul aardse geluk in feite sterwe. 
Want `n arme wat hom aan die wil van die Heer 
oorgee, sterf konstant, en as sy doel bereik is, is hy 
ook al heeltemal klaar met die dood en kan hy dus 
nie meer sterwe nie, maar slegs opstaan in 
Christus. Baie anders is dit egter met die mens 
gesteld, wat voortdurend sy luste nagejaag het. So 
iemand sterf by die dood van sy vlees werklik en 
volledig, en kan aan die ander kant slegs met baie 
moeite, of ook wel gladnie, meer opgewek word 
nie. 
Bewaar dit alles in julle hart en wees bly wanneer 
die wêreld julle verag, skeldname gee en met 
allerlei wapens van haar slegte, gevoellose hart 
vervolg. Want die Heer slaan die 'slegtes' altyd 
gade en ken hul planne! Ek sê vir julle; as julle 
opstaan, sal hulle ten gronde gaan. Soek dus 
bowenal die ryk van God en sy geregtigheid; al die 
nodige sal julle daarom bygegee word. 
Verheug julle dus nooit oor die rykes van hierdie 
wêreld nie, maar bekla hulle liewer, want hulle is 
arm in gees. Verheug julle des te meer oor hulle, 
wat hul net soos julle, in allerlei beproewinge en 
nood bevind! Want hulle sterwe elke dag in 
Christus, om daarna aan die einde nie meer te 
sterwe nie, maar op te staan tot die ewige lewe in 
Christus. 
Mag hierdie laaste woorde van my op hierdie 
wêreld die groot rykdom vorm wat ek julle nalaat; 
oor dié erfdeel sal julle geen belasting hoef te 
betaal nie! Maar verwyder die liggaam van my 



spoedig uit hierdie kamer, want dit is volkome 
dood. Hou ook geen seremonie daarby nie, want al 
sodanige seremonies is vir God `n gruwel. Ook 
hoef julle geen mis te betaal nie, want God die 
Heer het `n hekel aan `n betaalde gebed. Laat 
egter alles wat julle doen `n lofprysing wees vir die 
Heer, omdat Hy my so 'n groot genade bewys het. 
Aan Hom slegs vir ewig alle eer, alle lof en al ons 
liefde. Amen'. 
Met hierdie woorde kom hy vir hierdie wêreld tot 
swye en is hy, wat sy liggaam betref, volkome 
dood. 
Onmiddellik sien hy langs hom drie vriendelike 
manne in wit geplooide kleding staan, wat hom 
liefdevol begroet en hom as broeder die hand reik. 
Salig, en al sy aardse lyding vergete, reik hy hulle 
ook die hand, terwyl hy hom nog regop sittend 
bokant sy aardse liggaam bevind, en sê: 'O beste, 
my nog volkome onbekende vriende van die Heer 
Jesus Christus, wat julle beslis is, in al die sewentig 
jare wat ek op die harde aarde deurgebring het, het 
ek van die menslike kant gesien, weinig goeie, 
maar des te meer kommervolle dae belewe, en die 
laaste was wel die bitterste. Want toe het die pyn 
en diep ellende op my arme sondige huid gereën. 
Maar aan die Heer alle lof geoffer en aan Hom al 
my liefde daarvoor! Want hoewel ek werklik baie 
gely het, het dit my tog nooit ontbreek aan tydelike 
vertroosting nie, wat my in my hart weer heeltemal 
opgerig het en my geleer het om alle liggaamlike 
uiters bittere, afskuwelike pyne en wonde van my 
liggaam, in die Naam van die Heer te verag. En 
nou het ek met die groot genade, hulp en 
erbarming van God, die Heer Jesus Christus, alles 
deurstaan en wag ek met dieselfde geduld, wat op 
aarde so dikwels my lyding versag het, op wat die 
heilige wil van die Heer oor my sal beskik. Aan 
Hom slegs al my liefde, al my lof en aanbidding. 
Slegs Sy heilige wil geskied!’  
Een van die drie in wit geklede manne sê: ‘'Beste 
vriend, maar wat sou jy doen as die Heer jou 
vanweë Sy groot heiligheid en jou vergeeflike 
sonde en wel volgens jou eie geloofsbelydenis wel 
vir `n onbepaalde tyd na die vaevuur sou stuur, 
waar jy hewige pyne sou moet ly? Sou jy dan ook 
onder die hewigste pyne van die vuur die Heer nog 
kan loof en prys? En sou jy Hom nog kan liefhê?’ 
Die arme sê: ‘O beste vriend! Die eindelose 
heiligheid van die Heer vereis weliswaar die 
grootste moontlike suiwerheid van die siel, wat 
waardig moet word om Hom te aanskou, maar Sy 
ewe oneindige wysheid en goedheid weet tog ook 
hoeveel pyn `n arme siel kan verdra, en dus sal Hy 
haar nie oorbelas nie! Maar as Sy geregtigheid dit 
ter wille van Sy oneindige heiligheid van my eis, 
laat dan ook Sy heilige wil geskied! Want ook 
daarin sien ek nog Sy groot liefde, wat `n siel maar 
net so 'n reiniging oplê, sodat sy waardig kan word 
om opgeneem te word en God te aanskou! 

Die Heer is altyd die suiwerste liefde en dus 
eindeloos goed, en alles wat Hy doen is goed. 
Daarom geskied slegs Sy allerheiligste wil! Want 
ook al sou ek om verskoning en erbarming smeek, 
dan sou dit beslis nie so goed vir my wees as dit 
wat die hoogste wysheid en liefde van die Heer oor 
my beveel en bepaal nie. Daarom sê ek vir eens en 
vir altyd; glo die Heer Jesus Christus, wat as enige 
Heer en God saam met die Vader en die Heilige 
Gees heers en regeer van ewigheid tot ewigheid! 
Sy allerheiligste Naam word geprys en slegs Sy 
heilige wil geskied!' 
Die een in wit geklee sê: ‘Dit het jy volkome korrek 
en waar gesê. Maar bedink dat jy sonder bieg en 
kommunie (sielsgemeenskap) gesterwe het. As jy 
nou voor die regterstoel van Christus te staan sou 
kom, sou daar dan nie maklik `n doodsonde by jou 
gevind kan word volgens die leer van jou kerk nie, 
en sou jy dan nie vir ewig in `n staat van ongenade 
na die hel moet gaan nie? Hoe sou jy die Heer dan 
loof en prys?’ 
Die arm man sê: ‘Vriende, wat ek kon doen, het ek 
beslis gedoen. Dat ek uiteindelik nie kon bieg nie, 
was seker nie my skuld nie. En drie weke gelede 
het ek tog wel gebieg, waarby die biegvader my 
verseker het dat ek nou vir `n lang tyd nie meer 
hoef te bieg nie. O vriende, as ek êrens tog nog `n 
doodsonde in my sou hê, wat vir my nog onbekend 
is, smeek julle dan die Heer vir my, die arme 
sondaar, of Hy my genadig en barmhartig sal wees! 
Want om in die hel te kom na `n aardse lewe vol 
lyding, dit sou wel die allerverskriklikste wees! O 
Heer, laat U wil geskied, maar wees my, arme 
sondige siel, tog genadig en barmhartig!’ 
Dan sê die in wit geklede wese weer: ‘Ja, beste 
vriend, in die geval dat jy `n doodsonde in jou sou 
hê, sou dit met ons voorbede tog ook nie so maklik 
gaan nie. Want jy weet goed uit die leer van die 
kerk, dat daar na die dood by God geen genade 
kan wees vanweë Sy volmaakte streng en 
onveranderlike regverdigheid nie? Bowendien het 
jy al op die wêreld tog nooit waarde geheg aan die 
voorbede van die heiliges en aan die misoffer nie, 
maar altyd weinig en ten slotte heeltemal niks meer 
daaraan waarde geheg nie, waardeur jy jou 
teenoor die kerk onteenseglik as `n ketter gedra het 
en in haar oë `n baie groot sondaar geword het. As 
ons nou ook by God vir jou sou bid, dink jy dan dat 
ons voorbede enige nut sou kan hê? Waarom het 
jy dan geen waarde geheg aan die litanie 
(smeekgebede afgewissel deur koorsang) van die kerk en 
aan die sielemisse nie? Volgens jou eie laaste 
bekentenis het jy jou naasbestaandes geleer dat 
betaalde gebede vir God `n gruwel is, en dat hulle 
vir jou dus geen mis moes betaal nie!  
As dit nou alles by jou so is, hoe moet ons dan vir 
jou by God bid? Hoe dink jy nou daaroor? Sal of 
kan dit vir jou van enig nut wees by God?’ 
Vervul van die gees en met diepe gemoedsrus sê 



die arme: ‘Vriende, wie julle is, is vir my om`t ewe; 
meer as God se skepsele is julle nie en God, die 
Heer sy ewige dank en liefde! Ek glo dan ook dat 
ek met julle ewe vrymoedig kan spreek soos wat 
julle dit met my doen.  
Op die wêreld was ek weliswaar arm en ellendig, 
maar ek kon lees, `n bietjie skryf en behoorlik goed 
reken. Die son en feesdae het ek meestal 
deurgebring met die aandagtige lees van die 
Heilige Skrif. Hoe meer ek daarin tuis geraak het, 
des te duideliker het dit vir my geword dat die 
Rooms-Katolieke kerk presies die teenoorgestelde 
doen en gedoen wil hê van wat Christus en die 
apostels volgens die vier evangelies en die briewe 
van die apostels geleer het en self gedoen het. In 
`n brief van die apostel Paulus tref ek selfs die 
dreigende teks aan: 'En as daar `n engel uit die 
hemele sou kom, wat julle `n ander evangelie leer 
as wat ek julle verkondig het, naamlik oor Jesus die 
gekruisigde, laat hom vervloek wees!' 
Hierdie kernagtige uitspraak het soos `n bliksem 
deur my hele siel geskiet en ek het my die vraag 
gestel: As die apostel sulke woorde gebruik het, 
hoe is dit nou met die leer van Rome, wat nie net 
die Woord van God nie leer en alle leke verbied om 
dit te lees nie, maar baie ander dinge leer, wat baie 
soos die uiterste duistere heidendom lyk, wie moet 
ek nou glo?  
`n Innerlike stem sê byna hardop vir my: 'Glo die 
woord van God!' En ek het gedoen soos wat die 
innerlike stem gespreek het.  
Dit het vir my van dag tot dag duideliker geword dat 
ek goed daaraan gedoen het. Want ek het dit in my 
hart begryp en was in gees en waarheid oortuig 
van alles wat ek trou geglo en gedoen het, naamlik 
dat die leer van Christus die suiwer en enige ware 
Woord van God is, waarin dan die enigste en alle 
heil en die ewige lewe gesoek en gevind kan word! 
God is onveranderlik. Soos Hy was, so sal Hy ook 
bly; die een, eindelose volmaakte, ewige Gees van 
suiwer liefde. Hoe sou Hy die kerk van Rome kon 
gestig het, wat niks anders as haat en vervolging, 
verderf, dood en hel verkondig nie? 'Nee, ewig 
nee', klink dit in my, 'wie sy broeders oordeel en 
verdoem, is self geoordeel en verdoem! Maar 
oordeel en verdoem ook jy niemand in jou hart nie, 
dan sal jy ook nie geoordeel word nie' So hoor ek 
dit, en so het ek ook gehandel. Ek het wel steeds 
duideliker gesien hoe mens in Rome in die gees 
nog duisend keer erger met die Heer omgaan as 
hulle wat vroeër Sy liggaam gekruisig het. Tog het 
ek hulle nooit geoordeel nie, maar altyd in my hart 
gesê: Heer, vergewe hulle, want hulle is almal 
steekblind en weet nie wat hulle doen nie! 
Ek het die eindelose liefde van die Heer steeds 
meer gesien en begryp. Daardeur het my liefde vir 
Hom in my ook so sterk toegeneem, dat al my 
aardse lyding dit nie meer kon verminder nie, maar 
slegs steeds meer versterk het! En so sê ek ook 

nou vir julle, vryuit en onomwonde: Christus is my 
liefde en my lewe, ook in die hel, as ek deur julle 
daarheen verdoem sou word; ook die hel sal Hom 
nooit meer van my afneem nie.  
Ek weet goed dat ek `n sondaar teenoor God is, en 
nie waardig om my oë op te slaan na die plek waar 
Hy, die Allerheiligste, woon nie! Maar sê my, waar 
in Gods uitgestrekte oneindigheid is daar `n engel 
of `n mens, wat net soos die Heer sou kon sê: 'Wie 
van julle kan My van `n sonde betig? 'Werklik, dit is 
vir my saliger om te sê: 'Heer, ek is die 
alleronwaardigste!' as: 'Ek is die een wat U genade 
die meeste waardig is!' En ook al sou ons alles 
gedoen het wat Hy ons gebied het om te doen, dan 
sou ek, en sekerlik julle ook, maar net kan sê: 
'Heer, ons was almal U onverdienstelike 
diensknegte gewees en het ons deur niks U 
genade waardig gemaak. O Heer, o Vader! Wees 
ons ter wille van U eindelose verdienste vir ons, 
onwaardiges, genadig en barmhartig!' 
Slegs om dit te sê en te vra het ons die reg; al die 
ander beskou ek feitlik as sonde! Nou sal julle 
hopelik begryp waarom ek geen waarde heg aan 
litanieë en betaalde gebede nie. Maar `n opregte 
voorbede uit die liefde van die hart van die een 
broeder vir die ander het ek altyd baie gewaardeer 
en om die rede vra ek dit ook van julle. Maar julle 
kan doen wat julle wil. In alles geskied ewig die 
allerheiligste wil van die Heer!’ 
Innerlik baie verblyd oor hierdie nuwe voortreflike 
broeder, sê die in wit geklede weer: ‘Beste broeder, 
ons sien jou ware erns, moed en ywer ter wille van 
die Heer, wat werklik so vas staan soos `n rots. 
Maar vra jou hart net of jy ook voor die aangesig 
van die Heer so sou durf spreek?’ 
Die arme sê: ‘Dan sou slegs my oorgrote liefde vir 
Hom, miskien wel my tong, maar nooit my moed 
kan verlam nie. En werklik, daar is nie veel moed 
voor nodig om teenoor God te beken dat die mens 
homself teenoor Hom opreg soos `n nuttelose kneg 
voel, wat daarom Sy genade en erbarming nodig 
het. 
O, eintlik het ek Christus nooit gevrees nie, want ek 
het Hom te veel liefgehad om Hom te kan vrees. 
Maar sê my, of ek nog lank hier sal bly of nie. Ek 
sou wel graag duidelik wil weet waarheen ek moet 
gaan!’ 
Die in wit geklede sê: ‘Wees nog maar bietjie 
geduldig, ons moet ter wille van jou nog op iemand 
wag. Sodra hy kom en jou die oordeel van die Heer 
meedeel, sal jy onmiddellik hierdie plek kan verlaat 
en sal jy daarheen gaan, waarheen die wil van God 
jou sal wys. Kyk, daar uit die oostelike rigting kom 
hy al; hy sal gou hier wees! Het jy geen vrees vir 
hom, wat kom in die Naam van die Heer nie?' 
Die arme sê: ‘O nee, as ek die Heer Self bokant 
alles liefhet, hoe sou ek dan hom vrees wat Hy na 
my toe stuur?’ 
Die in wit geklede sê: ‘Maar weet, beste broeder, 



dat selfs die mees regverdige sewe maal per dag 
sondig, sonder om dit te weet! As jy nou alle dae 
bymekaar optel, vanaf jou toerekenbare jare, en dit 
met sewe vermenigvuldig, sou dit tog `n 
aansienlike aantal doodsondes oplewer, veral as jy 
in aanmerking neem, dat volgens Ignatius van 
Loyola vier kleintjies saam ook één grootte maak! 
En as hy met so 'n rekening sou aankom, sou jy 
dan ook nie die boodskapper van die Heer vrees 
nie?’  
Die arm man sê: ‘Nee, en nog eens nee! Ek moet 
aan julle, my beste vriende, openlik beken dat dit 
my bly sou maak om as `n groot sondaar bevind te 
word! Want die sonde verhef nie, maar maak 
deemoedig, en dit is goed en regverdig. Ek het dit 
op aarde dikwels gevoel as ek my weliswaar `n kort 
tydjie soms van geen sonde bewus was, wat by my 
veral na `n bieg die geval was. In so 'n toestand 
was ek baie hoogmoedig vanuit `n vermeende, 
suiwer sedelike onberispelikheid, en dan sê ek ook 
heimlik vir myself as ek `n liederlike mens teenkom: 
Goddank dat ek nie so is soos hierdie kêrel, wat 
God en elke menslike reg verontagsaam! 
Maar as ek dan weer self in een of ander kwaad 
verval, dink ek met wroeging in die hart, wanneer 
ek `n ander sondaar teëkom: Kyk, hierdie man, wat 
jy as `n slegte kêrel aanskou, is in God se oë 
miskien wel veel beter as jy. Wees, o God, my 
arme sondaar genadig en barmhartig, want ek voel 
my nou nie eens waardig om my oë na U hemele 
op te slaan nie! En dit, vriende, was beslis beter 
gedink en meer passend as om te dink en by 
jouself te sê: Heer, ek is `n suiwer mens en het 
sedert my kinderjare alle wette in ag geneem, en 
daarom verwag ek nou ook met die volste reg die 
beloning wat U in die vooruitsig gestel het!  
Vriende, ek weet dat ek in God se oë `n sondige 
mens is, en daarom verwag ek dan ook niks van 
Hom op grond van enige verdienste nie, maar alles 
slegs van Sy genade en erbarming. 
Ek weet ook werklik nie wat ons as skepsele 
teenoor die almagtige God vir verdienste sou kan 
hê wat die beloning werd sou wees nie. Het God 
ons hulp ooit nodig gehad? Het ons God, die Heer, 
dalk gehelp om die hemele en die aardes (planete) 
te skep of die verlossing help volbring? Of was 
iemand God, wat alleen heilig is, dalk van diens 
gewees deur vir sy beswil gegewe wette in 
meerdere of mindere mate in ag te neem? Ek dink 
dat God ook sonder ons ewe volmaak God sou 
wees as wat Hy nou is, aangesien ons tog maar 
net die bestemming het om Sy eindelose genade, 
erbarming en liefde in ons op te neem, en nie om 
Hom hierdie of daardie ewig onnodige dienste te 
verleen nie. 
Kyk, so het ek altyd gedink en sal ek ook ewig dink, 
vooropgestel dat ek `n ewige voortbestaan sal hê! 
Om hierdie rede sien ek dan ook nie in waarom ek 
vir die boodskapper van die Heer bang sou moet 

wees nie, omdat ek immers geen rede kan vind om 
vir die Heer Self bang te wees nie. Ja, ek vrees die 
Heer ook wel, maar nie as `n misdadiger nie, maar 
as `n liefhebbende mens, wat hom veels te sondig 
en onwaardig voel om die Heer met sy onrein hart 
uit al sy krag lief te hê! Wat dink julle, beste 
vriende, het ek gelyk of nie?'  
Die in wit geklede sê: 'Ons sien nou wel baie 
duidelik in dat jy jou nooit deur ons sal laat bekeer 
nie; daarom sal ons jou ook nie langer lastig val 
nie, maar alles oorlaat aan hom wat nou daar 
aankom. Kyk, hy is al hier!' 
Die boodskapper gaan dadelik met `n vriendelike 
gesig op die arm man af, reik hom die hand en sê: 
'Verhef jou bokant jou sterflike reste, broeder, en 
staan op tot die ewige lewe in jou God en Heer, wat 
jy in Jesus Christus steeds so innig liefgehad het!'  
Die arme staan nou onmiddellik op en voel hom 
heeltemal vry en sterk en vol krag. Hy sê vir die 
boodskapper, wat daar baie eenvoudig en sober 
uitsien: 'Verhewe afgesant van die almagtige God, 
`n onbegryplike gevoel van geluk het deur my hele 
wese getrek toe jy my die hand gegee het. En dit is 
die sekerste bewys vir my dat jy werklik as 
boodskapper van die Allerhoogste na my as arme 
sondaar gestuur is. Nie slegs omdat hierdie drie 
broeders dit gesê het nie, wat vir my `n groot angs 
en vrees vir Hom wou aanjaag nie, maar omdat my 
eie onbedrieglike gevoel vir my sê dat dit so is. O, 
wees dan so goed en sê my wat ek van die uiters 
regverdige regterstoel van God te verwag het? 
Verdienste het ek nie en sal ek ook nooit hê nie, 
maar sê my of ek op genade en erbarming mag 
hoop, want ek voel dat ek in God se oë `n growwe 
en groot sondaar is; sê my of ek op genade en 
erbarming mag hoop?' 
Die boodskapper sê: 'Beste broeder, hoe kan jy 
daarna vra? Jou hart is vol liefde vir die Heer, dan 
is die Heer Jesus, wat God is van die ewigheid, tog 
al in jou! Wie Jesus in sy hart het, moet nie nog vra 
of hy genade en erbarming van Hom mag verwag 
nie? Ek sê vir jou: Jy is nou al salig en sal nooit iets 
merk van `n oordeel nie! Kom nou met my saam na 
jou God, jou liefdevolle heilige Vader, en ontvang 
daar wat in oorvloed berei is vir al diegene wat 
Hom, soos jy, in alle waarheid bo alles liefhet!' 
Die arme sê: 'O, verhewe boodskapper van God, 
vergewe my, daarheen kan ek jou nie volg nie, 
want so 'n genade is ek nie werd nie! Bring my na 
`n rustige plekkie waar mense ewe gering soos ek 
en sonder enige verdienste kan woon en hoop om 
die Heer Jesus eens vanuit die verte te mag sien; 
dan sal ek daar ewe salig wees as die mees 
volmaakte engel! Ek sou dit immers nie kan verdra 
dat die Heer Jesus te naby my sou kom nie; want 
my te groot en magtige liefde vir Hom sou my 
heeltemal verteer! Doen dus vir my, wat ek jou in 
alle ootmoed gevra het’. 
Die boodskapper sê: 'My dierbare broeder, dit kan 



ek nie doen nie; kyk, die Heer wíl dit so hê! Maar 
as ek dit kan uithou om steeds naby Hom te wees, 
sal jy dit ook wel kan doen. Kom daarom maar 
saam met my en vrees niks nie! Ek sê vir jou dat 
ons beide dit goed by die Heer sal uithou! 
Die arme sê: 'Nou ja, in Gods naam, as jy dit dink, 
sal ek dit maar waag! Maar sê vir my, waarom kyk 
hierdie drie in wit geklede broeders ons beide nou 
so aan, asof hulle in hul innerlike ontroer en erg 
verblyd is? Sien hulle die Heer al êrens?' 
Die boodskapper sê: 'Dit kan wel wees, maar hulle 
is ook heimlik baie verheug oor jou, soos oor 
iedereen wat hierheen kom met soveel liefde soos 
jy. Sien daar in `n oostelike rigting, waar `n 
gloeiende gebergte homself verhef, waarbo `n 
pragtige môrerooi straal, daar loop ons weg 
oorheen en dit sal ons baie maklik en vinnig aflê! 
Vanaf die hoogte sal jy dan die nuwe, heilige 
Jerusalem voor jou sien, die ewige stad van God, 
en daar sal jy vir ewig woon!' 
Die arme sê: 'Ag broeder, watter heerlike, watter 
suiwer goddelikheid straal tog die pragtige môrelig, 
watter mooi wolke! En die heerlike bergweiding en 
boompies! O, onbegryplike mooi hemelse wêreld! 
Wat is alle heerlikhede van die aarde vergeleke 
daarby? Maar ek sien nou ook groot skares, wat 
ons tegemoet kom, en ek hoor ook heerlike 
hemelse liedere! O, wat `n harmonie! Wie kan die 
ongekende welluidendheid daarvan begryp? Hoe 
straal hulle tog, hulle wat ons tegemoet kom! Wat 
se indruk sal ek nie op hulle maak in my nog baie 
aards lykende klere nie?  
O God, o God! Dit is nouliks meer uit te hou! Kyk, 
hulle kom al baie naby ons, en nou, wat is dit nou? 
Hulle val voor ons op hul knieë en op hul aangesig 
en skyn erg berouvol te wees. Miskien kom die 
Heer Self wel êrens van agter ons na hierdie skare 
toe? O, sê my tog wat dit beteken!' 
Die boodskapper sê: 'So-iets sal dit wel wees. Ons 
sal dadelik goed sien wat daar is. Nog `n bietjie 
geduld, nog `n paar treë en ons is bo en sal sien 
wat daar gaande is'. 
Die arme sê: 'O, my verhewe vriend, nou word dit 
vir my baie vreemd te moede! Dink jou maar net in 
hoe dit met iemand soos ek gaan en hoe dit moet 
wees om die Heer van hemel en aarde, die Heer 
oor lewe en dood, vir die eerste keer te sien! O 
vriend, ek bewe van vrees en verlange en van blye 
en bang afwagting van die dinge, wat nou op ons 
afkom. Werklik, nog maar `n paar tree en dan is die 
top bereik! Ag, ag, wat sal ek alles te siene kry! 
O vriend, het jy dan geen vrees vir God as Hy jou 
miskien wel dikwels by sodanige geleenthede so 
tegemoet kom nie? Het dit dalk al so gewoond vir 
jou geword, dat jy jou nie bedruk daaroor maak as 
jy sulke dinge oorkom nie? Tog merk ek aan 
hierdie skare en ook aan die drie broeders wat ons 
volg, dat hulle nie minder aangedaan is as ek nie. 
Slegs jy bly geheel onverskillig en trek `n gesig 

asof alles wat hier gebeur totaal onbelangrik is. Sê 
my tog, hoe moet ek dit begryp en opvat? Moet ek 
my dalk net soos jy gedra, hoewel dit vir my volslae 
onmoontlik sou wees?' 
Die boodskapper sê: 'My beste broeder, jy sal 
weldra begryp waarom ek nie bang is vir God en 
waarom ek nie doen soos ons drie begeleiers, soos 
jy en hierdie skare nie. Maar dit is ook beter as jy 
jou nou net so gedra soos ek, want jy sal weldra 
begryp dat jou vrees totaal sinloos is. Want ek sê 
vir jou: Die Heer verlang dit alles nie, maar as die 
kinders hul liefde en deemoed op hierdie manier 
aan die Vader betoon, dan doen hulle natuurlik ook 
nie verkeerd nie.  
Maar ek weet dat jy netnou teenoor die drie manne 
wat jou eerste begroet het, baie onbevrees en 
onverskrokke was, wat my baie geval, hoewel hulle 
hul bes probeer het om jou vrees in te jaag. Hoe is 
dit dan dat jy nou so angstig word?' 
Die arme sê: 'Ja toe het ek nog geen besef gehad 
van die eindelose verhewenheid van God en Sy 
heilige hemele nie; maar nou sien ek voor my, waar 
ek voor die tyd nouliks aan durf gedink het nie. Dit 
is dus heelwat anders! Hoe moet God dan wel lyk, 
as hierdie mense vol huiwering voor Hom 
neerkniel, wat hulle beslis doen uit groot en heilige 
ontsag vir God, die Oneindige, die Almagtige! Sal 
my baie naïewe oë, wat nie aan die lig gewoond is 
nie, God se aangesig wel kan sien?' 
Die boodskapper sê: 'Nou, nou, beste broeder, dit 
sal wel wees. As jy tot nou toe nog nie blind 
geword het nie, sal dit verder ook wel slaag. Wees 
maar kalm; kyk, ons is al op die top en daar aan die 
horison, waarbo jy die son van God sien, wat alle 
hemele en die harte van alle mense en engele 
verlig, sien jy ook al die heilige stad van God. Daar 
sal jy vir ewig by My woon! Laat ons nou maar 
vinnig daarheen gaan, dan sal ons gou daar wees!' 
Die arm man rek nou groot oë en weet van suiwer 
verbasing nie wat hy moet doen nie; hy begryp net 
nie waarom die skare nou so deemoedig opstaan 
en ons en die drie manne volg en voortdurend die 
pragtigste psalms ter ere van God sing nie. 
Nadat hy die hemelse gebied, wat met niks op 
aarde vergelyk kan word nie, `n rukkie stilswyend 
en sielsgelukkig bekyk het, vra hy weer: 'O beste 
vriend en broeder! Sê my tog waar diegene wat 
ons volg God sien, want hulle sing asof Hy in hul 
midde is? Ek kyk na links en regs, na vore en na 
agtertoe, maar ek kan niks ontdek wat my aan God 
laat dink nie. Is my blik nog te naïef of nog te 
onwaardig om die heilige gelaat van God te 
aanskou? Waarskynlik sal dit wel die geval wees. 
En eerlik gesê is dit vir my ook beter; want ek voel, 
en God sal dit ook die beste weet en sien dat ek Sy 
heilige aangesig nie sou verdra nie. O, ek is al 
oorgelukkig dat ek al die hemelse nou aan jou sy 
aanskou, en dat God my sien. Weet jy, ek sou Hom 
tog net één keer wil sien, Hom, wat ek so liefhet, 



maar eerlik gesê in die persoon van die Heer Jesus 
Christus. 
Ja, as ek maar één keer die goeie, ja die mees 
geliefde Heer Jesus sou kon sien, sou ek die 
allersaligste en allergelukkigste mens van alle 
hemele wees!' 
Die boodskapper sê: 'Wees maar kalm, jy kan 
seker daarvan wees dat jy Jesus gouer sal sien as 
wat jy dink. Ja, Ek sê vir jou: Jy sien Hom eintlik al, 
maar jy herken Hom nog nie! Wees dus maar 
rustig!' 
Die arm man kyk nou weer intens na alle kante 
waar hy Jesus dan wel sou moet sien; maar hy 
sien niemand wat hy as Jesus sou herken nie. Dit 
is tog vreemd! Jy sê dat ek Hom al sien, maar Hom 
net nog nie herken nie. Nou het ek almal wat ons 
volg, tog noukeurig bekyk, maar onder hulle kan Hy 
nie wees nie, want almal lyk diep geroer te wees en 
vol ontsag, en almal loof en prys Jesus soos uit 
één mond, die Heer van die ewigheid. Die drie in 
wit geklede manne doen dit ook, en dus is dit 
nouliks aan te neem dat die Heer Jesus hom onder 
hulle sal bevind. En tog sê jy, dat ek hom sien! O, 
ek smeek jou, sê my tog hoe en waar ek Hom dan 
sien?' 
Die boodskapper sê: 'Kyk na die stad van God, 
waaraan ons nou al baie naby is; daar sal alles vir 
jou duidelik word. Ons loop nou al in die rigting van 
die buitenste stadsmure en sal weldra in die heilige 
stad self wees; daar binne sal jou oë eers 
heeltemal oopgaan en wel net soos by die twee 
leerlinge wat na Emhaus gegaan het. Wees dus 
maar gerus, want dit moet alles so wees en so 
gebeur, sodat niemand se heil, lewe en vryheid 
enige skade ondervind nie. Hoe geval hierdie stad 
jou, wat ons nou binnegaan?'Die arme sê: 'O 
vriend, waar sou ek die woorde vandaan moet kry 
om die prag en majesteit van hierdie stad te 
beskrywe! Ontelbaar is die aantal groot en pragtige 
paleise, en hulle skyn almal bewoon te wees! O 
God, hierdie glans, hierdie prag en hierdie 
oneindige majesteit! Die skoonheid daarvan is 
onbeskryflik en vir geen mens te begryp nie! Maar 
noudat ons eenmaal in die stad is, vra ek jou: Waar 
is Emhaus nou, en waar is die Heer Jesus, wat 
hom nog altyd nie aan my oë wil vertoon nie?' 
Die boodskapper sê: 'Kyk na die groot huis 
waarvoor ons nou staan en sien hoe tallose 
broeders en susters ons vanuit die stralende 
vensters en galerye aan die buitekant begroet - dit 
is die egte, ewige Emhaus! Hier sal jy voortaan tot 
in ewigheid woon! En aangesien jy nou al voor 
Emhaus staan, wat jy nou duidelik kan sien, keer 
jou nou dan ook na My toe en bekyk My, dan sal jy 
ook Hom herken na wie jy so 'n groot verlange en 
liefde in jou hart dra!' 
Die arme kyk nou na die boodskapper, wat Ekself 
is, reg in die oë en herken My nou oombliklik. 
Ylings val hy voor My op sy knieë en sê: 'My Heer 

en my God! U was dus Self die boodskapper! O, 
eindelose, ewige liefde! Hoe, hoe kon U Uself so 
verneder om my, `n arme sondaar, so 'n genade te 
bewys?!' 
Na hierdie woord word hy stil van salige verrukking 
en word hy in die woning van My huis binnegelei. 
Die verdere salige omstandighede van hierdie man 
kan julle vir julleself goed voorstel, net soos sy 
ewige bestemming om in liefde werksaam te wees. 
Daarom sal ons hiermee die tafereel ook beëindig 
en na `n ander oorgaan. Amen. 
 
 
 
 
 
 
 
 
 
 
 

Die gewelddadige einde van `n 
politikus 

27 November 1848 
In die tweedelige werk ‘Van die Hel tot die Hemel’ 
word die dood en die ontwikkelingsweg aan die 
ander kant beskrywe van die politikus Robert Blum 
(1807-1848). Hierdie revolusionêr poog by `n 
volksopstand in Wenen om op te kom vir die 
verarmde proletariaat en moet sy goeie bedoelinge 
boet met die dood voor die vuurpeloton. Na sy 
skielike dood verkeer hierdie siel aanvanklik in 
volslae duisternis, ooreenstemmend met sy 
ateïstiese en nihilistiese* lewensbeskouing. Dat 
daar egter in sy siel opregte liefde vir die verdrukte 
medemens en `n uit sy kindertyd stammende 
verering vir Jesus as mensevriend aanwesig is, 
blyk hierdie revolusionêr vinnig ontvanklik vir hoëre 
insigte te wees. Ons maak sy geestelike ontwaking 
mee en is getuie daarvan hoe hierdie siel in sy 
geestelike fantasiewêreld deur die Heer self 
benader word om hom uit sy wêreldse dwalinge te 
verlos en hom as gelouterde siel tot helper en 
wegwyser van tallose ander siele te maak. *(Die 
geloof dat as jy dood is, is jy dood en dat daar nie `n 
voortbestaan in die gees is nie.) 
Die werk gee `n diep insig in die wêrelde aan die 
ander kant en die wyse waarop hulp deur 
geestelike leiers gebied word om elke siel ten slotte 
sover te bring dat hy die weg inslaan na sy 
uiteindelike bestemming.  
 
 
 



 
 
 
 
 
 
 
 
 
 

AANHANGSEL 

Oor die weersiens in die groot 
hiernamaals 31 Mei 1848  

By baie mense wat hul hoof en hart op die reguit 
pad het, bly, wanneer hulle nie al te vas in hul 
geloof staan nie, die beklemmende vraag bestaan, 
of daar na die kort aardse lewe nog `n verder lewe 
sal wees en hoe dit dan wel sal lyk. Sal die mens 
homself nog herken as die een wat hy hier op 
aarde was en sal hy sy bewussyn en die volledige 
herinnering aan al sy aardse toestande behou, of 
sal sy bewussyn en herinnering veeleer lyk soos 
die in `n droom? `n Droom, waarin die mens wel 
homself herken as die een wat hy in die werklike 
aardse lewe was en hy goed bewus is van sy 
persoonlikheid, wat hy onder steeds nuwe 
lewensomstandighede ervaar, maar waarin alle 
objektiewe lewensomstandighede van hierdie kant 
bykans alle realiteit verloor het, behalwe die enkele 
dinge wat diep in die gevoelswêreld van die mens 
verankerd lê, soos byvoorbeeld sy naaste verwante 
en die eie leef- en woon omgewing, maar selfs ook 
dit bykans altyd in vreemde omstandighede en 
vorme? En is daar in die groot hiernamaals onder 
sulke geestelike omstandighede wel `n weersien 
waarby mense mekaar oor en weer herken?  
En Ek, die Heer, antwoord op hierdie 
veelomvattende vraag: Ja, dit hang van die 
omstandighede af, na gelang die mens die aardse 
proeflewe meer of minder in ooreenstemming met 
My geopenbaarde orde deurleef het.  
As iemand reeds hier op aarde die ware, volledige 
wedergeboorte van sy gees bereik het, wat vir 
elkeen met enige inspanning moontlik is, en hy as 
`n volledig wedergebore mens hier sodanig leef dat 
hy die geesteswêreld en al haar omstandighede en 
ook haar daarmee ooreenstemmende invloed op 
die materiële wêreld, net soos die materiële wêreld 
self, volledig kan deursien - dan sal daar by hom, 
met die aflegging van die stoflike liggaam, 
onmoontlik `n verandering in sy denke, sy wil, sy 
herinneringe en sy lewende subjektiewe en 
objektiewe bewussyn teweeggebring word; die 
liggaam op sigself besit immers geen bewussyn nie 
en is ook nie in staat om iets vir homself te herinner 

nie.  
Deur die bereiking van die wedergeboorte gaan die 
lewe met al sy in- en uitwerkinge reeds aan hierdie 
kant geheel oor in die gees, wat hom vir ewig in die 
hoogste en suiwerste selfbewussyn bevind en wat 
bo alle materie verhewe is. Die materie is slegs vir 
`n bepaalde tyd `n gefikseerde gedagte, `n 
vanghoue idee wat tydelik `n uiterlike sigbare vorm 
kry. As dit so is, dan sal dit, dink Ek, vir elkeen wat 
ietwat dieper daaroor nadink, wel volkome duidelik 
wees – temeer, omdat vir hom vir die insig, tallose 
bewyse ter beskikking staan uit die lewe van 
sieners, profete en mediamieke (mediums) mense - 
dat die suiwer geestelike lewe in die hiernamaals 
baie ligvoller moet wees en ook baie helderder 
bewus van homself en van alle orige subjektiewe 
en objektiewe prosesse, toestande en 
omstandighede van die lewe. En wel in die mate 
waarin die gees, wat self lig, lewe, krag en volledig 
bewussyn is, vir ewig staan bokant die materie, wat 
soos gesê, niks anders as `n gefikseerde 
uitdrukking van die gedagtes en idees van die gees 
is nie.  
Maar omdat nie slegs één nie, maar alle mense 
wat volgens My orde lewe, na dieselfde volmaakte 
lewe oorgaan, is dit sinloos om te vra of daar ooit 
`n weersien sal wees. Want as die mense reeds in 
die onvolmaakte marionette lewe die vermoë het 
om mekaar te herken en in natuurlike gelyke weer 
te sien, wat hulle tog nie kan betwis of betwyfel nie, 
dan sal hulle die vermoë des te meer in die geheel 
volmaakte, suiwer geestelike lewe hê, waarin hul 
hele wese die onverganklike uitdrukking en die 
fundamentele beginsel van al die lewe en van alle 
omstandighede en gebeurtenisse daarvan ervaar! 
Op hierdie wêreld herken die siel deur die gees wat 
in haar woon, immers via die liggaam die bekende 
en verwante mense wat aan hom bekend is; hulle 
kan bevriend en volkome verwant raak met ander, 
wat hulle vervolgens as sodanig altyd herken aan 
hul gestalte en karakter. As die siel en die gees 
nou deur die kerkermure van die dooie liggaam 
heen kan beweeg, hoeveel te meer sal hulle dit dan 
nie kan doen in hul volledige vrye toestand nie! Dit 
is immers al baie dikwels waargeneem by baie 
mediamieke (mediums) persone, wat met geslote 
oë, nie net hul omgewing dikwels tot in alle 
besonderhede sien nie, maar ook mense wat hulle 
êrens in verre lande bevind en al hul toestande en 
omstandighede vinnig en presies herken! En tog is 
`n siel van so 'n medium, hoe helder ookal, nog 
lank nie in die vrye toestand, waarin selfs `n minder 
volmaakte siel haarself na die afval van haar 
liggaam bevind nie! 
Dat onvolmaakte siele na die verlaat van hul 
liggaam, maar al te gou steeds duisterder word, 
gebeur as gevolg van hul kwaadwilligheid. Sulke 
siele sien dan natuurlik niks meer van die wêreld 
nie en dit is ook nodig, omdat hulle in `n siende 
toestand die wêreld, en by name diegene wat hulle 



tot hul vyande reken, baie skade sou toebring. 
Sulke siele en desbetreffende geeste sien slegs dit 
wat uit hul fantasie as `n lae droomwêreld 
ontwikkel. Hulle bly dikwels honderde jare in die 
fantasiewêreld, terwyl hulle die voortdurende nuwe 
aankomende siele aan die ander kant nie sien nie, 
ook al was dit hul naaste verwante op aarde en 
sien hulle hier wél dadelik. Gedurende lang tye 
neem hulle slegs hul eie fantasiewêreld waar en is 
hulle slegs toeganklik vir engele wat hulle onderrig, 
deur middel van suiwer ooreenstemmende beelde, 
wat in die fantasiewêreld van sulke blinde siele 
weet hoe om dit binne in te skuiwe.  
As hulle die onderrig en sodoende `n verbetering 
van hul wil aanneem, verdwyn hul fantasiewêreld 
langsamerhand en kom hulle steeds meer tot die 
ware lig, tot aanskouing van al die bestaande en 
derhalwe tot `n weersien met hul verwante en 
vriende. Dan herken hulle hul ook as sodanig en 
belewe hulle groot vreugde daaraan. 
Verbeter hy hom egter nie, dan bly hy vir `n 
ondenkbare lang tyd in sy steeds boosaardiger 
wordende droomwêreld. Dan is daar geen sprake 
van `n vreugdevolle weersiens en herkenning nie, 
net so min as wat iemand hom in `n droom, sy 
uiterlike omstandighede en lewenstoestande kan 
herinner, maar slegs sien wat sy fantasie hom in 
beelde voorhou. Net so min en eintlik nog veel 
minder kan `n duister siel hom aan die ander kant 
iets herinner of iets herken; want in haar 
droomwêreld is sy nooit aktief nie, maar altyd maar 
net passief, en daarom kan sy haar, volgens 
aardse begrippe, gedurende `n ewigdurende tyd, 
nie meer uit haarself bevry nie! 
Wie hier nie ten minste halfpad in die gees 
wedergebore word nie, kom aan die ander kant min 
of meer in die hierbo beskrewe toestand aan, 
waarin hy homself ewemin kan help as `n embrio in 
die moederlligaam, wie se aktiwiteit en beweging 
afhang van die noodsaaklike uiterlike toestand van 
die moeder. Maar tog bestaan daar `n baie 
spesifieke gesteldheid by sulke siele, wat enigsins 
verskil van die toestand van die embrio in die 
moederliggaam. En die verskil is om vir die 
verstand van die mense begryplik te spreek dat die 
embrio, wat `n nuwe ontwikkelende skepsel is, in 
die moederliggaam volslae lydsaam is, terwyl `n 
duister siel geheel vanuit haarself tegelyk aktief en 
passief is en, omdat sy nie wil nie, nie inaktief kan 
word nie, omdat sy daardeur nie lydsaam sou word 
nie.  
Maar hoe gebeur dit? 
As `n mens op hierdie wêreld maar baie weinig of 
dikwels ook heeltemal niks gedoen het om dit wat 
sy siel in haar hart verborge saamdra, tot lewe te 
wek en te ontwikkel nie, maar alles slegs aan die 
ontwikkeling van sy uiterlike verstand bestee het en 
wat dit benut het om sorgvuldig die weë te kies 
waarop hy vir hom wêreldse skatte kon verskaf, 

van watter aard dit ookal mag wees en watter 
naam dit ookal mag dra, om daarmee vir homself 
die mees verfynde en in elke opsig mees 
aangename genietinge en bekoringe te verkry, dan 
is, as die siel van so 'n mens aan die ander kant 
aankom, haar goddelike ligkamer stewig versper en 
afgesluit. Die lig van die aardse verstand is egter 
eintlik maar net `n kombinasie van uiterlike, 
materiële ligbeelde, wat op die baie miljoene 
ligvlakkies van die harsingsplaatjies vir die siel 
sigbaar is. Aan die hand daarvan maak die suiwer 
materiële ingestelde siel altyd, op die manier van 
die dom astroloë, haar materiële berekeninge en 
voel haar dan as`t ware deur die mag van die 
bygeloof gedwing om daarvolgens te handel. Die 
verstandslig bly natuurlik in die wêreld agter, net 
soos `n beeldegalery agterbly wanneer die 
beeldliefhebber sterf. Die gevolg is dat so 'n siel 
dan noodsaaklikerwys totaal duister in die 
geesteswêreld aankom en niks anders oorhou as 
net die bewussyn, oftewel die uitdrukking van lewe, 
en slegs enige herinneringe aan haar aardse 
toestande en omstandighede vir sover dit in die 
ooreenkomstige harsingskamer van die siel in 
ooreenstemmende simbole opgeteken is en dat die 
nog altyd uiters gevoelige siel voel en gewaar 
word, ook al kan sy die beelde, as gevolg van haar 
duisternis, nie helder bekyk nie.  
Dat `n sodanige toestand maar al te gou ondraaglik 
word vir `n siel wat aan alle bekoringe van die lewe 
gewoond is, is maklik te begryp en aan te voel. So 
'n siel word weldra baie vreesagtig en angstig en 
ten slotte vererg en kwaad, waardeur sy in haar `n 
soort gloeiende skynsel ontwikkel. 
Reeds in die geoordeelde materiële wêreld kom dit 
voor dat wanneer iemand êrens `n sterk aktiwiteit 
sien ontstaan, soos byvoorbeeld by `n hewige 
storm, by `n sterk branding van die see of `n sterk 
wrywing tussen twee gelyksoortige of 
ongelyksoortige voorwerpe of by `n geweldige druk 
wat twee harde voorwerpe op mekaar uitoefen en 
sodanige dinge meer - hy dan ook, veral snags, 
sien dat daar `n vuur en lig of tenminste `n skynsel 
ontwikkel wat deur die natuurgeleerdes met die 
algemene, maar nie altyd passende naam 
'elektrisiteit' aangedui word. In feite is dit in 
werklikheid egter niks anders as die aktivering van 
die natuurgeeste wat in alle materie meer of minder 
streng gevange sit en hulle dus eerder en makliker 
geprikkel kan word, namate hulle strenger gevange 
vasgehou word. As hulle egter minder streng 
vasgehou word, soos byvoorbeeld in die lug, in die 
water, in leem en allerlei ander soorte vloeibare en 
sagte liggame, is daar na verhouding ook `n 
kragtiger beweging nodig om die natuurgeeste, wat 
die beweging nie so vinnig kan ontwyk nie, te 
aktiveer, waardeur hulle deur hul uiterste vinnige 
vibrerende beweging binne die ligte en deursigtige 
omhulsels wat hulle gevange hou, as `n skynsel of 
`n gloed sigbaar word. 



Dat hierdie aktivering van die natuurgeeste uit 
vibrasies bestaan, kan elke mens, wat ook maar 
enige waarnemingsvermoë besit, maklik sien en 
herken aan duisenderlei verskynsels in die 
natuurlike wêreld. As `n mens, of selfs ook `n dier 
deur, wat dan ook, in sy gemoed sterk geprikkel 
word, begin hy merkbaar te tril, wat veroorsaak 
word deur die aktivering van die natuurgeeste wat 
in sy vlees en bloed aanwesig is. `n Snaar op `n 
musiekinstrument vibreer, as daarteen gepluk of 
geslaan word, omdat die geeste wat in die materie 
van die snaar gevange sit, deur die slag of die pluk 
geaktiveer word. Die vlam van elke lig, wat niks 
anders is as `n gebeure waarby die natuurgeeste 
wat in die materie opgesluit is, vrykom, bestaan uit 
`n voortdurende sigbare vibrasie, wat deur die 
aktiwiteit van die vrykomende natuurgeeste 
ontstaan. So is daar nog duisende en nogeens 
duisende sulke verskynsels waarby dieselfde 
gebeure waargeneem kan word.  
Daar is gesê dat die siel deur die verlies van haar 
wêreldse lig en van alle uit die wêreld 
voortvloeiende genoegdoenings in die eerste plek 
baie vreesagtig en angstig en ten slotte kwaad en 
toornig word, waardeur daar in haar `n soort 
gloeiende skynsel tevoorskyn geroep word. Die 
gloeiende skynsel ontstaan in die wese van die siel 
op heeltemal analoë wyse as in die natuurlike 
wêreld. 
Vrees is die eerste aktivering van die eindeloos 
baie geestelike potensies, wat in elke individuele 
siel aanwesig is. Wanneer alle potensies steeds 
sterker begin vibreer, word hul gegewe ruimte baie 
gou te knap. En omdat die uiterlike vorm, 
waarbinne die tallose potensies tot `n lewe verenig 
is, baie gou te knap word, omdat die vorm nie so 
maklik vergroot kan en mag word nie, is die 
noodsaaklike gevolg daarvan, `n steeds hewiger 
verdringing en gedu na alle kante toe, waardeur, in 
die konkrete saamgestelde lewe, die gevoel van 
angs opkom. 
As die gedring en gedu voortduur en steeds 
hewiger word, ontstaan daaruit `n geestelike 
gisting, wat mens woede noem. En soos reeds in 
die natuur die gevolg van `n steeds hewiger 
wordende gisting `n volledige ontbranding is, so is 
dit ook die geval by die sterk gisting van die 
spesifieke sielepotensies, en dit word toorn 
genoem. En van die toorn is dan ook die gloeiende 
skynsel afkomstig wat, as dit steeds maar hewiger 
word, ten slotte in `n volledige brand oorgaan, wat 
die slegste uitdrukkingsvorm van die lewe is, en 
wat raserny en in die eintlike betekenis ‘hel’ 
genoem word en dan ook is. 
As in `n oorlede siel, nou op die manier, die nou net 
beskrewe gloeiende skynsel haarself ontwikkel, 
begin sy daardeur die geestelike indrukke wat in 
haar harsings aanwesig is, baie swak te sien en 
herken dit weldra die baie bose en weinig goed in 
haar wese. In die skemerlig sien sy ook dikwels `n 

muggie vir `n olifant aan, en omgekeerd `n olifant 
vir `n muggie. Uit sulke waarnemings ontwikkel 
daar in die siel vervolgens allerlei lugtige en 
deursigtige, jy sou kan sê 'vormlose' vorme, wat lyk 
soos die lugkastele van `n verliefde jongman in die 
wêreld, wat by `n baie lewendige fantasie dikwels 
gedurende enkele oomblikke tot `n werklik sigbare 
realiteit word, maar by die minste versteuring van 
die gemoed in die niet verdwyn. 
Omdat die siel op die genoemde manier egter niks 
tot `n blywende realiteit kan maak en deur die 
vlugtig opduikende beelde, wat eerder vervormde, 
as goed geordende beelde is, steeds hewiger 
geprikkel en opgewonde raak, begin hulle ten slotte 
selfs aan die mees innerlike wese van die siel te 
torring, waardeur die innerlike (die oergees uit God) 
ook tot aksie kom, maar dit is dan wel `n baie 
ander, volkome teenoorgestelde aktiwiteit. 
Hierdie aktiwiteit (van die oergees uit God) bring 
die woeste aktiwiteit van die siel tot bedaring, sodat 
die siel ten slotte in haarself gewoonweg aan die 
slaap val en dus rus. Tydens hierdie rus is sy meer 
verenig met haar oergees uit My en kom sy tot `n 
egte droom, waarin sy ook bly, omdat sy haar in die 
toestand baie behaaglik voel; hierdie toestand 
noem die ouer siele en lewensondersoekers die 
'sieleslaap'. 
Die oergees werk nou in die hart van die siel teen 
die begeertes van die siel en skep nou steeds meer 
beelde vir haar, wat enersyds dit bevat wat die 
egoïstiese, heerssugtige en genotsugtige 
ingesteldheid van die siel aanspreek. Maar sodra 
sy die dinge in haar droom, wat sy natuurlik as die 
werklikheid beskou, vol begeerte wil gryp, word dit 
tot niet gedoen of wyk hulle terug en vlug weg. 
Andersyds word vir die siel ook beelde 
geproduseer, wat nuttig vir haar is en, as sy dit 
aangryp en tot haar beswil aanwend, bly bestaan 
en dan begin daar `n hegte en blywende wêreld vir 
haar uit die droom te ontwikkel.  
Hoe meer die siel dit aanneem wat aan haar deur 
haar oergees aangebied word, des te meer verenig 
sy haar met hom en gaan hulle so ongemerk in 
haar oergees op en daarmee in die oerlig en alle 
daaruit voortvloeiende waarheid. Dan herken sy 
weldra haarself weer heeltemal en al haar 
bekendes en verwante, deur wie sy dan gewoonlik 
na My toe gelei word, en tydens die ontwikkeling 
word vir haar, volgens die mate van haar voleinding 
en eenwording met haar gees, steeds meer lig en 
wysheid gegee, asook die vermoë om volledig in 
die natuurlike wêrelde te kan sien en daar op 
vrugbare wyse aktief te kan word. Dat in die geval, 
`n weersien met baie, die volkome natuurlike 
gevolg is van haar geestelike voleinding, hoef 
verder eintlik geen betoog te verg nie. 
Maar wat gebeur daar met die siele, by wie dit in 
die droomlewe aan die ander kant nie moontlik is 
om die voorgespieëlde beelde en verskynings, 



waarna hul egoïsme en hul genotsug `n groot 
begeerte na het, deur die goeie droomgesigte uit 
hul sinlike aard te verdrywe nie? Wat gebeur daar, 
so vra Ek, met `n siel wat steeds woedender word, 
omdat sy die voorwerpe van haar lus, wat vir haar 
voorgetower word, nie kan bereik en vashou nie? Is 
daar in die geval ook `n weersiens? Nee, sê Ek, 
dan is daar geen weersiens nie! 
Vir so 'n siel word haar eie gees dan tot `n 
onverbiddelike regter. Hy laat haar uiteindelik die 
voorgespieëlde dinge en objekte bereik en staan 
haar toe om haar te verlustig daaraan, soos haar 
onsuiwer aard dit wil; maar die verlustiging besorg 
die siel altyd `n hewige en brandende pyn en maak 
haar vir `n lang tyd weer heeltemal duister. 
Vervolgens laat die gees toe dat die aldus duister 
geworde siel in haar groot woede wat haar 
deurgloei en haar `n boosaardig lig gee, waardeur 
sy soortgelyke siele om haar heen begin waar te 
neem, nou werklik siele van haar soort ontmoet. 
Dan ontstaan daar onmiddellik kontakte en 
sameskoling van sulke siele, wat vir mekaar hul 
woede kenbaar begin te maak. Hulle verskans hul 
teen die vyande, met wie hulle in hul droomlewe, 
wat sulke siele egter as die werklikheid beskou, op 
`n weersinwekkende manier in aanraking kom en 
neem die wraaksugtige besluit om tog eerder 
hulself, hoe dan ook, te dood as om die goddelike 
ordening ook maar die allerminste vir hulle te laat 
welgeval. 
In die verskansing, waarvoor hulle die materiaal uit 
hul inbeelding haal, vir sover hulle in die lig van hul 
laaiende woede tot enige inbeelding in staat is, bly 
hulle dikwels geruime tyd afwagtend. Daardeur 
word hulle opnuut woedend, toornig en rasend en 
breek vervolgens self deur hul verskansings heen 
om die vyand saam met hordes te gaan soek, 
omdat daar niemand is wat na hulle kom op wie 
hulle hul wraak kan afkoel nie. Maar hul soeke is 
tevergeefs. Hulle ontmoet maar net hordes van hul 
soort, wat eweneens die vyand soek, en sluit baie 
gou `n verbond met hulle, waarna hulle saam ylings 
die vyand begin soek, maar natuurlik nooit een vind 
nie. 
As sulke ongelukkige siele eenmaal met verskeie 
duisende bymekaar is, waarby die massas daar in 
die geesteswêreld vir die oog van suiwer geeste 
ongeveer lyk soos die gloeiing van die lug op 
aarde, wanneer daar êrens `n huis aan die brand 
is, kies hulle diegene onder hulle wat die felste 
gloei en wat hulle as die moedigste en wysste 
beskou, tot aanvoerder. Hy lei hulle dan oor `n 
bodem wat gewoonlik ooreenstem met die fantasie 
van sulke siele en wat yk soos `n duister 
sandvlakte of `n onafsienbare vlakte, waarop niks 
anders groei nie as ietwat droë mos. Op so 'n 
bodem ontdek hulle na lang omswerwinge, en deur 
hewige honger en dors gekwel, gewoonlik niks 
anders nie as nóg `n soortgelyke, rondtrekkende 

horde met `n fel gloeiende aanvoerder. Wat daar 
dan gebeur is dat hulle oftewel mekaar uit te groot 
wraaksug aanval, verskeur en vermink, of hulle 
verenig hulleself onder twee aanvoerders. Dit gee 
egter voortdurend aanleiding tot wrywing, omdat 
elkeen van die twee aanvoerders die belangrikste 
wil wees, wat na `n kort tydjie tog `n oorlog tussen 
die twee hordes teweegbring. 
As die hoogs ongelukkige siele mekaar by sulke 
oorloë bykans geheel in stukke geskeur het, 
natuurlik alles slegs skynbaar, kom hulle weer 
ietwat tot rus. Dan toon hul gees hul weer in `n 
helder droom hoe onbeduidend, vrugteloos en 
sinloos hul dwase en blinde inspanning was, en 
toon hy hul die beter weg tot ommekeer. 
Soms neem enkeles so 'n aanwysing ter harte en 
bekeer hulleself. Maar meestal word hulle na so 'n 
droomgesig eers heeltemal dol en val hulle terug in 
hul geeslose, suiwer sielestaat, wat dan nog veel 
slegter word as die eerste. En sulke toestande is 
dan reeds die hel, waaruit dit baie moeilik is om `n 
uitweg te vind! Wie dan nie die smal pad deur sy 
eie hart gaan nie, kom nie gou meer goed tereg nie 
en kan triljoene en desiljoene aardse jare in so `n 
hel bly sit.  
Daar is nou dus getoon, hoe die sielelewe in die 
hiernamaals twee presies teenoorgestelde 
hoofrigtings en gesteldhede ken; na bo of na 
benede. Met dit alles is alle bestaansvorme 
ewenwel nog nie in die geesteswêreld beskrywe 
nie, maar slegs soos gesê die twee algemene 
hoofrigtings, dus die mees uitgesproke pro en 
kontra. 
Tussen hierdie twee hooftoestande is daar nog 
tallose bestaansvorme, wat nie hier beskrywe hoef 
te word nie omdat dit in die boek 'Die geestelike 
son', 'Aarde en maan', 'Biskop Martinus' en 'Van 
die Hel tot die Hemel' meer as voldoende geskets 
is, net soos in diverse ander mededelinge. Alle 
daarin beskrewe bestaansvorme, van watter aard 
dan ook, is gebaseer op die nou getoonde hoofreël 
en die fundamentele weë na bo of na benede, is op 
sigself beskou dieselfde.  
Die eintlike ware weersiens kom eers in die ryk van 
God, dit is die hemel, wat die hele oneindige ruimte 
vul en derhalwe oral aanwesig is, maar wat elke 
mens slegs via sy hart kan bereik. Maar omdat 
daar teenswoordig soveel mense op aarde so 
materieel ingestel is dat hulle van die geestelike 
toedrag van dié dinge geen idee het nie, en hier 
oor 'natuurgeeste' lees en nie begryp wat dit is en 
waaruit hulle bestaan nie, dien nog `n kort nadere 
toeligting hieroor te volg. 
Die hele materiële skepping is net soos die 
geestelike skepping, deur die almagtige wil van die 
Godheid, `n vasgehoue idee uit die hart oftewel die 
lewe van die Godheid Self, en is - omdat dit uit God 
is, in haar diepste grondslag geestelik. As die hele 
sogenaamde materiële skepping nou nie langer 



deur God vasgehou sou word nie, wat vir God baie 
maklik moontlik sou wees, dan sou dit weer geheel 
geestelik, as slegs vir die Godheid `n sigbare groot 
gedagte, in die gemoed van God terugkeer, en dan 
sou dit met die realisering van die vrye 
selfstandigheid van tallose wesens afgeloop wees! 
Maar dit is God se ewige onveranderlike wil dat Sy 
groot gedagtes en idees ewigdurend tot die mees 
vrye selfstandigheid gerealiseer sal word. En 
daarom gebruik God dan enige moontlike manier 
om dit te realiseer - waarvoor alle goddelike 
gedagtes en idees onwrikbaar vas moet staan ter 
wille van Sy planne en doeleindes - wat die weg is 
wat gevolg moet word as die enigste wat na die 
doel lei: 
Die tallose gedagtes en idees moet in `n sekere sin 
in allerlei soorte baie klein geestelike deeltjies, 
geleidelik aan steeds vryer gemaak word, maar 
daarby tog `n lang tyd deur `n hoofidee van God, 
wat soos `n vaste hemelliggaam in die eindelose 
ruimte van gedagtes en idees sweef - aangetrek en 
vasgehou word, totdat hulle hul langsamerhand, op 
grond van hul gelyksoortigheid, aaneensluit en so 
oorgaan in `n steeds groter wese, tot by die mens.  
Sulke vryer gelate deeltjies, wat steeds deur die 
totale hoofidee, asook die nog nie vryglate, maar 
nog vasgehoue deeltjies in die hoofidee, heet tot op 
die mens, 'natuurgeeste'. Hierdie vryer 
natuurgeeste of natuurkragte, soos die wêreldse 
geleerdes hulle noem, is al selfstandig aktief, hetsy 
in die lug, in die water of in die sagter aardbodem, 
en lok daar die nog gevange sittende geeste na 
buite, na die vryheid. Hulle verenig hulle dan met 
hulle en vorm, deurdat hulle hul met die nog minder 
vryer geeste omhul, allerlei lewensvorme; eers 
plante, hieruit diertjies en vervolgens diere in 
steeds groter soorte tot by die mens. Op die punt 
word hulle dan die siel van die mens, en ook, wat 
die onvrye, nog growwe dele betref, as sy liggaam, 
weer deur God se oerwese Self gegryp, aangesien 
hulle nou al voldoende ryp is om volledig vry en 
selfstandig te word. Daarna word hulle, maar 
aanvanklik nog steeds as`t ware van buite af, vir 
die volgende, suiwer geestelike en ewigdurende 
toestand grondig geskool en geoefen.Diegene wat 
hom so 'n grondige skoling laat welgeval en dus die 
orde vrywillig binnegaan - en wel die enigste 
waarbinne vir hulle `n ewig selfstandige, geheel 
vrye lewenstoestand moontlik is - kom dan ook tot 
die groot weersien met Hom, uit wie hulle 
voortgekom het. Hulle sal sien hoe, waarom en 
deur Wie se mag en wysheid en volgehoue 
volharding, hulle van die eintlike ‘nie wees’ tot die 
volste, mees vrye en selfstandige ‘wees en ken’ 
gekom het. 
Maar omdat hulle met hul oergrond een en 
dieselfde wese vorm, sal hulle, wat hulle steeds 
saliger sal maak, op dieselfde wyse vanuit hul 
wysheid, wat nou geheel van hulself is, maar tog 
volledig gelyk is aan die goddelike, ook self nuwe 

skeppinge aan die gang sit en dus geheel binne My 
orde skeppers van hul eie hemele wees; daardeur 
sal hulle dan tot die gerealiseerde weersien van al 
hul gedagtes en idees kom. 
En dit alles sal dan `n groot, ewigdurende 
gerealiseerde weersien wees in die eindelose 
volheid van al dit wat `n goddelike gees ewig 
onuitputlik in homself dra. En dit is dan eers die 
volmaakte, groot weersien! 
Ek dink nou dat hy wat oë het om te sien en ore om 
te hoor, hieruit onbeskryflik baie tot sy ewige 
voordeel kan put om die geestelike lewe ten volle 
te leer ken. 
Maar vir diegene wat dit maar net lees uit `n soort 
nuuskierigheid en daarby sy wêreldse verstand as 
maatstaf gebruik, sal dit nie eers presies so ver 
gaan as wat in hierdie beskrywing gelees staan nie. 
Want My erbarming kan en mag hom nooit as te 
nimmer uitstrek tot buite die grense van My 
onveranderlike orde, waarvan Ek nou die grondslag 
laat sien het. Want hierdie orde is op sigself al My 
ewige erbarming. 
Wie egter buite die grense van hierdie orde tree, 
sal `n buitengewone lang, ongelukkige toestand in 
die hiernamaals slegs aan homself te danke hê. 
Want iedereen moet homself vorm, as hy wil wees 
wat hy moet wees. As iemand nie die moeite wil 
doen nie, moet hy dan ook net vir solank in die 
ewige noodsaaklike oordeel bly, totdat hy homself 
begin omvorm, wat die siel egter `n swaar stryd sal 
kos! 
Laat elkeen van julle hom dus behoed teen die 
selfsugtige strewe na aardse goedere, rykdom, 
glans en aansien, maar soveel moontlik milddadig 
wees teenoor sy armer broeders en susters; dan 
sal die stryd met die duisternis ook maklik wees. 
Amen. 
Dit sê die Heer van alle lewe tot julle almal. Amen. 
Amen. Amen. 
 
 
 
 
 
 
 
 
 
 
 
 
 
 
 
 
 



 
 
 
 
 
 

'Ewige straf' en 'ewige 
verdoemenis' - bestaan dit? 

In die werk 'Van die hel tot die hemel' 
(II/226:6,7,9,10) word die Heer om opheldering 
gevra oor die begrippe van 'ewige straf' en 'ewige 
verdoemenis' wat in byna alle Christelike kerke en 
gemeentes voorkom. Die Heer antwoord: 
'Met alles wat Ek geskape het, kon Ek tog 
onmoontlik meer as één doel vir oë gehad het. 
Aangesien Ekself egter die ewige lewe is, kan Ek 
tog nooit wesens geskape het vir die ewige dood 
nie! `n Sogenaamde straf kan daarom slegs `n 
middel wees om die een fundamentele hoofdoel te 
bereik, maar kan nooit tegelykertyd `n as`t ware 
vyandig daarteenoor staande doel hê nie. Daarom 
kan daar nooit sprake wees van `n 'ewige straf nie'! 
(...) 
Daar is wel geskrywe oor `n 'ewige dood', wat `n 
ewige vasstaande oordeel is wat voortvloei uit My 
ewige onveranderlike orde. Hierdie orde is die so 
gehete 'toornvuur' of beter gesê 'ywervuur' van My 
wil, wat baie natuurlik vir ewig onveranderlik so 
moet bly, omdat dit anders met al die geskapenes 
in een oomblik afgeloop sou wees. 
Wie hom nou laat saamsleep deur die wêreld en 
haar materie (wat immers noodsaaklikerwyse 
geoordeel moet bly, omdat dit anders geen 'wêreld' 
meer sou wees nie), moet inderdaad solank as 
verlore en dood beskou word, as hy hom nie van 
die geoordeelde materie wil losmaak nie. Daar 
moet dus, terwille van die geskapenes, wel `n 
ewige oordeel, `n ewige vuur en `n so gehete 
ewige dood bestaan, maar daaruit volg nie dat `n 
gees wat in die oordeel gevange is, ewe lank 
gevange moet bly as wat die oordeel op sigself 
voortduur nie, net so min as wat daar `n gevangene 
op aarde veroordeel sou moet word vir die tydsduur 
wat die gevangenis bly bestaan.   
Is die gevangenis en gevangenskap nie vir 
iedereen duidelik twee verskillende dinge nie? Die 
gevangenis is en bly weliswaar ewig, en die vuur 
van My ywer mag nooit uitdoof nie; maar die 
gevangene bly slegs solank in die gevangenis, 
totdat hy homself bekeer en sy lewe verbeter het! 
Origens staan daar in die hele Skrif geen letter oor 
die ewige verwerping of verdoemenis van `n gees 
nie, maar slegs oor `n ewige verdoemenis van die 
'chaos' teenoor My ewige 'orde', wat noodsaaklik is, 
omdat daar andersins niks sou kan bestaan nie. 
Die sonde as teen-orde is werklik ewig verdoem, 

maar die sondaar slegs solank hy homself in die 
sonde bevind. Daar bestaan dus werklik `n ewige 
hel, maar geen gees wat vanweë sy sonde ewig tot 
die hel verdoem sou wees nie; hy bevind hom 
slegs daar totdat hy hom verbeter! Wel het Ek vir 
die Fariseërs gesê: 'Daarom sal julle des te meer 
verdoem wees!', maar nooit: 'Daarom sal julle vir 
ewig verdoem word!' Begryp jy nou die skriftekste 
wat so gevaarlik lyk?' 
(Die gees sê:) 'O Heer, wat U nou gesê het, het ek 
weer volkome begryp. Maar slegs één punt in die 
Skrif begryp ek nog nie heeltemal nie. En dit is die 
'onoorbrugbare kloof' in die gelykenis van die ryk 
swelger en die arm Lasarus'... 
(Die Heer:) 'Dit is presies soos die regsgeleerdes in 
die wêreld sê: Aan hom wie êrens self vir iets kies, 
geskied geen onreg nie Die kloof beteken weer die 
nooit te oorbrugte onderskeid tussen My heeltemal 
in die hemele en die daar lynreg teenoorstaande en 
weersprekende en teenoorstaande wanorde in die 
hel. Hierdie teks dui dus slegs op die 
onverenigbaarheid van orde en wanorde; egter nie 
op `n ewige geslote poort vir hom wie homself in 
die wanorde bevind nie. Amen.' 
 

 `n Ver vooruitsiende vraag 
12 Januarie 1842 
Wat daar later met die 'verdoemdes' ná die 
'terugbring van alle dinge' sal gebeur, is aan 
niemand toegestaan om te weet nie. Dit weet ook 
geen engel nie, selfs ook nie die hoogste gees wat 
vir die lig geskape is nie. Slegs die Godheid van die 
Ewige Vader in Sy heiligheid voorsien die lotgevalle 
van alle skepsele deur alle ewighede van die 
ewighede en elkeen wat ooreenkomstig die heilige 
wil van God in hierdie uiterste geheimsinnige saak 
verlig word, sal dit eers in die komende tye sien. 

